
በቀደምት አርበኞች ... ወደ ገጽ 4 ዞሯል

"መንገዱ በተያዘለት ... ወደ ገጽ 4 ዞሯል

አማን ረሺድ 

   አዲስ አበባ፦ በቀደምት አርበኞቻችን ለተፈጸሙ ታላላቅ 
የድል ታሪኮች የአሁኑ ትውልድ ተገቢውን እውቅናና 
ክብር መስጠት ይኖርበታል ሲሉ የኢፌዴሪ ፕሬዚዳንት 
ሳህለወርቅ ዘውዴ ገለጹ፡፡ 83ኛው የአርበኞች የድል 

በዓል "በሀገር ፍቅር አርበኝነት የተገኘ ድል" በሚል መሪ 
ሃሳብ በአራት ኪሎ የድል ሐውልት በተለያዩ ሁነቶች  
ትናንትና ተከብሯል፡፡
  በክብረ በዓሉ ተገኝተው ንግግር ያደረጉት የኢፌዴሪ 
ፕሬዚዳንት ሳህለወርቅ ዘውዴ እንዳመለከቱት፤ በቀደምት 
እናትና አባት አርበኞቻችን ለተፈጸሙ  ታላላቅ ጀብድና 

በቀደምት አርበኞች ለተፈጸሙ  የድል ታሪኮች ተገቢውን 
እውቅናና ክብር መስጠት ይገባል

የድል ታሪኮች የአሁኑ ትውልድ ተገቢውን እውቅናና ክብር መስጠት 
ይኖርበታል።
  ጥንታዊ አርበኞች በዱር በገደል ፋሽስቱን ተዋግተው በሕይወት 
መስዋዕትነት  የሀገራችንን ሉዓላዊነት አስከብረዋል ያሉት ፕሬዚዳንቷ፤ 
አርበኞች ደማቸውን አፍሰው አጥንታቸውን ከሰክሰው ያስገኙት ድል 

ሞገስ ተስፋና ሙሉቀን ታደገ

   ጅማ፡- ከመረዋ- ሶሞዶ ሰቃ -ሊሙ መገንጠያ 
የሚወስደው መንገድ በተያዘለት ጊዜ ባለመጠናቀቁ 
ለማህበራዊና ኢኮኖሚያዊ ችግሮች ተጋልጠናል ሲሉ 
አስተያየታቸው ለኢፕድ  የሰጡ የአካባቢው ነዋሪዎች 
ቅሬታቸውን አቀረቡ።  
   ግንባታውን በተያዘለት ጊዜ ለማጠናቀቅ ወቅቱን 
ያልጠበቀ ዝናብና የወሰን ማስከበር ችግር ፈታኝ 
እንደሆነበት በኢትዮጵያ መንገዶች አስተዳደር የጅማና 
አካባቢው  ቅርንጫፍ አስታውቋል። 
  በጅማ ዞን የማና ወረዳ የሰሞዶ ቀበሌ ሊቀመንበር ናዚፍ 
አባ መጫ እንደገለጹት፣ የቀበሌው ነዋሪ ከፍተኛ የመንገድ 
መሰረተ ልማት ጥያቄ ያለበት በመሆኑ የመንገድ ፕሮጀክት 
ግንባታው ሲጀመር ማህበረሰቡ  ካሳ ሳይከፈለው በራሱ 
ፍቃድ ምቹ ሁኔታዎችን ፈጥሮ ነበር። 

"መንገዱ በተያዘለት ጊዜ ባለመጠናቀቁ ለማህበራዊና ኢኮኖሚያዊ ችግሮች ተጋልጠናል"
- በጅማ ዞን የማና ወረዳና አካባቢው ነዋሪዎች

"ግንባታውን ለማጠናቀቅ ወቅቱን ያልጠበቀ ዝናብና  የወሰን ማስከበር ፈታኝ ሆኗል"

- በኢትዮጵያ መንገዶች አስተዳደር የጅማና አካባቢው  ቅርንጫፍ 

“የንግድ መመሪያው በሁለቱ ሀገራት 
የሚደረገውን የንግድ ትብብር ለማሳደግ 

ሰፊ ዕድል ይፈጥራል”
- በኢትዮጵያ የኬንያ አምባሳደር ጆርጅ ኦሬና

በዘጠኝ ወራት ከቡና ምርት 835 ሚሊዮን 
230 ሺህ ዶላር ገቢ ተገኝቷል

- ከ174 ሺህ 596 ቶን በላይ ቡና
   ውደ ውጭ ተልኳል



ዜና

ሄለን ወንድምነው

  አዲስ አበባ፡- የክረምት ወራትን ተከትሎ ውሃ ወለድ 
በሽታዎች እንዳይከሰቱ የመከላከልና የመቆጣጠር ሥራው 
በቅንጅት ሊሠራ እንደሚገባ የኢትዮጵያ ህብረተሰብ 
ጤና ኢንስቲትዩት አስታወቀ፡፡ በ297 ወረዳዎች የኮሌራ 
በሽታን መቆጣጠር መቻሉም ተመላክቷል፡፡

  የኢትዮጵያ ህብረተሰብ ጤና ኢንስቲትዩት ዋና 
ዳይሬክተር ዶክተር መሳይ ሃይሉ ለኢትዮጵያ ፕሬስ 
ድርጅት እንደገለጹት፤ የክረምት ወራትን ተከትሎ ውሃ 
ወለድ በሽታዎች እንዳይከሰቱ የመከላከልና የመቆጣጠር 
ስራው ተጠናክሮ ሊቀጥል ይገባል፡፡

   ኮሌራ፣ ወባና ኩፍኝ በሽታዎች በሀገሪቱ አንዳንድ 
አካባቢዎች  ከተከሰተ ጊዜ ጀምሮ የመቆጣጠርና 
የመከላከል ስራ እየተሰራ መሆኑን አስታውቀዋል፡፡

   የኮሌራና ሌሎች ውሃ ወለድ በሽታዎችን 
ከመቆጣጠር አንጻር የህክምናና ሌሎች ቁሳቁሶች ቶሎ 
እንዲደርሱ ክትትል የማድረግ፣ ህብረተሰቡን የማስገንዘብ 
እና የመጸዳጃ ቤት ሽፋንና አጠቃቀም ዝቅተኛ በሆነባቸው 
አካባቢዎች ላይ የማሻሻል ስራ መሰራቱን ገልጸዋል፡፡

   በድርቅ ምክንያት የንጹህ መጠጥ ውሃ ሽፋን 
ዝቅተኛ በሆነባቸው አካባቢዎችም ከሚመለከታቸው 
ባለድርሻ አካላት ጋር በመተባበር የንጹህ መጠጥ ወሃ 
አቅርቦትን የማሻሻል ስራ በመሰራቱ ኮሌራ በተከሰተባቸታ 
በአብዛኛዎቹ  አካባቢዎች መቆጣጠር የተቻለ ሲሆን፤ 
በምስራቅ ኦሮሚያ በሶማሌና አፋር  ክልሎች የተወሰኑ 
ወረዳዎች ላይ ያለ በመሆኑ ሙሉ በሙሉ ለመቆጣጠር 

ውሃ ወለድ በሽታዎች እንዳይከሰቱ የመከላከልና 
የመቆጣጠር ሥራውን በቅንጅት መሥራት ይገባል

እየተሰራ መሆኑን አስረድተዋል፡፡
   ኮሌራ ከተከሰተ ጊዜ ጀምሮ በተሰራው የመከላከል 

ስራ በ297 ወረዳዎች ላይ ሙሉ በሙሉ መቆጣጠር 
መቻሉን ገልጸው፤ በሽታው በባህሪው ተላላፊ በመሆኑ 
የንጹህ መጠጥ ውሃ ሽፋንን በማስፋፋት እና ውሃን አክሞ 
በመጣጣት ሙሉ በሙሉ መቆጣጠር ይገባል ብለዋል፡፡

   የወባ በሽታን ለመከላከል ለማህበረሰቡ ተደራሽ 
የተደረገውን አጎበር በአግባቡ እንዲጠቀም ግንዛቤ 
የማስጨበጥ እና የወባ ምልክት የታየባቸውን ሰዎች 

በመለየት ህክምና እንዲያገኙ የማድረግ ስራ መሰራቱን 
ገልጸዋል፡፡

  ለወባ መራቢያ ምቹ የሆኑና ውሃ ያቆሩ ቦታዎችን 
በህበረተሰብ ተሳትፎ የማጽዳት፣ የኬሚካል ርጭት፣ ለወባ 
ምርመራ የሚያገለግሉ የህክምና ቁሳቁሶችን የማሰራጨት 
ስራ ከሚመለከታቸው ባለድርሻ አካላት ጋር በቅንጅት 
መስራቱ ተጠናክሮ ቀጥሏል ብለዋል፡፡

  እንደ ዶክተር መሳይ ገለጻ፣ በምዕራብ ኦሮሚያ፣ 
በደቡብ ምዕራብ ኢትዮጵያ፣ በቤኔሻንጉል እና በምእራብ 
አማራ፣ ክልሎች ላይ የወባ በሽታ የጨመረበት ሁኔታ 
በመኖሩ የመከላከል ስራው በቅንጅት እየተሰራ መሆኑን 
ተናግረዋል፡፡

   የኩፍኝ በሽታን የመደበኛ ክትባትን ማጠናከር 
እና ተጨማሪ የክትባት ዘመቻ በመደረጉ ከ320 በላይ 
ወረዳዎች ላይ መቆጣጠር መቻሉን አስረድተዋል፡፡ 
መደበኛ ክትባትን የማጠናከርና የተማሙ ህጻናት ህክምና 
እንዲያገኙ በስፋት ይሰራል ብለዋል፡፡

  ተላላፊ እና ተላላፊ ያልሆኑ በሽታዎችን ለመከላከልና 
ለመቆጣጠር  ህብረተሰቡን ማንቃት ወሳኝ ነው ያሉት 
ዶክተር መሳይ፤ የግልና የአካባቢ ንጽህናን፣ የምግብና 
መጠጥ ውሃ ንጽህናን መጠበቅ እንደ ኮሌራ ያሉ ተላላፊ 
በሽታዎችን ለመከላከልና ለመቆጣጠር  ጠቀሜታዉ የጎላ 
ነው ብለዋል።

   የክረምት ወራትን ተከትሎ ውሃ ወለድ በሽታዎች 
እንዳይከሰቱ የመከላከልና የመቆጣጠር ስራው ተጠናክሮ 
እንዲቀጥልና ህብረተሰቡ ጥንቃቄ እንዲያደርግ 
አሳስበዋል፡፡

- በ297 ወረዳዎች የኮሌራ በሽታን መቆጣጠር ተችሏል

  ዶክተር መሳይ ኃይሉ

ዳግማዊት ግርማ 

   አዲስ አበባ፡- በኦሮሚያ ክልል በበጀት ዓመቱ 
ሦስት ሺህ 953 የቅድመ አንደኛ ደረጃ ትምህርት ቤቶች 
ተገንብተው አገልግሎት ላይ መዋላቸውን የክልሉ 
ትምህርት ቢሮ አስታወቀ፡፡ 

   በክልሉ በበጀት ዓመቱ ሦስት ሺህ 410 ትምህርት 
ቤቶችን ለማደስ ታቅዶ አራት ሺህ 627 ትምህርት ቤቶች 
ላይ የማሻሻያ ሥራዎች ተከናውኗል። 

   በቢሮው ምክትል ኃላፊ ደረጃ የዋና ኃላፊው 
አማካሪ ኤፍሬም ተሰማ ለኢትዮጵያ ፕሬስ ድርጅት 
እንደተናገሩት፤ በተያዘው በጀት ዓመት ውስጥ ብቻ 
አራት ሺህ 574  ቅድመ አንደኛ ደረጃ ትምህርት ቤቶችን 
ለመገንባት እቅድ ተይዞ አራት ሺህ 612ቱ ግንባታቸው 

ተጀምሯል። ከዚህ ውስጥ ሦስት ሺህ 953 ያህሉም 
ተጠናቅቀው አገልግሎት ላይ ውለዋል ሲሉ አስረድተዋል። 

  በመንግሥት ደረጃ በትምህርት ላይ ያለውን ስብራት 
ለመጠገን የተለያዩ ሥራዎች እየተሰሩ መሆኑን ጠቁመው፤  
ባለፉት ሶስት ዓመታት 15 ሺህ በላይ የቅድመ አንደኛ 
ደረጃ ትምህርት ቤቶችን መገንባት ተችሏል ብለዋል፡፡ 

   የትምህርቱ ዘርፉን የማሻሻል ሥራ ለመንግሥት ብቻ 
የሚተው ባለመሆኑ ሕዝቡን ያሳተፉ የተለያዩ ክንውኖች 
እየተደረጉ መሆናቸውን አቶ ኤፍሬም አመላክተዋል፡፡ 

   የኦሮሚያ ክልል ትምህርት ቤቶችን ምቹና ሳቢ 
ለማድረግ በተጀመረው በትምህርት ለትውልድ ንቅናቄ 
ላይ አበረታች አፈፃጸም መመዝገቡን አቶ ኤፍሬም 
አመልክተዋል፡፡ 

   በዘንድሮው ዓመት ሦስት ሺህ 410 ትምህርት 

ቤቶችን ለማደስ ታቅዶ እንደነበር ጠቁመው፤  ከእቅድ 
በላይ አምስት ሺህ 438ቱ መጀመራቸውንና  እስካሁን 
የአራት ሺህ 627 ትምህርት ቤቶች ዕድሳት መጠናቀቁን 
ተናግረዋል።

  በክልሉ የበጎ አድራጎት ተግባራትን የሚያከናውነው 
ቡሳ ጎኖፋ የተሰኘው ተቋም በርካታ ተግባራትን እየከወነ 
መሆኑን ያመላከቱት አቶ ኤፍሬም፤ ባለፉት ሶስት 
ዓመታትም የቅድመ መደበኛ ትምህርት ቤቶችን ግንባታ 
ላይ ልዩ ትኩረት ሰጥቶ መስራቱን  ጠቅሰዋል፡፡ 

  ቡሳ ጎኖፋ ሰፊ የማህበረሰቡ ክፍል የሆነው 
አርሶአደሩን ጭምር በማሳተፍ የተማሪዎች ምገባ፣ የቅድመ 
አንደኛ ደረጃ  ትምህርት ቤቶች ግንባታ፣ የትምህርት 
ቁሳቁሶችን የማሟላትና ሌሎችንም መልካም ተግባራት 
በመከወን ላይ እንደሚገኝ አቶ ኤፍሬም ተናግረዋል፡፡

በኦሮሚያ 3 ሺህ 953 የቅድመ አንደኛ ደረጃ ትምህርት 
ቤቶች  ተገንብተው ለአገልግሎት ውለዋል

ሙሳ ሙሀመድ 

   አዲስ አበባ፡- ባለፉት ዘጠኝ ወራት ከ4 
ቢሊዮን 816 መቶ ሚሊዮን 90 ሺህ 70 ብር ከ 
11 ሳንቲም  መጠን የያዙ መዛግብትን በማከራከር 
ውሳኔ መስጠቱን የፌዴራል ታክስ ይግባኝ 
ኮሚሽን አስታወቀ፡፡

 የኮሚሽኑ ፕሬዚዳንት አቶ ሙሉጌታ 
አያሌው እንደገለጹት፤ በ2016 በጀት ዓመት 
ዘጠኝ ወራት የቀረቡ የቅሬታ መዛግብት 
በብዛትና በያዙት የገንዘብ መጠን ተለይቷል፡፡ 

   እንደ ፕሬዚዳንቱ ገለጻ፣  ከገቢዎች 185 
መዛግብት ሲሆኑ፣ የያዙትም የገንዘብ መጠን 
ብር 3 ቢሊዮን 970 ሚሊዮን 250 ሺህ 197 
ብር ነው፡፡ እንዲሁም ከጉምሩክ 267 መዛግብት 
ሲሆኑ የያዙት የገንዘብ መጠን ብር 845 ሚሊዮን 
848 ሺህ 873 ብር ከ11 ሳንቲም ናቸው፡፡

  እንደ ሀገር በዘጠኝ ወራት በድምሩ በ452 
መዛግብት ከ4 ቢሊዮን 816 መቶ ሚሊዮን 90 
ሺህ 70ብር ከ 11 ሳንቲም የገንዘብ መጠን ያላቸው 
የይግባኝ አቤቱታዎች በኮሚሽኑ ተመርምረው 
ውሳኔ ማግኘት ችለዋል፡፡

  በኮሚሽኑ የይግባኝ ቅሬታዎችን በሕግና 
አሠራር በመመርመር ጥራት ያለው ውሳኔ 
የመስጠት አቅም 100% ለማድረስ በአዲሱ በጀት 
ዓመት መጀመሩን ፕሬዚዳንቱ አውስተው፣ 
ከባለፈው በጀት ዓመት የዞሩ 317 መዝገቦችን 
በመያዝ በያዝነው በጀት አዲስ የተከፈቱ 489 
በመጨመር በድምሩ 806 የይግባኝ መዛግብት  
ናቸው ብለዋል፡፡

  ከባለፈው በጀት ዓመት ከዞሩትና አዲስ 
ከተከፈቱት መዛግብት በ458ቱ ላይ የቃል 
ክርክር ተደርጎባቸው ለውሳኔ ተቀጥረዋል 
ያሉት ፕሬዚዳንቱ፣  ከተቀጠሩት ውስጥ በ452 
መዛግብት ላይ ኮሚሽኑ ውሳኔውን አሳርፏል 
ብለዋል፡፡

  ውሳኔ ካገኙት መዛግብት መካከል 267 
የጉምሩክ፣ 185 ዛግብት የገቢዎች መሆናቸውን 
ገልፀው፣ አሁናዊ  የኮሚሽኑ ውሳኔ የመስጠት 
አቅም 98.68 ከመቶ ደርሷል ሲሉ ተናግረዋል፡፡

  ውሳኔ ከተሰጣቸው ውጭ ያሉት 
ቀሪ መዛግብት 354ቱ ይዘታቸው 30ዎቹ  
ለመልስ፣ 318 ለቃል ክርክር፣ 6ቱ ደግሞ  
ለውሳኔ ተለይተው ወደ ቀጣይ ሩብ ዓመት 
መዘዋወራቸውን ጠቁመዋል ፡፡ 

  ከዓምናው ተመሳሳይ ወቅት ጋር ሲነፃፀር 
ከቀረቡት አቤቱታዎች በብር (1 ቢሊዮን 
957ሚሊዮን 58 ሺህ 147ብር ከ80 ሳንቲም 
ብልጫ እንዳለው ፕሬዚዳንቱ አብራርተዋል፡፡

ኮሚሽኑ በዘጠኝ ወራት ከ4 
ነጥብ 8 ቢሊዮን ብር በላይ 
የሚገመቱ መዛግብት ላይ 

ውሳኔ ሰጥቷል

ዜና

ተስፋ ፈሩ 

    ሰዎች የአንድን ሀገርና አካባቢ የምግብ ጣዕም 
ለመቅመስና ለማጣጣም የሚያደርጉት ጉዞ የምግብ 
ቱሪዝም ይሰኛል፡፡ የዓለም ቱሪዝም ድርጅት መረጃ 
እንደሚያመለክተው ሰዎች ለማንኛውም አይነት የቱሪዝም 
ተግባራት ከሚያወጡት አጠቃላይ ወጪ 15 በመቶ ያህሉ 
በምግብና መጠጥ ላይ የሚውል ነው፡፡ 

  እንደ ኢትዮጵያ ባሉ ሰፊ ባህልና የምግብ አሰራር 
ባለባቸው ሀገራት ደግሞ የምግብ ቱሪዝምን ለማስፋፋት 
የሚያስችል ዕምቅ ሀብት አለ፤ ይሁንና ይህንን የቱሪዝም 
ዘርፍ ምን ያክል ጥቅም ላይ ውሏል ተብሎ ሲጠየቅ መልሱ 
እምብዛም ነው የሚሉ ምሁራን በርካታ ናቸው።  

   የሆቴል ማኔጅመንት ኢንስትራክተርና ተመራማሪ 
የሆኑት አቶ ሀብቱ ተካ እንደሚሉት፤  የምግብ ቱሪዝም 
ኢትዮጵያ ያልተጠቀመችበት ዕምቅ ሀብት ነው፡፡  

   የምግብ ቱሪዝም በየዓመቱ ከሰባት እስከ 12 በመቶ 
እድገት እያሳየ ትልቅ ትኩረት እየተሰጠው ያለ የቱሪዝም 
ዘርፍ መሆኑን የሚናገሩት አቶ ሀብቱ፣ ሀገራት ከዘርፉ 
ከፍተኛ ጥቅም እያገኙ ነው ሲሉ ያስረዳሉ፡፡  

   ኢትዮጵያን የጎበኙ ቱሪስቶች ስለባህላዊ ምግቦቻችን 
ብዙ ነገር እንደሚሉ ጠቁመው፣ በተለይም የቡና 
ሥርዓታችን፣ ዶሮ ወጥ፣ ክትፎ፣ ሽሮ እና እንጀራ ያሉ 
በሁሉም የኢትዮጵያ ክፍሎች የሚገኙ ባህላዊ ምግቦቻችን 
ላይ ጥሩ ዳሰሳዎችን መጻፋቸውን ያነሳሉ፡፡ 

  ኢትዮጵያ ሰፊ ናት፤ በየአካባቢው በርካታ ባህላዊ 
ምግቦች አሉ፡፡ ምግቦቹ የያዙት ንጥረ ነገር፣ ተፈጥሯዊ 
(ኦርጋኒክ) ግብዓቶችን መጠቀማችን፣ በጣዕማቸው ቶሎ 
የሚወደዱ መሆናቸው፣ በባህላዊ ቁሳቁሶች መቅረባቸውና 
ከአካባቢ ጋር ተስማሚ የሆኑትን እንደ መሶብና ሰፌድ 
ያሉ ከሳር የሚበጁ የምግብ ማኖሪያና ማቅረቢያዎች 
መጠቀማችን ለምግብ ቱሪዝም ተመራጭ ያደርገናል 
ይላሉ፡፡

  በሆቴሎች የባህላዊ ምግቦች አቀራረብና እነርሱን 
ለማስተዋወቅ የሚደረጉ እንቅስቃሴዎችን መሠረት ባደረገ 
የዳሰሳ ጥናት ላይ መሳተፋቸውን የሚገልጹት አቶ ሀብቱ፤  
በዓለም አቀፍ ብሎጎችና ድረገጾች ላይ ባህላዊ ምግቦቻችንን 
በሰፊው የማስተዋወቅ ስራ እንዳልተሰራ ይናገራሉ፡፡ 

  የምግብ አሰራርን የሚያሳዩ ወርክሾፖች፣ 
ፌስቲቫሎችና ተንቀሳቃሽ ምስሎች ከማዘጋጀት አንጻርም 
ብዙ ይቀረናል፡፡ በእነዚህ ምክንያቶች በከፍተኛ ደረጃ 
መጠቀም የምንችልበትን እድል እያባከንን ነው ሲሉ ሃሳብ 
ይሰጣሉ፡፡

   ቱሪስቶች የምግብ ጣዕሞችን ለመቅመስ ብቻ ብለው 

የምግብ ቱሪዝምን ምን ያህል ተጠቅመንበታል?

ከአንድ ቦታ ወደሌላ ቦታ እንደሚጓዙ አመላክተው፣ 
አሁንም ቢሆን ሳይረፍድ ባህላዊ ምግቦቻችን ምን 
እንደሚመስሉ በስፋት የማስተዋወቅ ስራ ከሰራን፣ 
ኢትዮጵያ  ከዘርፉ ጉልህ ኢኮኖሚያዊ ፋይዳ ማግኘት 
ትችላለች ይላሉ፡፡ 

   በቀጣይ በተለያዩ የሼፎች ማህበራት በኩል 
ምርምሮች በማድረግና የባህላዊ ምግቦቹን የንጥረ ነገር 
ይዘታቸው ምን እንደሚመስል ሰንደን ማስቀመጥ 
ይጠበቅብናል ሲሉ ይናገራሉ። ባህላዊ ምግቦችን እንደ 
መድኃኒት በመጠቀም ሰዎች የጤና ጥቅም ከማድረግ 
አንጻርም ብዙ ስራ መስራት እንደሚገባና  ቱሪስቶች 
በባህላዊ ምግብ አሰራር ሂደቶች ላይ እንዲሳተፉ ማድረግ 
እንደሚያስፈልግ ይገልጻሉ። 

   በሰሜን ተራሮች አካባቢ ጎብኚዎች እንጀራ 
እንዲጋግሩ ይደረጋል፤ ወደ አርባ ምንጭ አካባቢ የሚያቀኑ 
ሰዎችም ከሀገሬው ሰዎች ጋር በቆጮ ዝግጅት ይሳተፋሉ፤ 
እንደዚህ ያሉ ቱሪስቶችን አሳታፊ እንቅስቃሴዎች 
ቆይታቸው ያማረና የሚታወስ እንዲሆንና ወደ መጡበት 
ሀገር  ሲመለሱ ሌሎች ወደ ኢትዮጵያ እንዲመጡ 
ማበረታታት እንደሚችሉ ይጠቁማሉ።  

   ኢትዮጵያ ውስጥ ስላሉ ምግቦች መረጃ ማግኘት 
ባለመቻላቸው ካሉበት ሀገር ምግብ ይዘው የሚመጡ 
ቱሪስቶች አጋጥመውኛል የሚሉት አቶ ሀብቱ፤ አስጎብኚ 
ድርጅቶቻችንም ቱሪስቶች ወደ ኢትዮጵያ ሲመጡ ቅንጡ 
የሚባሉ ዘመናዊ ሬስቶራንቶችን ማስጎብኘት ብቻ ሳይሆን 
ባህላዊ ምግቦቻችን የሚገኙባቸውን አካባቢዎችም ጥቅል 
ውስጥ አካተው ምግቦቹን የመቅመስ ዕድል ሊፈጥሩላቸው 
ይገባል ሲሉ ይመክራሉ፡፡ 

   የሌሎች ሀገራትን ተሞክሮ መውሰድ መልካም 
ነው ያሉት አቶ ሀብቱ፤ ስፔን በየትኛው የሀገሪቱ 

አካባቢ ምን አይነት ምግቦች እንደሚገኙ የሚያሳይ 
የምግብ ቱሪዝም ካርታ ሰርታ በዘርፉ ብዙ መጠቀም 
እንደቻለች ነው ያስረዱት። ቻይናዎች የሻይ ባህላቸውን 
የሚያስተዋውቁበት ሙዚየም አላቸው፡፡ በሙዚየሙ 
የሻይን ታሪካዊ አመጣጥና የሻይ አይነቶችን በማስጎብኘት 
ቱሪስቶች እንዲሸምቱ ያደርጋሉ፡፡ አሁን ለምግብ የሚጓጓ 
ትውልድ እየተፈጠረ ነው፡፡ ኢትዮጵያም የምግብ ሙዚየም 
በማቋቋም የቱሪዝም ዘርፉን ማሳደግ ይቻላል ይላሉ፡፡ 

   የቱሪዝም ማሰልጠኛ ኢንስቱቲዩት የስልጠና ዘርፍ 
ምክትል ዋና ዳይሬክተር ሀብታሙ ክብረት በበኩላቸው 
እንደሚናገሩት፤ በኢትዮጵያ ከ80 በላይ ብሔር 
ብሔረሰቦች አሉ፡፡ እያንዳንዳቸው የራሳቸው የሆነ ባህላዊ 
ምግብ ዝግጅት አላቸው፡፡ ነገር ግን በሀገራችን ለሀገር 
በቀል እውቀቶች ትኩረት ስለማይሰጥ ተጠንተው ለገበያና 
ለቱሪዝም መስህብነት እየቀረቡ አይደሉም፡፡

   ባህላዊ ምግቦቻችን ጥንተ ተፈጥሯቸውን እንደያዙ 
ሳይበረዙና ሳይከለሱ ከትውልድ ትውልድ እዲተላለፉ 
ተጠንተው ተሰንደው መቀመጥ አለባቸው የሚሉት 
ሀብታሙ፤  ወደ ገበያ እንዲገቡ በማድረግ ቱሪስቶች 
እነዚህን ባህላዊ ምግቦች ሰርተው እየተመገቡ በመዝናናት 
የቆይታ ጊዜያቸው እንዲራዝሙ በማድረግ ገቢ ማግኛ 
መሆን አለባቸው ሲሉም ያክላሉ፡፡ 

   የቱሪዝም ማሰልጠኛ ኢንስቱቲዩት በሲዳማ፣ 
በስልጤ፣ በሐረሪ፣ በጋሞ እና በድሬዳዋ አካባቢ የሚገኙ 
ባህላዊ ምግቦች አጥንቶ መሰነዱን የሚገልጹት ዳይሬክተሩ፤  
ይህ በኢኮ ቱሪዝም ቱሪስቶች በአካባቢዎቹ ባህል መሰረት 
ምግቦችን እየሰሩ በመመገብ የሚዝናኑባቸው የቱሪስት 
መዳረሻዎች እንዲሆኑ ማድረግ የሚያስችል ነው ይላሉ፡፡ 
የጋምቤላ፣ ቤኒሻንጉል፣ አፋርና ሶማሌ ባህላዊ ምግቦችንም 
ለመሰነድ እየተሠራ መሆኑን ይገልጻሉ፡፡ 

መስከረም ሰይፉ  

  አዲስ አበባ፡- በተለያዩ አልሚዎች አማካኝነት 
ከማዕድናት ምርቶች ከ213 ሚሊዮን ዶላር በላይ ገቢ 
መገኘቱን የኦሮሚያ  ክልል ማዕድን ልማት ባለSeልጣን 
አስታወቀ፡፡  በሕገወጥ ሥራዎች ላይ  የተሰማሩ 159 
የወርቅ አቅራቢዎች ፍቃድ መሰረዙ ተመላክቷል። 

   የባለሥልጣኑ ምክትል ኃላፊ ትዕግስት ተረፈ 
ለኢትዮጵያ ፕሬሰ ድርጅት እንደገለጹት፤  ባለሥልጣኑ 
በበጀት ዓመቱ ዘጠኝ ወራት ሁለት ሺህ 526 ኪሎ ግራም 
ወርቅ ፣57 ሺህ 785 ቶን የኢንዱስትሪ ማዕድናት፣ 19 
ሺህ 479 ኪሎ ግራም ጌጣጌጥ እንዲሁም 72ሺ 255 ቶን 
የብረት ማእድናት ለውጭ ገበያ አቅርቧል፡፡ 

  ለውጭ ገበያ ከቀረቡት ምርቶች ከ213 ሚሊዮን 
790 ህ ዶላር በላይ መገኘቱን ጠቁመው፤ በተኪ ምርቶች 
አማካኝነት  ደግሞ ከ40 ሚሊዮን ዶላር በላይ ማትረፍ 
መቻሉን አስረድተዋል። 

  ባለሥልጣኑ ባለፉት ዘጠኝ ወራት የወጪ ንግድ 
ምርትን ማሳደግ ፣ ከውጭ የሚገቡ የማእድን ምርቶችን 
በሀገር ውስጥ የመተካትና ሕገወጥ አሰራርን መከላከል  
ላይ ትኩረት ሰጥቶ ሲሰራ ቆይቷል፡፡ 

   ወርቅና የከበሩ ማዕድናት ገቢ ማስገኛ ብቻ ሳይሆን 
የውጭ ምንዛሬ እጥረትን ለመቀነስና  የሀገሪቱን ኢኮኖሚ 
ለማሳደግ  ታላሚ ተደርጎ እየተሰራባቸው ይገኛል ሲሉ 
አብራርተዋል፡፡ 

ከክልሉ ማዕድናት ከ213 ሚሊዮን ዶላር በላይ ገቢ ተገኘ
- 159 የወርቅ አቅራቢዎች ፍቃድ ተሰርዟል

   ከወጪ ንግዱ በተጨማሪ 31 ሺህ 158 የብረት 
ማዕድናት፣ ስድስት ሚሊዮን 956 ሺህ 487 ቶን 
የኢንዱስትሪ ማዕድናት እንዲሁም 23 ሚሊዮን 479 ሺህ 
337  ኪሎ ግራም የግንባታ ማዕድናትን ለሀገር ውስጥ 
ገበያ ከቀረቡ ማቅረብ ተችሏል፡፡ 

   ለሀገር ውስጥ ገበያ ከቀረቡ ማዕድናት ከአንድ 
ቢሊዮን 293 ሚሊዮን 900 ሺህ ብር በላይ መገኘቱን 
ምክትል ኃላፊዋ አስታውቀዋል።  

  በማዕድን ዘርፉ ሕገወጥነትና ብልሹ አሠራር ጎልቶ 
ይታያል ያሉት ምክትል ኃላፊዋ፤ ችገሮቹን ለማስተካከልም 
የተለያዩ የሕጋዊነት ርምጃዎች መከናወናቸውን 
ጠቁመዋል።  

   በዚህም  ሕገወጥ ተግባር ሲከውኑ የተገኙ 89 
ማህበራት ፍቃዳቸው  መሰረዙንና ለ143 አመራሮች  

ደግሞ የጽሁፍ ማስጠንቀቂያ መሰጠቱን ተናግረዋል፡፡  
  በብዛት በወርቅ ምርት ላይ ሕገወጥነት 

እንደሚስተዋል አመላክተው፤ 159 የወርቅ አቅራቢዎች 
ፍቃድ እንዲሰረዝ መደረጉንና ሰባት የወርቅ አቅላጮችና 
አንድ ገዢ ከ 1506 ነጥብ 16 ግራም ወርቅ ጋር በቁጥጥር 
ስር እንዲውሉ መደረጉን ገልጸዋል፡፡ 

   ወይዘሮ ትዕግስት እንዳስታወቁት፤ በማዕድኑ 
ዘርፍ ያለውን ሕገወጥነት ለመከላከል እንዲሁም የወርቅ 
ምርትን ለማሳደግ የማዕድን ሀብትና ፈቃድ አመዘጋገብ 
ወደ ዲጂታል ለመቀየር እየተሰራ  ይገኛል።

   በተጨማሪ ከጸጥታ አካላት ጋር በመቀናጀት 
ሕገወጥነት በሚስተዋልባቸው የማዕድን ምርት መገኛ 
አካባቢዎች ላይ ሰፊ የቁጥጥር ሥራ መከናወኑን 
አስረድተዋል።

ፋንታነሽ ክንዴ

አዲስ አበባ፡- ከግብርና ምርቶች ባለፈ 
የኢንዱስትሪ ግብዓቶችን ለማገበያየት እየሠራ 
መሆኑን የኢትዮጵያ ምርት ገበያ አስታወቀ፡፡ በበጀት 
ዓመቱ ዘጠኝ ወራት 19 ነጥብ 4 ቢሊዮን ብር ዋጋ 
ያላቸው ምርቶችን ማገበያቱንም ገልጿል፡፡

   የኢትዮጵያ ምርት ገበያ የኮርፖሬት 
ኮሙኒኬሽን ኃላፊ አቶ ዳዊት ሙራ ለኢትዮጵያ 
ፕሬስ ድርጅት እንደተናገሩት፤ ተቋሙ አሁን 
ላይ እያገበያያቸው ካሉ የግብርና ምርቶች ባለፈ 
በቀጣይነት የኢንዱስትሪ ግብዓቶችንም ለማገበያየት 
እየሠራ ይገኛል፡፡ 

  የኢንዱስትሪ ጨውን ጨምሮ ሌሎችንም 
ኢንዱስትሪ ግብዓቶች ወደ ግብይት ሥርዓቱ 
ለማስገባት እየተሠራ ነው ሲሉ አስረድተዋል። 

  በተያዘው በጀት ዓመት ሰባት ተጨማሪ 
ምርቶችን ወደ ግብይት ሥርዓቱ ለማስገባት 
የሚያስችል ከጥናት እስከ ኮንትራት ማርቀቅ 
የሚደርስ ሥራ ለመሥራት ታቅዶ እንደነበር 
አመላክተዋል። 

  ከዚህ ውስጥ ጨውና የቢራ ገብስ የግብይት 
አዋጭነታቸው ተጠንቶ የግብይት ውላቸው 
ተዘጋጅቶ እንዲጸድቅ ለሚመለከተው የመንግሥት 
አካል መላኩን ጠቁመዋል። እንደጸደቀም ግብይቱ 
የሚጀመር ይሆናል ብለዋል፡፡

  ተልባ፣ ቆዳና ሌጦ፣ ጥጥ፣ የጎመን ዘርና የጉሎ 
ፍሬ ግብይት ለማከናወን የሚያስችል የአዋጭነት 
ጥናት በመካሄድ ላይ መሆኑንም አስታውቀዋል። 

  ከ16 ዓመታት በፊት የኢትዮጵያ ምርት 
ገበያ በቆሎና ስንዴን በማገበያት ሥራ መጀመሩን 
አስታውሰው፤ በአሁኑ ሰዓት የሚያገበያያቸው 
ምርቶች 23 መድረሳቸውን ተናግረዋል። 

  እንደ አቶ ዳዊት ገለጻ፤ ተቋሙ በተያዘው በጀት 
ዓመት ዘጠኝ ወራት 19 ነጥብ4 ቢሊዮን ብር ዋጋ 
ያላቸው 171 ሚሊዮን 639 ሺህ ኩንታል የተለያዩ 
የግብርና ምርቶች አገበያይቷል።

  ከዚህ ውስጥ 73 ሺህ 393 ሜትሪክ ቶን ሰሊጥ 
ሲገበያይ፤ ቡና ደግሞ 50 ሺህ 329 ሜትሪክ ቶን 
ግብይት መፈጸሙን አመላክተዋል። 

  ከዓምናው ተመሳሳይ ወቅት ጋር ሲነጻጸር ቡና 
በመጠን 17 በመቶ፣ በዋጋ አምስት በመቶ ጭማሪ 
ማሳየቱን ገልጸው፤ ሰሊጥ ደግሞ በመጠን የ45 
በመቶ በዋጋ ደግሞ 51 በመቶ ጭማሪ አሳይቷል 
ብለዋል፡፡

  ዥንጉርጉር ቦሎቄና የርግብ አተር በበጀት 
ዓመቱ ከ95 በመቶ በላይ የመጠንና የዋጋ ጭማሪና 
አፈጻጸም ያሳዩ ምርቶች መሆናቸውን ገልጸዋል፡፡

  በተለያዩ አካባቢዎች የተፈጠረው የጸጥታ 
ሁኔታ፣ የዓለም አቀፍ የምርቶች ዋጋ መለዋወጥ ጋራ 
በተያያዘ ቅንጅታዊ አሠራሮች አለመዳበራቸው፣ 
በድንበር አካባቢዎች ለወጪ ንግድ የሚውሉ 
ምርቶች በኮንትሮባንድ ንግድ መውጣት ተቋሙን 
እየፈተኑ ያሉ ችግሮች መሆናቸውን ጠቅሰዋል። 
ችግሮቹን ለመቅረፍ ከባለድርሻ አካላት ጋር 
በትብብር እየተሠራ መሆኑን አመላክተዋል፡፡  

ምርት ገበያ የኢንዱስትሪ 
ግብዓቶችን ለማገበያየት 
እየሠራ መሆኑን አሳወቀ



      አዲስ ዘመን     ሰኞ ሚያዝያ 28  ቀን 2016 ዓ.ምገጽ 4

ዜና

ከ1ኛ ገጽ የዞረ

ከ1ኛ ገጽ የዞረ

አመለወርቅ ከበደ

  አዲስ አበባ፡- የኢትዮጵያ መንግሥት የውጭ 
ባለሀብቶች በተለያዩ የንግድ ዘርፎች እንዲሳተፉ ያጸደቀው 
መመሪያ የሁለቱን ሀገራት የንግድና ኢንቨስትመንት 
ትብብር ለማሳደግ ሰፊ ዕድል እንደሚፈጥር በኢትዮጵያ 
የኬንያ አምባሳደር ጆርጅ ኦሬና ገለጹ፡፡

  የአዲስ አበባ ንግድና የዘርፍ ማህበራት ምክር ቤት 
ከኬንያ አምራቾች ማህበር በጋራ ያዘጋጁት የንግድና 
ኢንቨስትመነት ፎረም ሰሞኑን ተካሂዷል። 

  አምባሳደር ጆርጅ ኦሬና በወቅቱ እንደገለጹት፤ 
በቅርቡ በኢትዮጵያ መንግሥት የውጭ ባለሀብቶች 
በወጪ፣ በገቢ፣ በጅምላና በችርቻሮ ንግድ እንዲሳተፉ 
የጸደቀው ሕግ የኢትዮጵያን እና የኬንያን የንግድና 
የኢንቨስትመንት ትብብር ለማሳደግ ትልቅ እድል 
ይፈጥራል፡፡

   የውጭ ባለሀብቶች በኢትዮጵያ የሪልስቴት 
ገበያን ጨምሮ፤ በተለያዩ የንግድ መስኮች እንዲሳተፉ 
የተሰጠውን እድል እንደ በጎ ርምጃ እንደሚመለከቱት 
አስረድተዋል፡፡

   የተደረገው ማሻሻያ በሁለቱ ሀገራት መካከል 
ያለውን የግብይት ሂደት ለማሳደግ ጥሩ አማራጭ ነው 
ያሉት አምባሳደሩ፤ የንግዱ ማህበረሰብ በኢትዮጵያ 
በንግድና ኢንቨስትመንት ምን አይነት ዕድሎች እንዳሉ 
እንዲመለከትና ያንን እድል ለጋራ ጥቅም ለማዋል 
ያስችላል ሲሉ አስረድተዋል፡፡

   የኢትዮጵያ ዜጎች በኬንያ ያሉ የንግድና 
የኢንቨስትመንት ዕድሎችን እንዲመረምሩ ጥሪ ያቀረቡት 
አምባሳደሩ፤  የኬንያ ኢንቬስተሮች ደግሞ በኢትዮጵያ 
ያሉትን የገበያ ዕድሎች እንዲመለከቱ እንደሚያበረታቱ 
ጠቁመዋል። ይህም በሁለቱ ሀገራት ያለውን የገበያ አቅም 
በጋራ ለመጠቀም ያስችላል ብለዋል፡፡

  አምባሳደር ጆርጅ ኦሬና እንደተናገሩት፤ ኢትዮጵያ 
እና ኬንያ ያላቸው ግንኙነት ኬንያ ከቅኝ ግዛት ነጻ 
ከመውጣቷ አስቀድሞ ነው፡፡ ኬንያ ነጻ ሀገር ለመሆን 
ባደረገችው ጥረት የኢትዮጵያ አስተዋጽኦ ከፍተኛ ነው፡፡

   ኬንያ ነጻ ሀገር ከሆነች በኋላም ሁለቱ ሀገራት 
በመከላከያ፣ በንግድናኢንቨስትመንት፣ በቱሪዝም፣ 
በአስተዳደራዊ ጉዳዮች፣ በፍልሰትና በተለያዩ ጉዳዮች 
ስምምነት ተፈራርመው በጋራ ሲሰሩ መቆየታቸውን 

አስታውሰዋል፡፡
  በዘንድሮ ዓመት በየካቲት ወር የሁለቱ ሀገራት 

የውጭ ጉዳይ ሚኒስትሮች በሰባት ጉዳዮች ላይ የመግባቢያ 
ስምምነት ማድረጋቸውን የገለጹት አምባሳደሩ፤ 
በዚህም የሁለቱን ሀገራት የኢኮኖሚ ዘርፎች የሚያግዙ 
ስምምነቶች መደረጋቸውን አመላክተዋል። 

  ሁለቱ ሀገራት የአፍሪካ ነጻ የንግድ ቀጣና አባል 
እንደመሆናቸው አሰራሩን በመከተል እንዴት የንግድ 
እንቅስቃሴያቸውን ማሳደግ እንደሚቻል፣ በሞያሌ በኩል 
ለሚደረገው ንግድ ማነቆ የሆነው ቢሮክራስ የመብዛት 
ሁኔታ ለመቀነስና ያሉትን መሰረተ ልማቶች ለማዘመን 
ስምምነት ተደርጓል ሲሉ አስረድተዋል፡፡  

   እ.አ.አ. በ2012 የኢትዮጵያ እና የኬንያ መሪዎች 
በንግድ፣ በመሰረተ ልማት፣ በምግብ ደህንነትና በዘላቂነት 
አብሮ ለመኖር በሚያስችሉ አራት ጉዳዮች ላይ በተለየ 
መልኩ ስምምነት የተፈራረሙ ሲሆን፤ ይህን ስምምነት 
ለማጠናከር በተጨማሪም መግባባት ተደርሷል ብለዋል፡፡

   አምባሳደሩ እንዳስታወቁት፤ የተደረጉ  ስምምነቶች 
ሁሉ የሁለቱን ሀገራት ትብብር ከማሳደግ ባለፈ ለንግድ 
እንቅስቃሴ ምቹ እድል የሚፈጥሩ ናቸው። 

አመለወርቅ ከበደ

   አዲስ አበባ፡- በ2016 በጀት ዓመት በዘጠኝ 
ወራት ከቡና ምርት 835 ሚሊዮን 230 ሺህ ዶላር ገቢ 
መገኘቱን የኢትዮጵያ ቡናና ሻይ ባለስልጣን አስታወቀ፡
፡ በዘጠኝ ወራት ከ174 ሺህ 596 ቶን በላይ የቡና ምርት 
ወደ ውጭ ሀገራት መላኩም ተገልጿል፡፡

  የባለስልጣኑ ምክትል ዋና ዳይሬክተር አቶ ሻፊ 
ኡመር ለኢትዮጵያ ፕሬስ ድርጅት እንደገለጹት፤ በ2016 
በጀት ዓመት  ከ 174 ሺህ 596 ቶን በላይ ቡና ውደ 
ውጭ ተልኮ 835 ሚሊዮን 230 ሺህ የአሜሪካን ዶላር 
ገቢ ተገኝቷል፡፡

   በዘንድሮ ዓመት በዘጠኝ ወራት የተገኘው ገቢ 
ቀደም ባሉት  ዓመታት ከተገኘው አንጻር የተሻለ መሆኑን  
ምክትል ዋና ዳይሬክተሩ አመላክተው፤ የቡና ምርት 
ገቢን ለማሳደግ በተለያዩ ጉዳዮች ላይ የማሻሻያ  ስራ 
ተሰርቷል ሲሉ አስረድተዋል፡፡

   በተሰሩ የሪፎም ስራዎች የቡና ምርት ገቢ ወደ 

ቢሊዮን ዶላር ማደጉን ጠቁመው፤  ባለፈው ዓመት 
ከአንድ ነጥብ 33 ቢሊዮን ዶላር በላይ ገቢ የተገኘ 
ሲሆን፤ በዘንድሮ ዓመት  አንድ ነጥብ 75 ቢሊዮን ዶላር 
ለማግኘት ታቅዶ በስፋት እየተሰራ ነው ሲሉ ገልጸዋል፡፡

   በዘንድሮ ዓመት በዓለም አቀፍ ደረጃ የቡና ዋጋ 
መውረድ እና ከወደብ ጋር ተያይዞ በቀይ ባህር አካባቢ 
የተፈጠረው ችግር በቡና ግብይት ላይ ማነቆ እንደነበር 
አንስተዋል፡፡

  ከወደብ ጋር ተያይዞ ላጋጠመው ችግር የቡና 
ምርት ወደተለያዩ ሀገራት በመኪና እንዲጓግዝ ከማድረግ 
ጀምሮ የተለያዩ ጥረቶች መደረጋቸውን ተናግረዋል። 
የቡና ምርት በስፋት ሲገኝ የገበያ መውረድ ያጋጥማል፤ 
ስለዚህ ስፔሻሊቲ ቡና በስፋት ለመላክ እየተሰራ ነው 
ብለዋል፡፡ 

   አቶ ሻፊ እንዳስታወቁት፤ በዘጠኝ ወራት ከነባር 
የቡና ምርት መዳረሻዎች በተጨማሪ አዳዲስ ገበያዎችን 
የማፈላለግ ስራ ተከናውኗል።

   የኢትዮጵያ ቡና የመግዛት ድርሻቸው እስከ 10 

ባለው ደረጃ ያልነበሩ ሀገራት፤ ከአንድ እስከ 10 ባለው 
ደረጃ መቀላቀል ችለዋል ሲሉ ገልጸዋል፡፡

  የተባበሩት አረብ ኤምሬት፣ ሱዳን እና ቻይና ቀደም 
ብሎ የኢትዮጵያን ቡና በመግዛት ከአንድ እስከ 10 ባለው 
ደረጃ ያልነበሩ ሀገራት ሲሆኑ፤ በዘጠኝ ወራት ቻይና 
ሰባተኛ፣ ሱዳን ስምንተኛ እና አረብ ኤምሬት ዘጠነኛ 
ደረጃ በመያዝ የኢትዮጵያ ቡና መዳረሻ ሆነዋል ሲሉ 
አስረድተዋል፡፡

   ምክትል ዋና ዳይሬክተሩ እንደተናገሩት፤ ከዚህ 
በፊት የገበያ ሰንሰለት መርዘም፤ ቡና በእጅ ስለሚነካካ 
ገዚዎች በሚፈልጉት ደረጃ ጥራቱ የተጠበቀ ምርት 
ማግኘት አስቸጋሪ ነው፡፡

   ችግሩን ለመቅረፍ በመሃል ያለውን ሰንሰለት 
በማሳጠር የቡና አቅራቢና ሻጭ በቀጥታ እንዲገናኙ 
ተደርጓል ብለዋል፡፡

   በተጨማሪም አርሶአደሮች በማህበር ተደራጅተው 
በቀጥታ ቡና ለውጭ ገበያ እንዲያቀርቡ የሪፎርም ስራ 
ተግባራዊ እየተደረገ ነው ሲሉ ተናግረዋል፡፡

“የንግድ መመሪያው በሁለቱ ሀገራት የሚደረገውን 
የንግድ ትብብር ለማሳደግ ሰፊ ዕድል ይፈጥራል”

- በኢትዮጵያ የኬንያ አምባሳደር ጆርጅ ኦሬና

በዘጠኝ ወራት ከቡና ምርት 835 ሚሊዮን 230 ሺህ 
ዶላር ገቢ ተገኝቷል

- ከ174 ሺህ 596 ቶን በላይ ቡና ውደ ውጭ ተልኳል

በመሆኑ መጪው ትውልድ ታሪኩን በልኩ እንዲያውቅ 
ማድረግ ይገባል ሲሉ  ገልጸዋል።
  አርበኞች በአንድነትና በሀገር ፍቅር ስሜት ወራሪው 
ኃይል ዳግም በውርደት  እንዲመለስ በማድረጋቸው 
ውለታን የምናውቅ፣ የምናክብርና የምንዘከር ሰዎች 
በመሆን ድሉን ሕያው  ማድረግ  ያስፈልጋል ብለዋል።

    ፕሬዚዳንት ሳህለወርቅ እንዳመለከቱት፤ የድል ታሪኩ 
ይበልጥ የሚጎላው ሕዝቡ የጋራ ታሪኩን በሚገባው 
ልክ ሲያውቅ፣ ሲስማማበትና  ለታሪክ ተመራማሪዎች 
እንዲሁም ባለሙያዎች ተገቢው እውቅና ሲሰጥ  ነው።
   ታሪክን ከማክበር ባለፈ የሁሉ መሰረት የሆነውን ሰላም 
መገንባት መንከባከብና ሰላምን ሊያሳጡ የሚችሉ ነገሮች 
ሲታዩ ለመፍታት መረባረብ ሁሉም ሊተገብረው የሚገባ 
መሠረታዊ ጉዳይ መሆኑን አንስተዋል።
  ሰላም መተኪያ የሌለው ካመለጠ ደግሞ ለመመለስ 
ከፍተኛ ዋጋ የሚያስከፍል በመሆኑ ሁላችን ለሰላም 
መፈጠር መስራት ይጠበቃል ሲሉ ፕሬዚዳንቷ መልዕክት 

አስተላልፈዋል ።
  በአንዳንድ አካባቢዎች የሚታዩ የሰላም እጦቶች 
እንቅልፍ ሊነሱን ይገባል ያሉት ፕሬዚዳንቷ ፤ ለሀገርና 
ለሕዝቦች ሰላም ሁሉም አካል ቅድሚያ መስጠት አለበት 
ብለዋል።
  የድል ታሪኩን ስናስብ ኢትዮጵያ የጦርነት ታሪክ 
የሚነገርባት ሀገር ብቻ ሳትሆን ሊወር የመጣን ጠላት 
በድል የምናሸንፍበትና እድገታችንን የምናፋጥንበት 
ሊሆን ይገባል ሲሉ ተናግረዋል፡፡
  የጥንታዊት ኢትዮጵያ ጀግኖች አርበኞች ማህበር 
ፕሬዚዳንት ልጅ ዳንኤል ጆቴ መስፍን በበኩላቸው፤ 
የድል በዓሉን ስናስብ በሀገር ፍቅር መስዋትነት 
የተገነባውን ሰላምና ነፃነት በመንከባከብና የተጀመሩ 
የተለያዩ የልማት ሥራዎችን በማስቀጠል መሆን አለበት 
ብለዋል፡፡
  ዛሬ ያገኘናት ሰላምና ክብር በአርበኞቻችን ደምና 
አጥንት የተገኘ ነው ያሉት ፕሬዚዳንቱ፤ መጪው 
ትውልድ የኢትዮጵያን እድገት በሚያፋጥኑ ጉዳዮች ላይ 

አሳታፊ መሆን እንዳለበት አመላክተዋል፡፡
   በመከላከያ የሰው ሀብት አመራር ዋና መምሪያ ኃላፊ 
ሌተናል ጄኔራል ሃጫሉ ሸለመ በበኩላቸው፤ በዱርና 
በገድል የከተቱ ኢትዮጵያውያን አርበኞች በጠንካራ 
የአንድነት መንፈስ ወራሪውን ፋታ በማሳጣት  ለቆ 
እንዲወጣ አድርገው የተከበረችና የታፈረች ኢትዮጵያን 
ማስረከባቸውን አንስተዋል።
  ኢትዮጵያውያን በሀገራቸው የግዛት አንድነትና ነፃነት 
የማይደራደሩ ሕዝቦች መሆናቸውን የተገኘው ድል 
ማሳያ መሆኑን ገልጸው፤ መከላከያ ሠራዊትም የጀግኖች 
አርበኞችን እሴት ተላብሶ ለሕዝቦች ደህንነት እየተዋደቀ 
ያለ ሠራዊት ነው  ብለዋል።
  ሠራዊቱ የሀገር ሰላም አስተማማኝ እስኪሆን ድረስ 
የሚከፍለውን ዋጋ አጠናክሮ እንደሚቀጥል ጠቁመዋል።
   በክብረ በዓሉ ላይ የኢፌዴሪ ፕሬዚዳንት ክብርት 
ወይዘሮ ሳሃለወርቅ ዘውዴን ጨምሮ ጥሪ የተደረገላቸው 
የክብር እንግዶች የተገኙ ሲሆን ከንጋቱ 12 ሰዓትም 
ለበዓሉ ክብር 21 ጊዜ መድፍ ተተኩሷል፡፡

አሁን ላይ  የመንገዱ ግንባታ በተያዘለት ጊዜ ተገንብቶ 
ባለመጠናቀቁ ማህበረሰቡ ከፍተኛ ቅሬታ  እያሰማ 
መሆኑን ጠቁመው፤ ላለፉት ሶስት ዓመታት ግንባታው 
ተስተጓጉሎ መቆየቱንና የካሳ ክፍያ በአግብቡ ባለመከፈሉ 
ማህበረሰቡ ቅሬታ እያቀረበ እንደሚገኝ አንስተዋል።
    በጅማ ዞን የሊሙ ኮሳ ወረዳ ነዋሪዋ ወይዘሮ ህንድያ 
አባ ፊጣ በበኩላቸው፤ የመንገድ ግንባታው በመጓተቱ 
ነፍስጡር እናቶች ወደ ጤና ጣቢያ ሂደው እንዳይወልዱ 
እንቅፋት ፈጥሯል። መንገዱ ግንባታ ሲጀመር የነበረው 
ደስታ አሁን ላይ ደብዝዟል። ስለዚህ ችግሩን በመረዳት 
በቶሎ  ተገንብቶ  ማህበረሰቡ ማህበራዊና ኢኮኖሚያዊ 
እንቅስቃሴውን እንዲያከናውን ሊደረግ ይገባል ብለዋል።
  የማና ወረዳ ነዋሪ የሆኑት አቶ ሰይፉ አባግዴ 
በበኩላቸው፣  ጠቅላይ ሚኒስትሩ  የህበረተሰቡን 
የመልማትና የማደግ ፍላጎት አይተው ያስጀመሩት 
መንገድ በመሆኑ ይህን ያህል ይጓተታል ብለን 
አልጠበቅንም ሲሉ ተናግረዋል። አሁንም ችግሩን በማየት 
በአፋጣኝ እንዲገነባና ማህበረሰቡ ካለበት የማህበራዊና 
ኢኮኖሚያዊ ችግር እንዲላቀቅ የሚመለከተው አካል 
ምላሽ ሊሰጣቸው እንደሚገባ ገልጸዋል።
   በኢትዮጵያ መንገዶች አስተዳደር የጅማና አካባቢው 
ምክትል ስራ አስኪያጅ  አለማየሁ ኪሮስ (ኢ/ር)፤ 
ግንባታውን በተያዘው ጊዜ ለማጠናቀቅ የወሰን ማስከበር 
ስራና አካባቢው ላይ የሚጥለው ወቅቱን ያልጠበቀ ዝናብ 
ፈተና ሆኗል ብለዋል። ይህም ኮንትራክተሩ ስራውን 
በሚፈለገው መጠን  እንዳያከናውን  አድርጐታል። 
ችግሩን የመንገዶች አስተዳደር በመረዳት የግንባታ 
የስራ ፕሮግራሙን እንዲቀየር በማድረግ  የምሽት ስራ 
እንዲሰራ አድርጓል ሲሉ አስረድተዋል።
     የመንገድ ግንባታ ፕሮጀክቱ በ2011 ዓ.ም መስከረም 
ወር ላይ መጀመሩን አስታውሰው፤ ውል የወሰደው 
ኮንትራክተር ስራ ቢጀምርም ዓመታት የመንገዱ ግንባታ 
ተስተጓጉሏል፤ የኢትዮጵያ መንገዶች አስተዳደር ባደረገው 
ግምገማ ኮንተራክተሩ ያለው አቅም በሚፈለገው ልክ 
አልነበረም ብለዋል። 
    የነበሩበትን ፈተናዎች በመለየት ከፍተኛ አመራሩ 
በወሰደው ውሳኔ ከሁለት ሶስት ዓመት በኋላ አማካሪ 
ድርጅት በመቀየር አሁን ላይ የተሻለ አፈጻጸም አሳይቷል 
ሲሉ ጠቁመዋል።
      ከዚህ በፊት ሶስትና አራት አመት ያሳለፈው ጊዜ  
የነበረው ግንባታ በቀን ስራ ብቻ ነበር ያሉት አቶ 
አለማየሁ፣   በዚህ ዓመት ብቻ 21 በመቶ የሚሆነውን  
የአስፓልት ንጣፍ ግንባታ ማጠናቀቅ እንደተቻለ 
አመላክተዋል።
   እንደ ምክትል ስራ አስኪያጁ ገለጻ፣ አጠቃላይ የመንገዱ 
የሲቪል ግንባታ  ከዚህ በፊት ካለበት በመሻሻል  43 
በመቶ ደርሷል። 
    በዚህ ዓመት የተያዘው እቅድ ግንባታውን 50 በመቶ 
ማድረስ ሲሆን፤ ቀሪውን ግንባታ በሚቀጥለው ዓመት 
በማጠናቅቅ ለአገልግሎት ክፍት ለማድረግ እቅድ ተይዞ 
እየተገነባ  መሆኑን አስረድተዋል።
   የመንገዶች አስተዳደርም ፕሮጀክቶችን በቅርበት 
የሚከታተልበት አሰራር በመዘርጋት በጅማ ቢሮ ከፍቶ 
ክትትል እያደረገ  መሆኑን ምክትል ስራ አስኪያጁ 
ጠቁመዋል። 
  ከዚህ በፊት የነበረው ዋይት ናይት የሚባል አማካሪ 
ድርጅት በአሾሼትድ ወይም የተባበሩት የሚባል ሀገር 
በቀል ድርጅት  ተቀይሮ የማማከር ስራውን እያከናወነ 
ሲሆን ፤ ይህም በቀን ብቻ የነበረውን ግንባታ  በማታ 
ጭምር እንዲሰራ አስችሏል ብለዋል።
   የመንገዱ ግንባታ ሲጀመር ከቻይናው  ሲቲጂ ግሩፕ 
ስራ ተቋራጭ ውል ወስዶ ግንባታ እያከናወነ ሲሆን 
የፕሮጀክቱ በጀት ሁለት ነጥብ ሁለት ሰባት ቢሊዮን ብር 
እንደነበር አንስተዋል። 
   ከካሳ ክፍያ ጋር ተያይዞ ነዋሪዎች ቅሬታ እንዳላቸው 
የገለጹት ምክትል ስራ አስኪያጁ፣  ከዚህ በፊት ለፕሮጀክቱ 
መጓተት አንዱ ችግር የነበረው በፊት ተገምተው የቆዩ 
ሰነዶችን ክፍያ በመፈጸም የግንባታ ስራ እየተካሄደ 
መሆኑን ጠቁመዋል። ካሳ ያልተከፈለበት አካባቢ ግምት 
እየተሰራ ወደ ዋና መስሪያ ቤት በመሄድ ክፍያ ይፈጸማል 
ሲሉ አስረድተዋል።
    የካሳ ክፍያ ተከፍሏቸው አነሰን ብለው እንዳልተከፈላቸው 
ቅሬታ የሚያቀርቡ ነዋሪዎች መኖራቸውን ገልጸው፤ ነገር 
ግን ካሳ ክፍያ ሳይክፈል የተነሳ ህብረተሰብ የለም። ቅሬታ 
ካለ ግን ከአካባቢው ማህበረሰብ  የተውጣጡ የቡድን 
አባላት ያሉት የቅሬታ ሰሚ ችግሩን አይቶ ምላሽ ይሰጣል 
ብለዋል። 
    በጅማና አካባቢው በጠቅላይ ሚኒስትር ዐቢይ አሕመድ 
(ዶ/ር) ከተጀመሩ ስድስት የመንገድ ፕሮጀክቶች መካከል 
94 ነጥብ አምስት ኪሎ ሜትር የሚሸፍነው የመረዋ- 
ሶሞዶ ሰቃ- ሊሙ መታጠፊያ የመገነባው መንገድ  አንዱ 
ሲሆን፤  43 በመቶ የደረሰውን ግንባታ  በ2017 ዓ.ም 
በሚያዝያ ወር ለማጠናቀቅ እየተሰራ ነው።

በቀደምት አርበኞች...

 “መንገዱ በተያዘለት...

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ አስፈጻሚ
ስልክ ቁጥር - 011-126-42-22

ኢሜል ፡- epa@press.et
ዋና አዘጋጅ

አንተነህ ኃ/ብርሃን ወ/መድህን 
አድራሻ 

ንፋስ ስልክ ላፍቶ ክ/ከ 
ወረዳ 06

የቤት ቁጥር 319
ኢሜይል - anteneh.hailebirhan@press.et

ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et
       wendwesonshimelis@gmail.com 

የዜና ማዕከል ዋና አዘጋጅ 
ወርቁ ማሩ
Email:- workumaru2@gmail.com
የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ   

ማከፋፈያ :- ስልክ ቁጥር - 011-157-02-70

ኢትዮጵያውያን ሀገራቸው በፋሽስት ጣልያን የተፈጸመባትን ወረራ በመቀልበስ ድል ያደረጉበት 83ኛ ዓመት ትናንት 
ተከብሯል:: ዓድዋ ላይ በኢትዮጵያውያን ከደረሰባቸው ሽንፈት አልማር ያሉት ፋሽስቶች ጣልያኖች ለ40 ዓመታት ቂም 
አርገዘው በድጋሚ ኢትዮጵያን ቢወሩም፣ በጀግኖች ኢትዮጵያውያን ተጋድሎ ለሁለተኛ ጊዜ የሽንፈትን ጽዋ በግድ 
እንዲጎነጩት ተደርገዋል:: 

ጣልያኖች በዓድዋ ጦርነት ወቅት ዘመናዊ መሣሪያ ታጥቀውና የሠለጠነ ሠራዊት ይዘው ወደ ጦርነቱ በመግባት ኋላቀር 
መሣሪያ በታጠቁት ኢትዮጵያውያን ድል የተደረጉት:: ፋሽስት ጣልያንም ከዓድዋ ጦርነት ከ40 ዓመት በኋላ በቂም በቀል 
ተነሳስተው የጦር አውሮፕላኖችን ጨምሮ ዘመናዊ መሣሪያ እና በቅኝ ግዛት ከያዟቸው ሀገሮች ጭምር አያሌ ሠራዊት 
በመልመል ኢትዮጵያን ወረዋል:: 

ይህን የጣልያኖች ወረራ ለመመከት ኢትዮጵያውያን ማይጨው ላይ ከፍተኛ ተጋድሎ አድርገዋል:: ይሁንና ፋሽስቶቹ 
በዓለም መንግሥታት የተከለከለውን የመርዝ ጋዝ ጭምር በመጠቀም ኢትዮጵያውያንን በገዛ ምድራቸው በመጨፍጨፍ 
ሀገሪቱን በመውረር አምስት ዓመታትን በኢትዮጵያውያን ላይ ግፍ ፈጽመዋል:: 

ፋሽስቶቹ የመርዝ ጋዝ በመጠቀም ብቻ አይደለም ኢትዮጵያውያንን በግፍ የጨፈጨፉት:: ጀግኖች ኢትዮጵያውያን 
ለጠላት አንበረከክም በማለታቸው በአዲስ አበባ ከተማ የካቲት 12 ቀን በኢትዮጵያውያን ላይ በፈጸሙት ጭፍጨፋ  ከ30 ሺ 
በላይ ንጹኃን ኢትዮጵያውያን ተሰውተዋል:: ይህ በዶማና በአካፋ ጭምር የተፈጸመ ጭፍጨፋ አድማሱን ከአዲስ አበባ እስከ 
ደብረ ሊባኖስ በማስፋት አያሌ ንጹሃን ኢትዮጵያውያንመየግፍ ሞት እንዲሞቱ ተደርጓል::  በአምስት ዓመቱ ወረራ ፋሽቶችን 
አሻፈረኝ ባሉ በመላ ሀገሪቱ በሚገኙ ኢትዮጵያውያን ላይ የደረሰው ግፍ ተቆጥሮ ተሰፍሮ አያልቅም::

ኢትዮጵያውያን ግን ለዚህ የጣልያን ወረራ እና ላደረሰባቸው ግፍ አልተንበረከኩም፤ ይልቁንም ትግላቸውን አቃጣጠሉት 
እንጂ:: አምስት ዓመታትን በዱር በገደል ተጋድሎ አደረጉ፤ ሌሎች ደግሞ ጠላትን በመሰለል ለወገን ጦር መረጃ በማቀበል 
የበኩላቸውን ተወጡ፤  በዚህ ሁሉ ተጋድሏቸው ኢትዮጵያውያን ጠላትን መግቢያ መውጫ በማሳጣት ተረጋግቶ እንዳይቆይ 
አደረጉት:: 

በዚህም ቅኝ ገዥዎች በመላ ዓለም ረጅም ዓመታትን መቆየትና ያሰቡትን ማሳካት ቢችሉም በኢትዮጵያ ግን ይህን 
ማድረግ እንዳይችሉ ማድረግ ተችሏል:: ጀግኖች ኢትዮጵያውያን ፋሽስቶች ላይ ባደረሱባቸው አሳፋሪ ሽንፈት ፋሽቶቹ 
ሀገሪቱን ጥለው ወጡ:: 

በዚህም ኢትዮጵያውያን የሀገራቸውን ነጻነት ለመጠበቅ፣ ሉዓላዊነታቸውን ለማስከበር የቱንም ያህል ተደራጅቶና 
ታጥቆ የመጣን ኃይል ድል ከማድረግ እንደማይመለሱ በዓድዋ ላይ የሠሩትን ታሪክ በፋሽስት ጣልያን ላይም በመድገም 
ማንነታቸውን ለዓለም በድጋሚ ማሳየት ችለዋል::  

ኢትዮጵያውያን ይህን ሁሉ ድል የተጎናጸፉት በሀገራቸው ጉዳይ የማይደራደሩ፣ በአማኑ ቀን የቱንም ያህል ልዩነት 
ቢኖራቸው በሀገር ጉዳይ ግን አንድ ሆነው የሚነሱ በመሆናቸው ነው:: በሀገር ጉዳይ እግሩን የሚጎትት ፣ ማቄን ጨርቄን የሚል 
ኢትዮጵያዊ የለም:: ሀገር በጠራችው ወሳኝ ወቅት የቤተሰብም ሆነ ሌላ የግል ጉዳዩን ከሀገራዊ ጉዳይ በጭራሽ በልጦበትም 
አያውቅም::  

ከዚያም ወዲህ ጠላቶቻቸው በጦር ሜዳ ውሎ ያጡትን ድል በሌሎች መንገዶች ለመጎናጸፍ ሞክረዋል፤  በሀገር ውስጥ 
ልዩነት እንዲፈጠር ብዙ ሠርተዋል፤ ያ የፈለጉት ልዩነት ተፈጥሯል ሲሉም ሀገሪቱ ላይ በተለያዩ መንገዶች ጥቃት እንዲፈጸም 
ሲያደርጉ እነሱም በተለያዩ የእጅ አዙር መንገዶች ሲፈጽሙ ኖረዋል:: 

ይህን ዓይነት ጥቃቶች በሀገሪቱ ላይ በተደጋጋሚ ተፈጽመው በተደጋጋሚ ከሽፈዋል:: ይሁንና የፈለጉትን ግን አላሳኩም:: 
የኢትዮጵያውያን አንድነት በልዩነት ውስጥ ያለ እንደመሆኑ ጠላት ኢትዮጵያውያኑ ተቃቅረዋል፤ ይሄኔ ነው መውጋት ብሎ 
ሲነሳም አንድ ሆነው የሚያገኛቸው ለእዚህ ነው:: በዚህ ሁሉ ኢትዮጵያውያን የቱንም ያህል ልዩነት ቢኖራቸው በሀገር ጉዳይ 
አንድ መሆናቸውን ለጠላቶቻቸው በተጨባጭ ሲያሳዩ ኖረዋል::

የጦር ሜዳም ሆነ የእነዚህ ድሎቻቸው ምስጢር ኅብረ ብሔራዊ አንድነታቸው ነው:: ከቅርብ ጊዜ ወዲህ ደግሞ ይህን 
አንድነታቸውን የልማታቸው ሁነኛ መሣሪያ አድርገውታል::  ለብዙ ችግር የዳረጋቸው ዋና ጠላታቸው ድህነት መሆኑን በሚገባ 
ተገንዝበው የጦር ሜዳ ድላቸው ምስጢር የሆነውን አንድነታቸውን አስተባብረው ድህነትን ድል ለማድረግ ዘምተውበታል:: 

በዓባይ ግድብ ግንባታ ላይ ያሳዩት ርብርብም ለእዚህ ዋናው ማሳያ ይሆናል:: ሀገሪቱ የዓባይ ግድብን ለመገንባት የሚረዳ 
ፋይናንስ ከዓለም አቀፍ ተቋማት ማግኘት እንደማይቻል አስቀድማ ተገንዝባ ሕዝቧ ላይ አጥብቃ ሠርታለች:: በአንዳንድ 
የተፋሰሱ ሀገሮችና አጋሮቻቸው ጫና የተነሳ ከዓለም አቀፍ የፋይናንስ ተቋማት ብድር ማግኘት እንደማይቻል ተገነዝባ 
ግንባታውን በኢትዮጵያውያን መዋጮ ለማካሄድ በቁርጠኝነት በመሥራቷ ግድቡን በራስ አቅም እውን ማድረግ ተችሏል:: 

ይህ በዓለምም በአፍሪካም ደረጃ ግዙፍ የተባለ ግድብ የኢትዮጵያውያንን የማድረግ አቅም በልማቱም መስክ ማሳየት 
ያስቻለ ሆኗል:: በስንዴ ልማት፣ በዲጂታላይዜሽንና በቱሪዝም መዳረሻዎች ግንባታም እየተመዘገቡ ያሉ ድሎችም የኢትዮጵያ 
ትንሳዔ ቅርብ መሆኑን የሚመሰክሩ ናቸው::  ቀጣይም የኢትዮጵያ አቅም የሕዝቧ አንድነት ነው:: ይህን አንድነት ይበልጥ 
በማጠናከር አሁንም በድህነት ላይ የተጀመረውን ርብርብ ማጠናከር ይገባል:: ግዙፍ አውሮፓዊ ሃይልን በተደጋጋሚ ድል 
ያደረገ አንድነት ድህነትን ለመገርሰስ የሚሳነው አይሆንም!

አሁንም ሰላማዊ አማራጭ !
ኢትዮጵያውያን የጦር ሜዳ ድል 

አቅማቸውን በልማቱም እየደገሙ ነው!
ክብረ መንግስት 

ስለ ሰላም ለመናገር ሳስብ ቀድሞ ወደ አዕምሮዬ 
የሚመጣው ‹‹ሰላም ሰላም ፤ ሰላም ለዓለም ሕዝቦች 
ሁሉ›› የተሰኘው የታዋቂውና አንጋፋው ድምፃዊ መሐመድ 
አሕመድ ዘፈን ነው:: ይህ ዘፈን ልክ እንደ ሀገራችን ብሄራዊ 
መዝሙር ሁሉም ይወደዋል፤ ያቀነቅነዋልም:: የሀገሩን ሰላም 
በመሻት ጥሪ የሚያቀርብበት ነው:: ድምጻዊው የሰላም 
ደወልን በጋራ ያስተጋባበት ድንቅ ግጥምና ዜማ ያለው 
ዘፈን::

በግጥሞቹ ዘመን ተሻግረን ስለኢትዮጵያ ሰላም 
እንድናስብ ያደርገናል:: መልካሙን ብቻ ተናጋሪና አሳቢ 
እንድንሆንም ያስገድደናል:: 

ዜማው ኢትዮጵያ በአስቸጋሪ ሁኔታ ውስጥ ባለችበት 
ወቅት ሁሉ ይዜማል፤ በዚህም ስለሰላም እንድናስብ፣ 
ስለሰላም እንድንሰራ ሲደረግ ኖሯል:: ዛሬም እንደ ሀገር 
የዚህ ዘፈን ጭብጥ ያስፈልገናል:: 

በአለቃ ኪዳነ ወልድ ክፍሌ መዝገበ ቃላት ሐዲስ ላይ 
እንደሰፈረውም፤  ሰላም ማለት  ፍፁም ጤናን፣ እረፍትን፣ 
እርቅን፣ ፍቅርን አንድነትን፣ ደህንነትን፣ ተድላ ደስታን፣ 
ሰላምታን ያቀፈ ጽንሰ ሃሳብ ነው:: ይህም የሰላም ትርጉሙ 
ሰፊ መሆኑን እንመለከታለን:: በብያኔው ለተመለከቱት ሁሉ 
ስንል ለሰላም ልንሠራ ይገባናል:: 

ለእኛ ለኢትዮጵያውያን በተለይ ለአሁኑ ዘመናችን 
ሰላም እጅግ አስፈላጊ ነው:: እንደሚታወቀው ሀገራችን 
የኢኮኖሚ እድገትን እውን የሚያደርጉ፣ ሰላምና መረጋጋትን 
የሚያጸኑ የዴሞክራሲ ሥርዓትን ለማስፈን የሚረዱ በርካታ 
ተግባሮችን እያከናወነች ትገኛለች::  

ሰላም የኢኮኖሚ መሠረቷ፣ የፖለቲካ ሀዲድ እና 
የልማቷ መሽከርከሪያ ምህዋሯ ነው:: እናም ሰላም 
ማህበራዊ፣ ኢኮኖሚያዊና ፖለቲካዊ አጀንዳዎቿ ጉልበት 
ኖሯቸው የተፈለገው ደረጃ ላይ እንዲደርሱ ትልቅ አቅም 
ነው::

ሰላም ሰው ሲገናኝም ሆነ ሲለያይ ደጋግሞ የሚያነሳው 
የዘወትር ጾሎቱ፣ የሕይወቱ መመሪያው ነው:: ከሰላም 
ውጪ ምንም ሊያስብ አይችልም፤ ሁሉም በሰላም ማእቀፍ 
ውስጥ ነው:: 

ምንም እንኳ ቃሉና መሬት ላይ ያለው ነገር 
የማይገናኝበት ሁኔታ ቢስተዋልም፤ ሰላም ስለጠፋ፣ 
ጦርነትና ግጭት ስለተመላለሰ ስለሰላም አይነሳም ማለት 
አይቻልም:: ያጣነውን የጎደለንን  ሰላም መልሰን ለማግኘት 
ሰላም፣ ሰላም እንላለን::፡ 

የሰላም ችግር በሃሳብ ልዩነት ካለማመን ሊመነጭ 
ይችላል:: ጦርነትና ግጭት ብቻ ሳይሆን አሉቧልታም 
ሰላምን ያናጋል:: በሀገራችን ሁከት እየተንሰራፋ፣ ጦር 
መስበቅ  እየገዘፈ፣ ሰውን ለማጥፋት፣ ሀገርን ለማመስ የቃላት 
ፍትጊያው እየተፋፋመ ፣ ስደት እና ጉዳት እየተበራከተ 
ለመምጣቱ መንስኤው አሉታዊ ሃሳብ መንሰራፋቱ እንደሆነ 
ማስረጃ መጠቀስ አያሻንም:: ብዙ ማስረጃዎች አሉንና::  

በቅርቡ በሰላም እጦት ሳቢያ ያሳለፍናቸው ችግሮች 
መልሰን እንድናይ ከሚጎሰመው የጦርነት ነጋሪትና በተለያዩ 
አካባቢዎች በሰላማዊ ሰዎች ላይ ከሚደርሱ ጥቃቶች 
የምንረዳውም ይህንኑ ነው:: ካሳለፍናቸው ችግሮች መማር 
አልቻልንምና ዛሬም በእነዚህ አሉባልታዎች እየተናጥን 
እንገኛለን:: 

 ‹‹ሞኝ ከራሱ፤ ብልህ ከሰዎች ይማራል›› ነበር ተረቱ:: 
እኛ ግን ከራሳችንም ሆነ ከሰዎች መማር አልቻልንም::  
ትናንት ባደረግናቸው ጦርነቶች ብዙዎች ሕይወታቸውን 
አጥተዋል፤ ከቀያቸው ተፈናቅለዋል፤ ሕጻናት ያለአሳዳጊ 
አዛውንቶች ያለጧሪና ቀባሪ ቀርተዋል፤ በርካታ ዜጎች 
በከፋ የርሃብ አለንጋ እንዲገረፉ እና እንዲረግፉ ሆነዋል:: 
ሀብት ንብረታቸው የወደመባቸውንም ቤት ይቁጠራቸው:: 

ተማሪዎችም ትምህርታቸውን እንዳይከታተሉ 
የተደረጉባቸው ሁኔታዎች ጥቂት አይደሉም፤ መምህራንና 
ሌሎች የመንግሥት ሠራተኞች በሰላም እጦት ሳቢያ 
ለበርካታ ወራት ያለደመወዝ የሆኑበት ሁኔታ የችግሩ ስር 
የሰላም እጦት  ነው:: 

በጦርነት ሀገርም ብትሆን ዜጎቿን ተነጥቃለች፤ በብዙ 
ቢሊዮኖች ብር የሚገመት ሀብት እና ንብረቷን አጥታለች:: 
በጦርነት የወደሙ መሠረተ ልማቶችን መልሶ ለመገንባት 
የወጣው ግዙፍ ወጪ ሲታሰብ በራሱ ጦርነት ምን ያህል 
አስከፊ እንደሆን ያመለክታል:: በዚህ በዓለም አቀፍ ደረጃ 
ገጽታዋ በእጅጉ እንዲበላሽ ተደርጓል::

ይህን ሁሉ መከራ ባየች ሀገር ውስጥ እንዴት ዳግም 
ጦርነት ይካሄዳል፤ መሞከርስ ነበረበት ወይ:: ለምን 

ከትናንቱ ችግራችን መማር አቃተን? ‹‹ሞኝ ከራሱ፤ ብልጥ 
ከሰው ይማራል›› ከሆነ ተረቱ እኛ ከየትኛው ምድብ ነን? 
መልሱን የሥነ ልቦናም ሆኑ ሌሎች ምሁራን የሚደርሱበት 
አይመስለኝም:: ለመሆኑ ሀገራችን ለእኛ አትበቃም ይሆን? 
መልሱን በዚህ ፍትጊያ ውስጥ ላሉ ፖለቲከኛ ነኝ ባይ 
‹‹ወግ ጠራቂዎች›› ልተወው:: 

አዳም እና የሄዋንን ልጆች በጎሳ እና በብሔር 
እየከፋፈሉ ልዩነቶች ማስፋት፣ ነገሮችን ማወሳሰብ ምን 
የሚሉት ፖለቲከኝነት ነው? በትናንት ታሪካችን ቀንድ እና 
ጅራት እየለጠፉ መጓተት ምን የሚሉት ፖለቲካ ነው? 

ለእኔ አዋቂ ፖለቲከኛ ማለት በሰላም ውስጥ የሚገኙ 
እድሎችን ተጠቅሞ ኢትዮጵያ እየደከመችበት ያለችውን  
የጸና የሀገረ መንግሥት ግንባታ ሂደት በአለት መሠረት 
ላይ እንዲቆም ማድረግ ነው:: ለዚህ ተግባር እውን መሆን 
የራስን ድርሻ መወጣትም ነው:: 

ሰላም ዘላቂነት ያለው የፖለቲካል ኢኮኖሚ እድገት 
እንዲኖር ከማስቻሉም ባሻገር እንደ ሀገር ጠንካራ 
ተቋማት ለመገንባት አስተዋጽኦው የጎላ ነው:: አስተማማኝ 
የፖለቲካል ኢኮኖሚ እድገት ሲኖር ኅብረተሰቡም 
ስለሰላም የሚኖረው አመለካከት የተሻለ ይሆናል:: 
ይህም ኅብረተሰቡ ሰላምን ለማጽናት የሚያስችል አቅም 
በማጎልበት ፈተናዎች ቢያጋጥሙ እንኳን ያለ ምንም ችግር 
መፍታት ይችላል፤  ግጭት የሚፈታበት ችሎታ መገንባት 
ያስችለዋል:: 

ከዚህ አኳያም አሁን እንደ ሀገር አለያም እንደ ዜጋ 
ለሰላም ማድረግ የሚገባን ሰላም የኔ ጉዳይ ነው ብሎ 
መስራት ነው:: ለጦርነትና ግጭት ምክንያቶች በሚሆኑ 
ጉዳዮች ላይ ከማተኮር እና ጊዜ ከማጥፋት ይልቅ ሰላማዊ 
ዓለም ለመፍጠር መትጋት ይገባናል:: 

የሁሉንም ኢትዮጵያዊ አመለካከት ማስተናገድ መቻል  
ለሰላም የሚደረገውን ሩጫ ወይም ትግል በከፍተኛ ደረጃ 
ውጤታማ ያደርጋል:: ስለሆነም ሀገርን ከችግር ለመታደግ 
የሁሉንም ኢትዮጵያዊ አመለካከቶች ፣ ተቋማትን አሠራር 
እና መዋቅሮችን በመፈተሽ ሁሉን አካታች የሆነ አስታራቂ 
ሃሳብ  ሊቀርብ የሚችልበትን ሁኔታ መፍጠር ይገባል:: 
በዚህም አካታች አስተሳሰቦችን ህብረተሰቡ እንዲላበስ 
በማድረግ በዜጎች መካከል ከፍ ያለ መተማመንን መፍጠር 
ያስፈልጋል:: 

ለሀገር ይበጃል የተባለንም ማንኛውንም ሃሳብ 
አዳምጦ ተግባራዊ ማድረግም ሌላው የዘላቂ ሰላም 
ማምጫ መንገድ ነው:: በአንድ ሀገር ብዙ ጥፋትን ያስከተለ 
ጦርነት ወይም ግጭት በሀገሪቱ የተለያዩ ቡድኖች መካከል 
ሊቀሰቀስ ይችላል:: የጦርነቱ ጦስም በሀገሪቱና በሕዝቧ 
ላይ ከፍተኛ ጉዳት ያስከተለ ሊሆንም ይችላል::  

ለእዚህ ጦርነት መፍትሄው እርቅ ማድረግ ከሆነ እርቅ 
ማድረግ ይገባል፤ እርቅ ደም ያደርቅ አይደለስ የሚባለው:: 
ውይይት ማድረግ ካስፈለገም መወያየት:: ጦርነቱን አቁሞ 
ለጦርነቱ ምክንያት የሆኑትን ችግሮች በሰላማዊ መንገድ 
ለመፍታት ጥረት ማድረግ ውስጥ መግባት መቼም ቢሆን 
ለድርድር አይቀርብም:: 

የፕሪቶሪያው የሰላም ስምምነት ለዚህ አንዱ ማሳያ 
ነው:: ይህ ስምምነት ለሰላም የተከፈለ ትልቅ ዋጋ ነው:: 
ጦርነቱ በሰላም ስምምነት እንዲቆም ተደርጎ ችግሮች 
በሰላማዊ አማራጭ እየታዩ ናቸውና:: 

ለእኛ ችግር ከእኛ በላይ መፍትሄ አፍላቂ የለም:: 
ከራሳችን ጽንፈኛ ፖለቲከኞች በተጨማሪ በርካታ የውጭ 
ሃይሎች አሁንም ከጦርነት አዙሪት እንድንወጣ አይሹም:: 
በቃላት ጦራቸው ያልተባሉ ነገሮችን በማቀባበል ግብ ግብ 
ውስጥ እንድንቆይ ያደርጉናል:: 

ለእኛ ኢትዮጵያውያን ሰላም የመውጣት መግባታችን 
ዋስትና የሀገራዊ ልማታችን ስኬት ቁልፍ መሣሪያ 
ነው:: ለእዚህ ታላቅ መሣሪያ ዘላቂነት ከእያንዳንዱ ዜጋ 
አንስቶ ቤተሰብ፣ ማህበረሰብ ፣ ሕዝብ በሙሉ መሥራት 
ይኖርበታል:: 

ሰላም ለማምጣት ጦርነት አማራጭ ስለአለመሆኑ 
መንግሥት በተደጋጋሚ አስገንዝቧል:: ጦርነት የመጨረሻው 
አማራጭ ነው፤ እኛ ደግሞ ብዙ አይተናልና እዚያ ደረጃ ላይ 
መድረስ የለብንም:: የጦርነት አማራጭ አጥፊ አውዳሚ 
መሆኑን ተረድተናል፤ መፍትሄው አሁን የሰላም አማራጭ 
መሆኑን ተገንዝብን ለተግባራዊነት መሥራት ይኖርብናል::  

ዘላቂ ሰላም በማስፈን ቁሳዊ፣ መንፈሳዊ፣ ሥነ ልቦናዊም 
ሆነ ማኅበራዊ ፍላጎቶችን ማሟላት ይቻላል:: ለእዚህ ሰላም 
እውን መሆን በማኅበረሰቡ ውስጥ ሥር ሰዶ የሚገኘው 
የሰላም ወዳድነት እሴት እንዲጎለብት አጥብቆ መስራት 
ያስፈልጋል:: ሰላም!!  

ነፃ ሃሳብ
 አዲስ ዘመን   ሰኞ ሚያዝያ 28 ቀን 2016 ዓ.ም

ፖለቲካ እና ልዩ ልዩ 

ለመለወጥ  ቆርጣ የተነሳች ከተማ
ክፍለዮሐንስ አንበርብር

ከቅርብ ጊዜ  ወዲህ በአዲስ  አበባ  ከተማ 
እየተመለከትን የምነገኘው  የመሠረተ ልማት 
ሥራዎች ስሟን ከምግባሯ ጋር የሚያጣጥሙ  

ተግባራት እንደሆኑ እየተመለከትን ነው። የከተማ ልማት 
በባህሪው ብዙ ጉዳዮችን በውስጡ ይይዛል:: በተለይም 
ደግሞ አዲስ አበባን የመሰሉ የፖለቲካ፣ የኢኮኖሚ እና 
የማህበራዊ ክዋኔዎች ማዕከል የሆኑ ከተሞች በመሠረተ 
ልማት እና በፅዳት ሊታሙ አይገባም።

ይህንን መነሻ በማድረግ እየተሠራ ያለው ተግባርም  
መልካም ጅምር መሆኑን መገንዘብ ይቻላል። በእርግጥ 
ስር በሰደደ የመሠረተ ልማትና የመሳሰሉት ችግሮች 
የተተበተቡ ከተሞችን የሠለጠነ ከተማ የማድረግ 
ሥራ ብዙ ሥራዎችን የሚጠይቅ እንደሆነ 
ይታወቃል:: ይሁን እንጂ መንግሥት 
አሁን  ከተማዋ ባለችበት መልኩ መቀጠል 
እንደሌለባትና አያሌ ማሻሻያዎች ማድረግ 
እንደሚገባ አምኖ የጀመራቸው ታላላቅ 
የልማት ርምጃዎች ተስፋ ሲጪዎች 
ናቸው። 

አዲስ አበባ የኢትዮጵያ ብቻ 
ሳትሆንም የአፍሪካ ‹‹መዲና›› መሆኗ 
በራሱ ከመሠረተ ልማትና ከፅዳት አንፃር 
ለከተማዋ ብዙ ተግባራዊ ርምጃዎችን 
መውሰድ ይጠይቃል:: ከተማዋ የዓለም 
አቀፍና አህጉር አቀፍ ተቋማት መቀመጫ 
ነች።  የኤምባሲዎችና የዲፕሎማቶች 
መናኸሪያ መሆኗ በራሱ ትኩረትን በቀላሉ 
እንድትስብ ያደርጋታል:: ይህ አጋጣሚ 
በጎ ጎን እንዳለው ሁሉ እነዚህን ተቋማትና 
የማህበረሰቡን የመልማት ፍላጎት 
የሚመጥን የከተማ አደረጃጀት ከሌላት 
ደግሞ በቀላሉ ገፅታዋን የሚያበላሹ 
አሉታዊ አጋጣሚዎች መፈጠራቸው 
አይቀርም።  ለዚህ ነው ሰፋፊና ታላላቅ 
የመሠረተ ልማት ፕሪጀክቶች ትግበራ 
አስፈላጊ የሚሆነው።

የእነዚህ ሁሉ ዲፕሎማሲያዊ ተቋማት 
የስበት ማዕከል የሆነችው አዲስ አበባ 
የበርካቶች ቀዳሚ ዓይን ማረፊያም 
ነች።  የፌዴራል መንግሥትና የከተማ 
አስተዳደሩም በኮሪደር ልማት ፕሮጀክት 
ከተማዋን ማልማትን ቀዳሚ አጀንዳቸው 
ያደረጉት ከእነዚህ መሠረታዊ ምክንያቶች 
ተነስተው መሆኑ ሊሰመርበት ይገባል:: 
በእርግጥ አንድ ከተማ የዓለም አቀፍ 
ተቋማት መቀመጫ ይሁንም አይሁንም 
ዘመኑ የሚጠይቀውን  የመሠረተ ልማት 
ግንባታ፣ የኑሮ ዘይቤ፣ ዘመናዊነትና 
ደረጃውን የጠበቀ አስተዳደር ያሻዋል።  
በዚህ ላይ ከላይ ያነሳኋቸው ተቋማት 
መቀመጫ የመሆን አጋጣሚው ሲኖር 
ደግሞ የሚደረገው ትኩረት በእጥፍ 
እንዲጨምር ያደርገዋል። 

ከተማዋ በዚህ ዓመት ከመቼውም 
ጊዜ  በተለየ ሁኔታ  ሲገነባባት የሚታየው 
መሠረተ ልማትና በቀጣይ እንዲኖራት 
የሚጠበቀው ቁመና ሲታሰቡ ሰፋ ያለ 
የቅርጽና የይዘት ለውጥ እንደምታደርግ 
የሚያሳይ ነው:: የኮሪደር ልማቱ ገና 
ከጅምሩ ይህንኑ እያመላከተ ይገኛል:: 
የመሠረተ ልማት ግንባታዎቹና የከተማዋን 
ውበት በመጠበቅ ረገድ እየተከናወኑ 
ያሉ ሌሎች በርካታ ሥራዎች በእጅጉ 
ቀልብ ሰቅዘው የሚይዙ ናቸው::  ለዚህ 
ነው የልማት ሥራዎቹ ሀዲዳቸውን 
ሳይስቱ መስመራቸውን ጠብቀው እየሄዱ 
መሆናቸውን የምናውቀው።

የ‹‹ኮሪደር›› ልማቱ በሚካሄድባቸው አምስት 
አካባቢዎች ላይ የሚታየው ግንባታ ብዙ ለውጦችን 
ሊያመጣ እንደሚችል አያያዙ በራሱ ያስታወቃል:: 

ግዙፍ የመሠረተ ልማት ግንባታዎች እየተካሄዱ ናቸው፤ 
ልማቱ ከተጀመረ ከ45 ቀናት ብዙም ያልዘለለ ቢሆንም፣ 
በአንዳንድ አካባቢዎች በሚገርም ፍጥነት እየተገባደደ 
ይገኛል:: 

በከተማዋ መሠረተ ልማት ብቻ አይደለም እየተገነባ 
የሚገኘው፤ የከተማዋን ገጽታ ያበላሹ ያረጁ ያፈጁ፣ 
ለከተማዋ ውበት ምንም አይነት እሴት ያልጨመሩ 
ይልቁኑም ውበቷን ያደበዘዙ ግንባታዎች በቅድሚያ 
ለነዋሪዎች ቤትና ቦታ በመስጠት እንዲፈርሱ ተደርጓል:: 
በዚህም ጥቂት የማይበሉ መንደሮች ጽድተው ሌላ ታላቅ 
ልማት ታጭተው አልሚዎችን እየተጠባበቁ ይገኛሉ:: 

ሌሎች ህንጻዎች ደግሞ በኮሪዲሩ ለሚገኙ 
አካባቢዎች በተቀመጠው የልማት አቅጣጫ መሠረት 
እድሳት እንዲያደርጉ አቅጣጫ ተቀምጦ እድሳቱ 

እየተካሄደ ይገኛል::  በጣም ጠባብ የነበሩ 
የእግረኛ መንገዶች ለቀቅ እንዲሉ ተደርገዋል:: 
በተለምዶ ከምናውቃቸው የእግረኛ መንገዶች 
በተጨማሪ መንገድ አጠገብ የሚገኙ ህንጻዎች 
የታችኛውን ወለላቸውን የተወሰነ ክፍል 
ለእግረኛ መንገድ እንዲለቁ ተደርጓል:: 

ልማቱ ከፍተኛ ርብርብ እየተደረገበት 
የሚገኝና ለበርካታ ዜጎችም የሥራ ዕድል 
መፍጠርም የቻለ ነው:: ለ24 ሰዓት 
ለሰባት ቀናት እየተካሄደ የሚገኝ ግዙፍ 
ልማት፣ ለበርካታ ዜጎች የሥራ እድል 
የፈጠረ ስለመሆኑ ልማቱ በሚካሄድባቸው 
አካባቢዎች እየተካሄደ ያለው ርብርብ በሚገባ 
ያመለክታል:: በሥራ እድል ፈጠራው እንደ 
ሀገር እንደ ከተማ አስተዳደርም ለመሥራት 
ለታቀደው ሥራ አስተዋጽኦ ያበረክታል:: 
አካሄዱ በአንድ ድንጋይ ሁለት ወፍ የሚለውን 
አባባል የሚያስታውስ ነው። 

በኮሪደር ልማት  ግንባታዎቹ እየተከናወነ 
ያለው ተግባር መሠረተ ልማትን ተቀናጅቶ 
ከመገንባት አኳያ ያለውን ሰፊ ክፍተት አጢኖ 
በቀጣይ በጋራ ለመሥራት የሚያስችል ሁኔታን 
ሊፈጥር ይችላል::  የመንገድ ግንባታው 
ሲካሄድ ለስልኩም፣ ለኤሌክትሪኩም፣ 
ለውሃውም፣ ለፍሳሽ ማስወገጃውም መስመር 
የሚያገለግሉ መሠረተ ልማቶች በመሬት 
ውስጥ እንዲቀበሩ ተደርጓል:: እነዚህ መሠረተ 
ልማት ዘርጊ አካላት በተዘጋጁላቸው መሠረተ 
ልማቶች ኬብሎቻቸውንና የመሳሰሉት 
በመዘርጋት አገልግሎት መስጠታቸውን 
መቀጠል ይችላሉ::  

ልማቱ በራሱ ከሕዝብ ለሚነሱ ቅሬታዎች 
ምላሽ የሚሰጥ ነው:: በተናጠል የመሠረተ 
ልማት ግንባታ ወቅት የውሃ መስመር 
ሲሰበር፣ የኤሌክትሪክ መስመር የስልክ 
መስመር ሲጎዱ በደንበኞች ላይ የሚደርሰውን 
የአገልግሎት መቋረጥና ያንን ለማስቀጠል 
የሚያጋጥማቸውን የመልካም አስተዳደር 
ችግር ይፈታል::  እንደ ከተማ አስተዳደር 
የተሻለና ዘመናዊ አሠራር ለመዘርጋት ብሎም 
የዘመነ አገልግሎት ለመስጠት ዓይን ከፋች 
ፕሮጀክት እንደሚሆን እምነቴ ነው:: 

በፕሮጀክቱ ላይ የሚደረገው ጥብቅ 
ክትትልና ቁጥጥር 24 ሰአትና ለሰባት ቀናት 
የመሥራት ባህልን በሌሎች ፕሮጀክቶችም 
ላይ እውን ለማድረግ ፕሮጀክቱ መልካም 
እድል ይፈጥራል:: ፕሮጀክት ጀምሮ እንዴት 
መጨረስ እንደሚቻል በተጨባጭ ማሳየት 
ከለውጡ ወቅት አንስቶ የተጀመረ ቢሆንም፣ 
ይህ ፕሮጀክት በበርካታ ደጆች ፣ መሥሪያ 
ቤቶችና  አደባባዮች  የሚያልፍ እንደመሆኑ 
ፕሮጀክት የሚመሩ አካላት ራሳቸውን 
እንዲመለከቱበት መልካም እድል ይፈጥራል::  

ይህች ከተማ እየተከንባለሉ የመጡትን 
መሠረታዊ ችግሮች ለመፍታት ስታደርግ 

የቆየችውን ተግባር ከቁጥቁጥ በማውጣት በአንዳንድ 
አካባቢዎች ላይ መጠነ ሰፊ ሥራዎችን  በመሥራት 
ለመፍታት መሥራት ውስጥ መግባት መጀመሯን 

ይህ ግዙፍ የኮሪደር ልማት ያመለክታል:: ልማቱ 
በሚካሄድባቸው አካባቢዎች እየተገነቡ ያሉ መሠረተ 
ልማቶችና ለመገንባት የታቀዱ ሥራዎች ሲታሰቡ 
በእርግጥም ከተማዋ ስር የሰደዱ ችግሮቿን ለመፍታት 
ቆርጣ ተነስታለች:: 

ከተማዋ ሌሎች በርካታ የሰው ተኮር፣ የመሠረተ 
ልማት፣ የኑሮ ውድነትን ለማርገብ የሚረዱ ሥራዎችን 
እያካሄደች እንደምትገኝ ይታወቃል:: ሌሎች የመልካም 
አስተዳደር፣ የሰላምና ጸጥታ ሥራዎችም እየተካሄዱባት 
ይገኛሉ::

ለኮርደር ልማቱ የተሰጠው ትኩረትና በከፍተኛ 
ርብርብ እየተካሄደ ያለበት ሁኔታ ሌሎች የከተማዋን 
መሠረታዊ ችግሮች በከፍተኛ ርብርብ ለመፍታት 
መሥራት እንደሚቻልም ያስገነዝባል:: በከተማዋ 
የሚካሄዱ ልዩ ልዩ ተግባሮች በሚገባ የሚከታተላቸው 
የሚቆጣጠራቸው  ቢያገኙ ምን ያህል ውጤታማ 
ሊሆኑ እንደሚችሉ ከዚህ የኮሪደር ልማትና ቀደም 
ሲል ከተካሄዱ ግዙፍ ፕሮጀክቶች አፈጻጻም መረዳት 
ይቻላል::  

እንደሚታወቀው እንደ ሀገር መንግሥት በሀገሪቱ 
ከተሞች የተንሰራፋውን የኑሮ ውድነት ለማርገብ እየሠራ 
ይገኛል:: የግብርና ምርቶች በሸማቾች ማኅበራት በኩል 
በተመጣጣኝ ዋጋ እንዲቀርቡ ለማድረግ ማህበራቱን 
ከአርሶ አደሮች ማህበራት ጋር በማስተሳሰር እየተሠራ 
ነው:: መሠረታዊ ሸቀጦች በድጎማ እንዲቀርቡ እየተደረገ 
ይገኛል:: 

ከዚህ በተጨማሪ የአዲስ አበባ ከተማ አስተዳደር 
በከተማዋ መግቢያ በሮች አካባቢ በገነባቸው የግብርና 
ምርቶች መሸጫ ማእከላት በኩል የግብርና ምርቶች 
ለሸማቹ በቀጥታ የሚደርሱበትን ሁኔታ እየፈጠረ ነው:: 
ይህም ምርቶቹን ከደላሎች መዳፍ ውስጥ በማስወጣት 
አምራችና ሸማች ብቻ እንዲገበያዩ እድል የሚፈጥር 
አካሄድ ነው:: 

በምገባ መርሃ ግብር፣ ህብረተሰቡን ባለሀብቶችን 
ወዘተ፣ በማስተባበር አቅመ ደካሞችን፣ ዝቅተኛ ገቢ 
ያላቸውን፣ የጎዳና ተዳዳሪዎች ለመደገፍ እየተሠራ 
መሆኑ ይታወቃል:: በከተማዋ በነዋሪዎች ላይ በኪራይ 
ዋጋ ጭማሪ የሚደርሰውን ግፍ ለማስቀረትም ችግሩን 
የሚፈታ የቤት ኪራይ አስተዳደርና አዋጅ አውጥቷል፤ 
አዋጁ መተግበር ሲጀምር የኑሮ ውድነቱን ለማረግብ 
ከፍተኛ ሚና እንደሚጫወት ይጠበቃል:: 

በከተማዋ ሌሎች ለኑሮ ውድነት ምክንያት 
የሚሆኑ ችግሮች በስፋት ይስተዋላሉ:: መጀመሪያ 
የመቀመጪያዬን እንዳለችው ዝንጀሮ በከተማዋ በርካታ 
ስር የሰደዱ ችግሮች ቢኖሩም አስተዳደሩም የፌዴራል 
መንግሥቱም የከተማዋ መሠረታዊ ቁልፍ መሠረታዊ 
ችግር የሆነውን የኑሮ ውድነት ለመፍታት አሁንም 
አቅማቸውን አስተባብረው ሊሠሩ ይገባል:: ይህን 
ለማድረግ ደግሞ በኮሪደር ልማቱ አቅማቸው የታየ 
እንደመሆኑ በቀጣይ ደግሞ በእዚህ ችግር ላይ ርብርብ 
የሚደረግበትን ሁኔታ እውን እንዲያደርጉ እጠይቃለሁ:: 

ከፍ ብዬ እንደጠቀስኩት የኑሮ ውድነቱን ለመፍታት 
ብዙ እየተሠራ ነው:: ከችግሩ ግዝፈት አኳያ ግን ግዙፍ 
ሥራዎች መሥራት ይጠይቃል:: በዚህች ሀገር በዚህች 
ከተማ ዋጋ የሚጨምርበት ምክንያት ኢኮኖሚያዊ 
አለመሆኑ በተደጋጋሚ ተገልጿል:: ለዋጋ ንረቱ እሴት 
የማይጨምሩ እንደ ደላላ ያሉ አካላት፣ አንዳንድ 
ስግብግብ ነጋዴዎች በምክንያትነት ሲጠቀሱ ይሰማል:: 
ይሄ መታወቁ ጥሩ ነው:: እነዚህን አካላት አደብ ማስገዛት 
ላይ ካልተሠራ ግን እስከ አሁን እየተደረገ ባለው መንገድ 
ብቻ የኑሮ ውድነቱን በዘላቂነት መፍታት አይቻልም:: 
የችግሩ ስፋት በኮርደር ልማቱ ልክ፣ ምናልባትም ከዚያ 
በላይ ከፍተኛ ርብርብ ማድረግን ይጠይቃል:: 

ችግሩን በመሠረታዊነት ለመፍታት ለኑሮ ውድነት 
ምክንያት የሆኑትን ችግሮች በጥናት ላይ ተመሥርቶ 
በመለየት መፍትሄ ማመላከትና የኮሪደር ልማቱን ያህል 
አቅም ፈጥሮ ለተግባራዊነቱ መሥራት ያስፈልጋል::  
የከተማ አስተዳደሩ የከተማዋን ስር የሰደዱ ችግሮች 
ለመፍታት በኮሪደር ልማቱ ቆርጦ መነሳቱን እንዳሳየ 
ሁሉ የኑሮ ውድነትንና የመሳሰሉትን ችግሮችም 
በተመሳሳይ አግባብ ለመፍታት ቁርጠኛ ሆኖ ለመሥራት 
ከወዲሁ መዘጋጀትም ይኖርበታል:: 

ለኮርደር ልማቱ የተሰጠው 
ትኩረትና በከፍተኛ ርብርብ 

እየተካሄደ ያለበት ሁኔታ 
ሌሎች የከተማዋን መሠረታዊ 

ችግሮች በከፍተኛ ርብርብ 
ለመፍታት መሥራት 

እንደሚቻልም ያስገነዝባል

ኢኮኖሚ

ግብርና   
የሲምቢጣን ታሪክ የቀየሩት የአርሶ አደሮቹ እጆች

ማህሌት አብዱል

በማዕከላዊ ኢትዮጵያ ክልል፣ ሃላባ ዞን፣ በወይራ 
ዲጆ ወረዳ የምትገኘውን ሲምቢጣ ቀበሌን የሚያውቃት 
ሁሉ ሁሌም ከአዕምሮው አንድ ነገር አይጠፋም፤ 
ይኸውም ዝናብ በጣለ ቁጥር መላውን የሲምቢጣ 
አካባቢ የሚያጥለቀልቀው ጎርፍ ነው:: ሕዝቡም ቢሆን 
በብዙ ጥረት ያለማው ማሳና የገነባው ቤት በደራሹ ገርፍ 
ሲዋጥበት ቤተሰቡንና ራሱን ለማዳን በየዓመቱ ቀዬውን 
ሲለቅ ኖሯል:: 

የክልሉም ሆነ የፌደራል መንግስቱ የሲምቢጣ 
ስም በተነሳ ቁጥር ያ መከረኛ ጎርፍ ስለመምጣቱ 
አይጠራጠሩም፤ እናም  ሕዝቡን ለማዳን ከዚህም ከዚያም 
ይሯሯጣሉ፤ በጎ አድራጊዎችም ለእርዳታ  ይረባረባሉ:: 
ግን ደግሞ ሁሌም ቢሆን ጎርፉ መምጣቱም ሆነ ሕዝቡም 
መፈናቀሉና እርዳታ መጠበቁ የማይቀሩ ክስተቶች ሆነው 
ቆይተዋል:: 

አሁን ግን ያ ታሪክ ተቀይሯል፤ አንድም ሰው ቢሆን 
በጎርፍ ምክንያት ቀዬውን ለቆ አይሄድም፤ የእርዳታ 
እጅም አይጠበቅም:: ይልቁንም ሲምቢጣዎች ቀኑ 
ነግቶ እስኪመሽ ድረስ የእርሻ ማሳቸውንና ጓሯቸውን 
ይቆፍራሉ፤ ይተክላሉ፤ የተከሉትን ይንከባከባሉ፤ 
የደረሰውን ምርት ይሰበስባሉ፤ ገበያ የሚወጣውን 
ያወጣሉ:: ይህ የብርቱዎቹ ሲምቢዎች የቀን ተቀን ውሎ 
ነው::  

ከእነዚህ ብርቱ የሲምቢጣ አርሶ አደሮች መካከል 
ደግሞ  አርሶአደር ገረመው መሃመድ  አንዱ ናቸው:: 
እርሳቸው እንደሚናገሩት፤ ከዚሀ ቀደም በተወሰነ ደረጃ 
በቆሎና ስንዴ ያለሙ ነበር:: ይሁንና አብዛኛውን ጊዜ በዘር 
የሸፈኑት ማሳ በጎርፍ የሚጎዳ ከመሆኑ ጋር ተያይዞ  ከፍተኛ 
ችግር ውስጥ በመግባታቸው የመንግስትን እርዳታ ጠባቂ 
ለመሆን ተገደው ነበር:: ሁሌም ቢሆን ጎርፍ በመጣ ቁጥር  
ቤት ንብረታቸውን ጥለው ወደአጎራባቾቻቸው ቀበሌዎች 
ቤተሰባቸውን ይዘው ይሄዳሉ:: 

ልጆችን አስተምሮ ለወግ ማዕረግ ማብቃት ቀርቶ 
አብልቶ ሕይወትን ለማቆየት ፈተና የሆነበት አጋጣሚ 
ነበር:: አካባቢው ከሁለት አቅጣጫ በሚመጣ ጎርፍ 
ይጥለቀለቅ ስለነበርም ከመላው ቀበሌ አንዲት  ቅርጫት 
ምርት እንኳን መሰብሰብ አይቻልም:: ከዚያ ይልቅም ጎርፍ 
የተኛበትን ሳር ሽጦ የእለት ጉርሱን ለመሸፈን ይጣጣር 
ነበር:: 

‹‹ጎርፉ ከሚያደርስብን ጫና የተነሳ ልጆቻችንን 
ማብላትም ሆነ ማስተማር ለእኛ እጅግ ከባድ ነበር፤ 
ከሁሉም በላይ ጎርፉን ተከትሎ በሚከሰቱ ወረርሽኞች 
በሽታዎች ብዙ ወላጆች ልጆቻቸውን የሚያጡበትና 
ሕክምና ለማግኘት የሚያዩት ውጣ ውረድ ከፍተኛ ነበር›› 
ይላሉ::  

ይሁንና ከአምስት ዓመት በፊት ለመፀዳጃ የሚሆን 
ጉድጓድ በአንድ ሰው አማካኝነት እየተቆፈረ በነበረበት 
ወቅት በአካባቢው ሰፊ የከርሰ ምድር ውሃ መኖሩ 
ይረጋገጣል:: ይህንንም ለማጣራት ያስችላቸው ዘንድም 
መቂ ድረስ በመሄድ ባለሙያ አምጥተው ማስፈተሻቸውን 
ይጠቅሳሉ:: ከባለሙያውም በአካባቢው ሰፊ የከርሰ 
ምድር ውሃ ሃብት በመኖሩ፤ የመስኖ ልማት ቢሞክሩ 
ተጠቃሚ እንደሚሆኑ ለአካባቢው አርሶአደሮች ምክር 
እንደተሰጣቸው ያመለክታሉ:: ‹‹በአሁኑ ወቅት በማህበር 
ተደራጅቼ ሙዝ፣ አቦካዶ፣ ፓፓያ፤ ቡናና ሌሎችንም 
አትክልቶች አመርታለሁ፤ በዚህም  ከፍተኛ ገቢ እያገኘሁ 
ኑሮዬን አሻሽያለሁ›› ይላሉ::   

‹‹ማንኛውም ዜጋ ድህነትን ቤት ውስጥ አስቀምጦ 
ልጆች ማሳደግም ሆነ ኑሮውን መለወጥ አይችልም የሚል 
መግባባት ፈጥረን እናቶችና ሕፃናት ሳይቀሩ ወደ ልማት 
ገብተናል፤ በዚህም ከዚህ ቀደም ከነበርንበት  እርዳታ 
ጠባቂነት ሙሉ ለሙሉ ተላቀናል፤ ልጆቻችን የተመጣጠነ 
ምግብ በልተው በጥሩ ሁኔታ እያደጉልን ነው፤ አንዲትም 
እናት ምግብ ፍለጋ አትሰደድም፤ ከዘይትና ጨው ውጪ 
ገበያም አትወጣም፤ ምክንያቱም ለምግብ የሚያስፈልጋትን 
ሁሉ ከጓሮዋ የምታገኝ በመሆኑ ነው›› ሲሉም ያስረዳሉ:: 

ማኅበረሰቡ በተፈጠረው መግባባት መንግስት 
የሚሰጠውን የሴፍትኔት ድጋፍ በመተው ፊቱን ሙሉ 
ለመሉ ወደ ልማት ማዞሩን ያመለክታሉ:: ‹‹በሴፍትኔት 
ፍለጋ የምናቃጥለውን ጊዜ ወደጓሮ ልማት በማዞራችን 
ውጤታማ ሆነናል፤ ልጆችንም በቅርበት ተንከባክበን 
ለማሳደግ ችለናል፤ በሴፍትኔት በወር የምናገኘው ቢበዛ 
900 ብር ነበር፤ አሁን በአንድ የሙዝ ተከል አንድ ዙር 

ምርት ብቻ 700 ብር እናገኛለን፤ በትንሹ 10 ሙዝ ያለው 
አርሶአደር ሰባት ሺ ብር ያገኛል›› በማለት ጥቅሙ ፈፅሞ 
ለውድድር የሚቀርብ አለመሆኑን ያብራራሉ:: አብዛኞቹ 
አርሶአደሮች ባመረቱት ምርት የገቢ አቅማቸው በማደጉ 
የሳር ጎጆዎቻቸውን ወደ ቆርቆሮ ቤት ቀይረዋል፤ የአኗኗር 
ዘይቤያቸውንም አሻሽለዋል ይላሉ:: በቀጣይም ሁሉንም 
የሲምቢጣ አርሶ አደር ከተረጂነት ለማላቀቅ ነዋሪው 
ርብርቡን አጠናክሮ እንደሚቀጥል ነው የተናገሩት::

አሁን ላይ አርሶአደር ገረመውም ሆነ ጎረቤቶቻቸው 
ከራሳቸው አልፈው ሸኖ ወረዳ፣ ሃላባ ዞን፣ ስልጤ ዞን፣ 
ሳንኩራ፣ ወራቤ፣ ቡታጅራና በሌሎችም አካባቢዎች ላይ 
ምርቶቻችንን ተደራሽ ያደርጋሉ:: የቀበሌዋ አርሶአደሮች 
በተለይም በ2016 በጀት ዓመት ጥቅል ጎመንና 
ቲማቲም በስፋት በማምረት አዲስ አበባ ድረስ መላክ 
መጀመራቸውን ይጠቅሳሉ:: 

የወረዳው ምክትል አስተዳዳሪና የወረዳው ግብርና 
ፅህፈት ቤት ኃላፊ አቶ ገበና ሰማን እንደሚሉት፤ 
በወረዳዋ ካሉት 26 ቀበሌዎች መካከል ሰባቱ የጎርፍ 
ተጋላጭ ናቸው:: ሲምቢጣ ደግሞ ከሁሉም በላይ ጎርፉ 
የሚያጠቃው ቀበሌ ነው:: በዚህ ምክንያት አብዛኛው 
የቀበሌዋ ነዋሪዎች ተፈናቅለው ይኖሩ ነበር:: ጎርፉን 
መቀነስ ያስችል ዘንድ የክልሉ መንግስት ከዞንና ወረዳ 3 
ነጥብ 5 ኪሎ ሜትር ርቀት ላይ በሚገኘው ዲጆ ወንዝ 
ላይ መቀለሻ ተሰርቷል:: የተራቆቱ አካባቢዎች ላይ ደግሞ 
የተፋሰስ ሥራ በሕዝቡ ርብርብ ተከናውኗል:: 

‹‹ሲምቢጣ ላይ በተለይ ክረምት ወቅት ጎርፉ 
ለሕይወት አደገኛ በመሆኑ ማንኛውም ሰው መግባት  
አይችልም ነበር፤ አይደለም መኪና በእግር መግባት 
የማይቻልበትም ነበር›› ሲሉ የሚያስታውሱት ኃላፊው፤ 
በሀገር ደረጃ የበጋ መስኖ ስንዴ ከተጀመረ ወዲህ ግን 
በስንዴም ሆነ በሌሎች የአትክልትና ፍራፍሬ ልማት 
ከፍተኛ አምራች ቀበሌ መሆን መጀመሯን ያመለክታሉ:: 

በተለይ ደግሞ በአትክልትና ፍራፍሬ ልማት ሲምቢጣ 
ቀበሌ ትታወቅበት የነበረውን ክፉ ታሪክ መቀየሯን 
ያመለክታሉ:: ‹‹አምና ስምንት ሺ የሙዝ ችግኝ ከአርባ 
ምንጭ አምጥተን በአጭር ጊዜ ውስጥ ምርት ማግኘት 
ጀምረናል›› ይላሉ::

ይህንን ለማድረግ ግን አስቀድሞ ለአርሶአደሩ 
ሰፊ የግንዛቤ ማስበጫ ስራ መሰራቱን ይጠቅሳሉ፤ 
‹‹ከአርሶአደሩ ጋር መግባባት ከፈጠርን በኋላ በተለይም 
በአጭር ጊዜ ውስጥ አርሶአደሩ ምርት የሚያገኝበትን 
መንገድ ለማሳየት ገበሬውን አሰልጥነናል›› ይላሉ:: 
በተጨማሪም የግብርና ባለሙያዎችን ቁጥር በርከት 
በማድረግ አርሶአደሩን መሬት ከማዘጋጀት ጀምሮ ምርቱ 
እስኪሰበሰብ ድረስ ከስር ከስሩ እንዲደግፉ መደረጉንም 
ያስረዳሉ:: ሙዝ  ደግሞ በቂ ውሃና እንክብካቤ የሚፈልግ 
በመሆኑ ባለሙያዎቹ ያለመታከት ድጋፍ ሲያደርጉ 
መቆየታቸውን ይጠቁማሉ:: ‹‹ሙዙን ከአርባ ምንጭ 
ካመጣን በኋላ በቅድሚያ በ100 አርሶአደሮች ጓሮ ላይ 
ጉድጓድ አስቆፍረን ተከልን፤ እሱም በ11 ወራት ውስጥ 
ምርት መስጠት ጀመረ›› ሲሉም ያብራራሉ::

እንደ ኃላፊው ገለፃ፤ በሲምቢጣ ቀበሌ የተጀመረው 
የአትክልትና ፍራፍሬ ልማት ስኬታማ ይሆን ዘንድ 
በቅድሚያ የልማት ቡድን የተደራጀ ሲሆን፣ ለዚህ ቡድን 
አባላትም ከጉድጓድ ዝግጅት ጀምሮ ባሉ ስራዎች ላይ 
ስልጠና ተሰጥቷቸዋል:: በጎርፍ የተራቆተውን አፈር 
ለማልማትም ኮምፖስት በስፋት እንዲጠቀሙ ተደርጓል:: 

ሲምቢጣን ጨምሮ በስምንት ቀበሌዎች ላይ የመስኖ 
አውታሮች ግንባታ ተከናውኗል:: ከዚሁ ጎን ለጎንም የገበያ 
ትስስር እንዲፈጠርላቸው ከፍተኛ ጥረት የተደረገ ሲሆን፣ 
ይሁንና አካባቢው ከጎርፍ ባሻገር ከፍተኛ የመንገድ 
መሰረተ ልማት ችግር ያለበት በመሆኑ ሕብረተሰቡን 
በማስተባበር በተወሰነ ደረጃም ቢሆን  መንገዱን ምቹ 
የማድረግ ስራ ተሰርቷል:: 

ሲምቢጣን ጨምሮ በስምንት ቀበሌዎች ላይ  
በመስኖ አውታሮቹ በመጠቀምም  የስንዴ ልማት 
ስራ መከወኑን የሚጠቅሱት ምክትል አስተዳዳሪው፤ 
ከዚሁ ጎን ለጎን የክልሉ ኢኒሼቲቭ የሆነውን 30-40-30 
የልማት መርሃግብር ተግባራዊ የማድረግ ስራ መሰራቱን 
ያስረዳሉ:: ‹‹በአሁኑ ወቅትም የተገኘውን ተሞክሮ 
በመቀመር በ26 ቀበሌዎች ላይ  ለማዳረስ እየሰራን ነው፤ 
በተለይ አትክልትና ፍራፍሬ በስፋት በማልማት ለአዋሳኝ 
ወረዳዎችና ዞኖች ጭምር ምርቱን ማቅረብ ችለናል›› 
ሲሉም ያስረዳሉ:: 

በዋናነትም ቲማቲምና ጥቅል ጎመን በስፋት 
መመረቱን ጠቅሰው፤ ይሁንና የግሪሳ ወፍ በስንዴ ልማቱ 
ላይ ጉዳት በማድረሱ፣ ዋግም በመከሰቱ  ምክንያት 
ከአምናው ምርት ዘንድሮ  የቀነሰበት ሁኔታ መፈጠሩን 
አቶ ጎበና ያመለክታሉ:: ይህ በመሆኑ ምክንያት ለስንዴ 
የተለየው ማሳ ባዶ እንዲሆን በማለም አርሶአደሩ ፊቱን 
ወደ አትክልትና ፍራፍሬ እንዲያዞር መደረጉን ይጠቅሳሉ:: 
ለዚህ ደግሞ ከስድስት እስከ 20 ሜትር የሚደርሱ በርካታ 
ጉድጓዶችን በመቆፈር የከርሰ ምድር ውሃ በማውጣት 
በመስኖ እንዲለማ መደረጉን ያስረዳሉ:: ወረዳውና ዞኑ 
በመተባበር አርሶአደሩ አንድ ለአምስት እንዲደራጅ 
አድርገን፤ በኩታ ገጠም እንዲያርሱና፣ የውሃ ፓምፖችን 
እንዲጠቀሙ አድርገናል›› ይላሉ:: ግን ደግሞ የነዳጅ ዋጋ 

በመናሩ ምከንያት አርሶአደሩ የተቸገረበት ሁኔታ ተፈጥሮ 
እንደነበር አስታውሰው፤ ይህንን ችግር ለመፍታትም ከዞኑ 
ንግድና ኢንዱስትሪ መምሪያ ጋር በመተባበር የድጋፍ ስራ 
መሰራቱን ነው ያብራሩት:: 

እንደ ምክትል አስተዳዳሪው ገለፃ፤ እንደማዳበሪያና 
ምርጥ ዘር ያሉ ግብዓቶችን አርሶአደሩ በወቅቱና በበቂ 
ሁኔታ እንዲያገኝ ርብርብ ተደርጓል:: ከዚህም ጎን ለገጎን 
ለከርሰ ምድር ውሃ ማውጫ የሚጠቀምበትን የነዳጅ 
ችግር ለመፍታት ያስችል ዘንድ የሶላር ቴክኖሎጂዎችን  
ለአርሶ አደሩ ማከፋፈል ተችሏል:: በአሁኑ ወቅትም የውሃ 
አማራጭ ባለባቸው አካባቢዎች ላይ የአትክልትና ፍራፍሬ 
ልማቱን የማስፋት ስራ እየተሰራ ሲሆን በተለይም የሙዝ 
ምርቱን ለማስፋት በሁለት ቀበሌዎች የሚኖሩ 300 
አርሶአደሮችን በማደራጀት  17 ሺ  ሙዝ የሚተከልበት 
ጉድጓድ ተዘጋጅቶ በተወሰነ ደረጃ ተከላ ተጀምሯል:: በሽታ 
እንዳይስፋፋ በቂ ባለሙያዎችን በመመደብ የቁጥጥር ስራ 
እየተሰራ ነው:: በተጓዳኝም የአፈርና ውሃ ጥበቃ ከሌሎች 
ወረዳዎች ጋር በመቀናጀት ጭምር የሚሰሩ ይሆናሉ:: 

በአሁኑ ወቅት የወረዳው ምርቶች ከአካባቢው ገበያ 
ባሻገር እስከ ዲላና ወላይታ ሶዶ ድረስ ተፈላጊ እየሆኑ 
መምጣታቸውን ጠቁመው፤ ወረዳው የገበያ ትስስር 
በመፍጠር ሚናውን እየተወጣ እንደሆነም ያመለክታሉ:: 
በቀጣይም በሁሉም የወረዳዋ ቀበሌዎች የማስፋፋት 
ስራ እንደሚሰራ አመልክተው ይሁንና በመንገድ መሰረተ 
ልማት ችግር ምክንያት  ምርት ሊባክን ይችላል የሚል 
ስጋት እንዳላቸውም ያስረዳሉ:: 

‹‹በእኛ አቅም 406 ሚሊዮን ብር በሚገመት ጉልበት 
አርሶአደሩን በማስተባበር መንገዱን ምቹ የማድረግ ስራ 
ሰርተናል፤ ይሁንና በርካታ ድልድዮች የሚያስፈልጉ 
በመሆናቸውና ይህም በእኛ አቅም የሚሰራ ባለመሆኑ 
ለሚመለከታቸው የዞንና የክልል አካላት ሪፖርት 
አድርገናል›› ሲሉ ይጠቅሳሉ:: ከጸሀይ ኃይል /ሶላር 
ቴክኖሎጂ/ ጋር ተያይዞ ያለውን እጥረት ለመፍታት የክልሉ 
መንግስት ቃል የገባላቸው መሆኑን  ነው ያስገነዘቡት:: 

በማዕከላዊ ኢትዮጵያ ክልል በምክትል ርዕሰ 
መስተዳደር ማዕረግ የግብርና ገጠር ልማት ክላስተር 
አስተባባሪና  የግብርና ቢሮ ኃላፊ አቶ ኡስማን ሱሩር 
ከኢትዮጵያ ፕሬስ ድርጅት ጋር በነበራቸው ቆይታ 
እንደተናገሩት፤ የሲምቢጣ አርሶአደሮች ከነበሩበት 
የተረጂነት ሁኔታና አስተሳሰብ ተላቀው ወደ አምራችነት 
ብሎም እስከ ማዕከላዊ ገበያ ድረስ ምርት ማቅረብ 
የቻሉበት መንገድ ከክልሉ አልፎ ለመላው ሀገሪቱ 
አርሶአደሮች ምሳሌ ያደርጋቸዋል:: ሴፍትኔት ከመጠበቅ 
ወጥተው ለክልሉ ገቢ ሁነኛ ምንጭ መሆን መቻላቸውም 
የሚያበረታታ ነው::

ይህን የምርታማነት ተሞክሮ ወደ ሌሎች የክልሉ 
አካባቢዎች ተደራሽ ለማድረግ እየተሰራ መሆኑን 
ጠቅሰው፤ በዚህም ረገድ አርሶአደሮቹም ሆነ ወረዳው 
የሚያነሱት የሶላር ፓምፕና የመንገድ መሰረተ ልማት 
ችግሮችን ለመፍታት የክልሉ መንግስት ትኩረት አድርጎ 
እየሰራ መሆኑን ያመለክታሉ:: ይሁንና በተለይ የሶላር 
ፓምፑ ከውጭ በከፍተኛ የውጭ ምንዛሬ የሚገቡ 
መሆናቸውን ጠቅሰው፣ በክልሉ አቅም ብቻ በታሰበው 
ልክ ተደራሽ ማድረግ አዳጋች መሆኑን ከግንዛቤ ውስጥ 
ማስገባት እንደሚገባም አስታውቀዋል::  

‹‹ሲምቢጣ ላይ በተለይ 
ክረምት ወቅት ጎርፉ 

ለሕይወት አደገኛ በመሆኑ 
ማንኛውም ሰው መግባት  
አይችልም ነበር፤ አይደለም 

መኪና በእግር መግባት 
የማይቻልበትም ነበር›› 

አቶ ገረመው መሃመድ አቶ ገበና ሰማን



      አዲስ ዘመን   ሰኞ  ሚያዝያ 28 ቀን 2016 ዓ.ምገጽ 8 
ማህበራዊ

አስኳላ 
 አንገብጋቢው የተማሪዎች ማንበብና መፃፍ ያለመቻል ጉዳይ

ግርማ መንግሥቴ

ዘመኑ ብዙ ነገሮች የታመሙበት ብቻ ሳይሆን 
ፈውሳቸውም የቸገረበት ነው። ሁሉም በየ ቤቱ ∙ ∙ ∙ 
እንዲሉ፣ በየዘርፉ ያልተቸገረ የሙያ ዘርፍ፤ ያልታመመ 
ማህበራዊ ሴክተር፤ ያልተጎሳቆለ መልክአ ምድር ወዘተ 
የለም። በእንዝህላሎች “ጠብ ያለሽ በዳቦ″ ያልተቀጠፈ 
የንፁሀን ነፍስ የለም። ሁሉም ጋ፤ በሁሉም ዘርፍ 
ችግሮች ሞልተው ተትረፍርፈዋል። ችግሩ፣ እነዚህ ሁሉ 
ችግሮች ወደ ትምህርቱ ዘርፍ ጎራ የማለታቸውና ችግርና 
ህመማቸው ዘመን ተሻጋሪ የመሆኑ ጉዳይ ነው። አዎ፣ 
ያዳቆነ ሰይጣን ሳያቀስ አይቀርም ∙ ∙ ∙ እንደሚባለው፣ 
በትምህርት በኩል የሚመጣ ችግር አንድን ማህበረሰብ 
ሳያደቅ እና ሳያሽመደምድ፤ ለሌሎች በርካታ ችግሮችም 
አሳልፎ ሳይሰጥ አያልፍም። አሁን እያወራን ያለነው 
ከዛ በመለስ፣ ያ ከመሆኑ በፊት ∙ ∙ ∙ ነውና ወደ 
ጉዳያችን እንሂድ።

ከሰሞኑ አሳዛኝ ትምህርት ነክ ዜናዎች 
አንዱ የሆነው የተማሪዎች ክህሎት ጉዳይ 
ሲሆን እሱም “ማንበብ″ እና “መጻፍ″ን 
የተመለከተው፤ በቀጥታ ከመጪው 
ትውልድ ጋር የተያያዘው መሰረታዊ ጉዳይ 
ነው። 

“ማንበብ″ እና “መጻፍ″ ክሂሎች 
ናቸው። ከክሂሎትም ዋና ዋናዎቹ ስለ 
መሆናቸው የቋንቋ ትምህርትን ሀሁ ∙ ∙ ∙ 
የቆጠረ ሁሉ ያውቀዋል። ባይቆጥርም እንኳን 
የቋንቋ መማሪያ መጻሕፍትን መግቢያ ገልበጥ 
ገልበጥ ያደረገ ማንም ሰው አሳምሮ የሚገነዘበው 
ጉዳይ ነው። በመሆኑም የ“ማንበብ″ እና “መጻፍ″ 
ጉዳይ መሰረታዊ የሕይወት ጉዳይ፣ የመለወጥ ጉዳይ፣ 
የማወቅና አለማወቅ ጉዳይ፤ ባጭሩ፣ በትምህርት ዐለም 
ቋንቋ ሰው የመሆን እና ሰው ያለመሆን ጉዳይ ነው። 
በመሆኑም፣ ያስጨንቃል፤ የትምህርት ሕመም የሁሉም 
ሰው ሕመም ነውና ሁሉንም ያሳምማል። “ልጄ የት 
ይደርስልኝ ይሆን?″ በማለት ጥሪቱን ሁሉ  አሟ’ጦ 
“ልጅህ ማንበብና መጻፍ አይችልም″ የተባለን ወላጅ 
በሕሊና በማሰብ የችግሩን ጣሪያ ማወቅ  ይቻላል።

ችግሩ ዓለም አቀፍ ነው። እንደ ማንኛውም ችግር 
የትም አለ። በተለይ ወደ አፍሪካ ምድር ስንመጣ፣ 
ችግሩ የእለት ተእለት ዜና እና በየተሄደበት የሚያጋጥም 
ማኅበራዊ ችግር ነው። በመሆኑም፣ መፍትሄውም 
ማኅበራዊ ነው ማለት ነው። ስለዚህ በማኅበር 
መንቀሳቀስ ያስፈልጋል። “ለምን?″ ከተባለ መልሱ  
እየተነጋገርንበት ካለው ማኅበራዊ ጉዳይ ጋር 
በተያያዘ ሰሞኑን ለአደባባይ የበቃው ዜና-ዘገባ 
መሆኑን ገልፆ  በቀጥታ ወደ ጉዳዩ መሸጋገር 
ይቻላል።

እንደ ምን ጊዜውም፣ ሰሞኑን ለአደባባይ 
የበቃውና በማኅበራዊውም ሆነ መደበኛ 
ሚዲያው ሲሽከረከር  የከረመውን ጉዳይ 
ብዙዎቻችን በሚገባ የምናውቀው ነው። 
ምናልባት “የተለመደ″ በማለት ያላለፍነው ካልሆነ 
በስተቀር ወይ አይተነዋል፤ ወይ ሰምተነዋል፤ 
ካልሆነም አንብበነዋል።

ባለፈው ዓመት የ12ኛ ክፍል መልቀቂያ 
ፈተና ከወሰዱት በመቶ ሺዎች ከሚቆጠሩት 
ተፈታኝ ተማሪዎች መካከል 3∙2 በመቶዎቹ ብቻ 
ናቸው ከ50 በመቶ በላይ በማምጣት ማለፍ 
የቻሉት የሚለው ምን ያህል መነጋገሪያ ብቻ 
ሳይሆን ብዙዎቻችንን ረብሾ እንደ ነበር የሚዘነጋ 
አይደለም። ዘንድሮ ደግሞ የተማሩ፣ ግን ደግሞ 
የማያነቡ ተማሪዎች አሉ የሚል ጥናት ከፈረሱ አፍ 
እየሰማን እንገኛለን።

የኢትዮጵያ ሀገር አቀፍ የትምህርት ምዘናና 
ፈተናዎች አገልግሎት ንባብን መሠረት አድርጎ ባካሄደው 
ጥናት እንደ ደረሰበትና ሰሞኑን ይፋ እንዳደረገው፣ 
በኢትዮጵያ የሚገኙ የ2ኛ እና የ3ኛ ክፍል ተማሪች 56 
በመቶዎቹ ምንም ዓይነት ቃል ማንበብ አይችሉም።

በዚህ ንባብን መሠረት ባደረገ ጥናት ከ9 ክልሎች 
የተወጣጡ ከ16ሺህ በላይ ተማሪዎች በዘፈቀደ (Ran-

dom sampling) ተመልምለው የተሳተፉ ሲሆን፣ 
ተማሪዎቹ ከ401 የመንግሥት ትምህርት ቤቶች የተመረጡ 
መሆናቸው ተመልክቷል።

በጥናቱ የተሳተፉት ተማሪዎች በአፍ መፍቻ ቋንቋቸው 
የተጻፉ 50 ቃላት ቀርበውላቸው ቃላቱን ያነበቡ እንደሆነ 
ተጠይቀው የነበረ ሲሆን፤ በጥናቱ በአማርኛ፣ በአፋን 
ኦሮሞ፣ በአፋርኛ፣ በሶማሊኛ፣ በሀዲይኛ፣ በወላይትኛ፣ 
በሲዳምኛ እና ቤኒሻንጉል ውስጥ በሚነገረው በርታ ቋንቋ 
የሚማሩ ተማሪዎች መሳተፋቸው ታውቋል።

የተማሪዎችን ፊደል የመለየት፣ ቃላት ወይም 
አጭር አንቀጽ የማንበብ፣ የማድመጥ እና የመረዳት 

ችሎታቸውን መመዘንን ትኩረቱ ያደረገው ይህ 
ጥናት እንዳመለከተው፣ ከ2ኛ እና 3ኛ ክፍል 

ተማሪዎች መካከል 56 በመቶ የሚሆኑት 
አንድም ቃል ማንበብ አይችሉም።

የፈተናዎች ድርጅት ይፋ 
እንዳደረገው ከሆነ፣ በጥናቱ 

ከተሳተፉ የሁለተኛ ክፍል 
ተማሪዎች መካከል ቢያንስ አንድ 
ቃል ማንበብ የሚችሉት 37 
በመቶ የሚሆኑት ብቻ ሲሆኑ፤ 
የተቀሩት 63 በመቶዎቹ አንድም 
ቃል ማንብብ የማይችሉ (Zero 
renderers) ናቸው። በዓለም 
አቀፍ ደረጃ አንድ የሁለተኛ 

ክፍል ተማሪ በደቂቃ ቢያንስ 60 
ቃላትን ያነብ ዘንድ ቢጠበቅም 

ይህንን እዚህ ማግኘት እንዳልተቻለ 
ከዚሁ ጥናት ተረጋግጧል።

በሀገር አቀፍ ደረጃ የቅድመ መደበኛ 
ትምህርት ቤቶች እንዲስፋፉ፤ በተለምዶ ታዳጊ 

የሚባሉ ክልሎች ላይ ትኩረት እንዲደረግ ምክረ 
ኃሳብ ከሚለግሰው ከዚህ ጥናት መረዳት እንደተቻለው፣ 
እንደ ዓለም አቀፍ መለኪያ በደቂቃ 90 ቃላትን ያነባሉ 
ተብለው ከሚጠበቁት የ3ኛ ክፍል ተማሪዎች 55 በመቶ 
የሚሆኑት ከየትኛውም ፊደል ጋር ትውውቅ የላቸውም፤ 
ፊደላቱን አያውቋቸውም።

በድርጅቱ ጥናት መሰረት በኢትዮጵያ ቋንቋዎች 
የሚማሩት የ2ኛ ክፍል ተማሪዎች ቢያንስ በደቂቃ 43፤ 
እንዲሁም የ3ኛ ክፍል ተማሪዎች በደቂቃ 53 ቃላትን 
ያነባሉ ተብሎ የተጠበቀ ቢሆንም፣ ውጤቱ ከላይ 

የተመለከተውን ሆኖ ተገኝቷል።
ቀደም ሲል ጠቆም ለማድረግ እንደ 

ሞከርነው፣ በእርግጥ ይህ ችግር የኢትዮጵያ ብቻ 
ላይሆን ይችላል። በሌሎች የአፍሪካ አገራትም 
ችግሩ ይኖራል። ለምሳሌ በቅርቡ ጥናት 
የተካሄደባት ደቡብ አፍሪካ ተመሳሳይ ችግር 
ታይቶባታል።

በባለፈው ዓመት (22 ማይ 2023) የወጣ 
ጥናት እንዳመለከተው፣ በደቡብ አፍሪካ 81 
በመቶ የሚሆኑት የአራተኛ ክፍል ተማሪዎች 
በአገሪቱ በሚገኙ በማናቸውም ኦፊሴል ቋንቋዎች 
ማንበብ አይችሉም። ይህም አገሪቷን ከንባብ 
ውጤት ምዘና አኳያ -31 ነጥብ እንድታገኝ 
ምክንያት ሆኗል። ይህም በ2016 78% ከመሆኑ 
አንፃር ችግሩ (reading crisis ይለዋል ጥናቱ) 
እየከፋ መምጣቱን የሚያሳይ ሲሆን፤ ችግሩን 
ለመፍታት የመንግሥት ጥረት አናሳ መሆኑን 
ያሳያል ይላል ጥናቱ።

ባልተማሩ ወገኖች ቁጥር ዓለምን እየመሩ 
ያሉትን፣ በአጠቃላይ ከ1.137 ቢሊዮን በላይ 
ሕዝብ ያላቸውን፤ አማካይ የእድሜ ጣሪያ 
60 ዓመት የሆነባቸውን የሰሀራ በታች አገራት 
ከተመለከትን ከሶስት ልጆች አንዱ ማንበብ 
አይችልም። 182 ሚሊዮን ወጣቶች ማንበብም 

ሆነ መጻፍ አይችሉም። እድሜያቸው ከ15 እስከ 24 የሆኑ 
48 ሚሊዮን ወጣቶች መሀይማን ናቸው። 22% (30 
ሚሊዮን) የሚሆኑና ትምህርት ቤት መዋል የሚገባቸው 
የመማር እድሉን አላገኙም። ዝርዝሩ ብዙ ሲሆን ጥናቱን 
ካከናወነው African Library Project ድረ-ገጽ ማየት 
ይቻላል። 

ምን ይደረግ?
“What Do Teachers Know and Do? Does it 

Matter? Evidence from Primary Schools in Af-
rica″ በሚል ርእስ ሪፖርቱን እንዳቀረበው፣ እንደ ዓለም 
ባንክ ጥናትና ምክረ ሀሳብ ከሆነ ችግሩ የፖሊሲ ውድቀት 
(policy failure) ሲሆን፤ መፍትሄውም መንግስታት 
ዳግም የትምህርት ፖሊሲያቸውን መመርመርና የተሻለ 
ልምድ ካላቸው አገራት ትምህርት በመቅሰም እንደ ገና 
መቅረፅ ይገባቸዋል። 

እንደዚሁ ሪፖርት ከሆነ፣ መምህራንን ለቁጥር ያህል 
ብቻ ከማሰማራት ብቃት ያላቸው መምህራንን በዘርፉ 
ማሰማራትና ተማሪዎቻቸውን እንዲያበቁ ጥረት መደረግ 
አለበት። በተለይ ራሳቸው መምህራኑ ማንበብ እና መፃፍ 
የማይችሉ የሆኑበት ሁኔታ በጣም አሳሳቢ ከመሆኑ የተነሳ 
ጊዜ ሊሰጠው አይገባም።

ከሰሃራ በታች ልጆች በቀን ውስጥ ትምህርት 
ቤት የሚውሉትና ትምህርት ይሰጣቸዋል ተብሎ 
የተመደበላቸው ጊዜ በአማካይ 2 ሰዓት ከ50 ደቂቃ 
ሲሆን፣ ይህ ተማሪዎች በቂ እውቅትና የሚጠበቅባቸውን 
ክሂሎት ይዘው እንዲወጡ የማያደርግ በመሆኑ ሊሻሻል 
ይገባዋል።

ይህ ጥናት ከመምህራን አኳያ ጠለቅ ብሎ የሄደ 
ሲሆን፣ ችግሩንም የአብዛኛዎቹ መምህራን የተማሪዎቹን 
መማሪያ መፃህፍት ይዘት እንኳን እንደማያውቁ፤ 
መሰረታዊ የሥነማስተማር ሥነዘዴ እውቀታቸው ዝቅተኛ 
መሆኑን፣ እንዲሁም በቂ የማስተማር ልምድ ያላቸው 
መምህራን አናሳ እንደ ሆነ “large shares of teach-
ers do not master the curricula of the students 
they are teaching; basic pedagogical knowledge 
is low; and the use of good teaching practices 
is rare″ በማለት ትዝብቱን ያስቀመጠ ሲሆን፤ ከዚህ 
አኳያ መንግስታት ከባድ የቤት ስራ ያለባቸው መሆኑንም 
ያስረዳል።

ለዚህ ርእሰ ጉዳይ የተሻለ ግንዛቤ ሲባል የተደረጉ 
በርካታ ፍተሻዎች እንደሚያረጋግጡት የተማሩ ተማሪዎች 
ማንበብም ሆነ መፃፍ ያለመቻላቸው መሰረታዊ ችግር 
በአብዛኛው የተማሪዎች ሳይሆን ከእነሱ ውጪ በሆነ 
መሰናክል ምክንያት ነው።

እንደ ተፈተሹት ሰነዶች ከሆነ ጥናቱ በተካሄደባቸው 
አካባቢዎች የመምህርነት ሙያ ብዙም የሚያዋጣ 
አይደለም። ክፍያው ድክም ያለ ሲሆን፣ ያም ሆኖ 
ጠንካራና ስነምግባር ያላቸውን መምህራን ተጠቃሚ 
የሚያደርግ ሳይሆን በጅምላ ክፍያ ላይ የተመሰረተና 
ሰነፎችን የሚያበረታታ ነው።

እንደ አንድ ጠንከር ያለ ጥናት (Zinah Issa፣ 2024) 
ልክ እንደ ተማሪዎቹ ሁሉ የማያነቡ ወይም የማይፅፉ 
መምህራንም አሉ፤ ከዚህም አጠቃላይ ስርአቱ ብልሹ ስለ 
መሆኑ መረዳት ይቻላል (most teachers too cannot 
read or write and you realize the whole system is 
corrupted and defective)።

ባጠቃላይ፣ ሰሞኑን በየኢትዮጵያ ሀገር አቀፍ 
የትምህርት ምዘናና ፈተናዎች አገልግሎት ድርጅት 
አማካኝነት ይፋ የተደረገው ጥናትና ውጤቱ ልክ እንደ 12ኛ 
ክፍል ብሄራዊ ፈተና ውጤት ሁሉ እጅግ አስደንጋጭ ነው። 
በተለይ ለጋ ሕፃናት፣ ለወደፊት ሕይወታቸው መሰረት 
የሚጥሉበትን፤ ይህንን እድሜና የክፍል ደረጃ እንዲህ ሆኖ 
ማየት እጅጉን ይከብዳል። ድሮ የአራተኛ ክፍል ተማሪ 
በእንግሊዝኛ ድርሰት ጽፎ ዓለም አቀፍ አሸናፊ በመሆን 
የከበረ ሽልማትን ይቀበልባት የነበረች አገር ዛሬ “በጥናቱ 
ከተሳተፉት የ2ኛ እና 3ኛ ክፍል ተማሪዎች መካከል 56 
በመቶ የሚሆኑት አንድም ቃል ማንበብ አይችሉም። 
ከሁለተኛ ክፍል ተማሪዎች መካከል ቢያንስ አንድ ቃል 
ማንበብ የሚችሉት 37 በመቶ የሚሆኑት ብቻ ናቸው። 
የተቀሩት 63 በመቶዎቹ አንድም ቃል ማንብብ የማይችሉ 
(Zero renderers) ናቸው።″ ወዘተ የሚል ነገር መስማት 
ለሰሚው ግራ ነው። በመሆኑም፣ የሚመለከተው ሁሉ 
ይህንን አስፈሪና አሳሳቢ ችግር (አጥኚዎች፣ genera-
tional catastrophe ይሉታል) ለመቅረፍ ተኝቶ ሊያድር 
አይገባም። የትምህርት ሕመም የሁላችንም ሕመም፤ 
የአገር መታመም ነውና ፋታ ሊሰጠው አይገባም እንላለን።

 

‹‹የተማሪዎችን ፊደል 
የመለየት፣ ቃላት ወይም አጭር 
አንቀጽ የማንበብ፣ የማድመጥ 

እና የመረዳት ችሎታቸውን 
መመዘንን ትኩረቱ ያደረገው ይህ 
ጥናት እንዳመለከተው፣ ከ2ኛ እና 
3ኛ ክፍል ተማሪዎች መካከል 56 
በመቶ የሚሆኑት አንድም ቃል 

ማንበብ አይችሉም።››

አዲስ ዘመን ፡-  በቅድሚያ    የጥንታዊት 
ጀግኖች አርበኞች ማህበር እንዴት ሊቀላቀሉ ቻሉ?    

ልጅ ዳንኤል፡- እኔ የተወለድኩት ኢትዮጵያን 
ለመውረር ድጋሚ በ1928 ዓ.ም የመጣው የጣልያን ጦር 
አምስት ዓመት ቆይታ ተሸንፎ የኢትዮጵያን ምድር ለቆ 
ከወጣ ከሁለት ዓመት በኋላ ነበር:: አባቴ ሻለቃ መስፍን 
ስለሺ በአምስት ዓመቱ የጦርነት ጊዜ ከማይጨው፣ 
በወሎ ሸዋ፣ በጎንደር፣ ኢሉባቡር እና በሌሎች በስድስት 
ጠቅላይ ግዛት ጦርነት ላይ ተሳትፈዋል:: ንጉሰ ነገስት 
አጼ ኃይለስላሴ ወደ ኢትዮጵያ ሲመለሱ ከእንግሊዝ 
ሀገር መጥተው ሱዳን ሲደርሱ አጅበው ወደ አዲስ አበባ 
ይዘዋቸው  መጥተዋል::

 በጦርነቱ ጊዜ ከሚነግሩን ፈተናዎች ከፍተኛ የውሀ 
ጥም፣ ረጅም ጉዞ፣ ጸሀይ ብርድ  በጦርነት ላይ ሆነው 
በጥይት በሚመቱበት ጊዜ ጥይቱን የሚያወጡት በሳንጃ 
ስለነበር ራሳቸውን የሚያክሙበት ሌላ መንገድ ባለመኖሩ 
ከባድ ህመም እንደነበረም ሲነግሩን አስታውሳለሁ:: ነገር 
ግን በነበራቸው ጽኑ እምነት፣ እናሸንፋለን የሚል ስሜት፣  
አምስቱን ዓመት ታግለው ጣልያንም ተሸንፎ፤ እነርሱም 
ሰንደቅ ዓላማቸውን ከፍ አደረጉ ::  

ስለዚህ የአርበኝነት ታሪኩን በደንብ ስለማውቅ 
ወደ ማህበሩ ከመቀላቀሌ በፊት አባት አርበኞች 
ባቋቋሙት የልማት ኮሚቴ ውስጥ እሰራ ነበር:: 
ማህበሩን ለማጠናከር ከተለያዩ ኤምባሲዎች ጋር እንሰራ 
ነበር :: ከዚያም ማህበሩ የጥንታዊ ጀግኖች አርበኞች 
ማህበር ፕሬዚዳንትን ምርጫ በሚያደርግበት ጊዜ ጥሪ 
ሲቀርብልኝ  ማህበሩን ልቀላቀል ችያለሁ:: 

አዲስ ዘመን፡- ሚያዝያ 27 ቀን የኢትዮጵያ 
የአርበኞች  የድል ቀን  ሆኖ  እንዲታሰብ 
የተደረገበትን የታሪክ  መነሻ  ምን ነበር?

ልጅ ዳንኤል፡- እንደሚታወቀው የፋሽስቱ ጣልያን 
የሞሶሎኒ ጦር ኢትዮጵያን ለመግዛት፣ ለመውረር ከ40 
ዓመት በኋላ ተመልሶ በመጣበት ጊዜ አባት እና እናት 
አርበኞች ተሰባስበው ከንጉሰ ነገስቱ ጋር ሆነው ወደ 
ማይጨው ዘመቱ:: በዘመቻው ወቅት ጠላትን ለመመከት 
የወጣው ጦር የጣልያን ጦር የያዘውን ዘመናዊ መሳርያ፣ 
የተከለከለ መርዝ እና የሰለጠነ ጦር በኢትዮጵያውያን 
ጦር ላይ ኃይል እያሳየ መጣ:: ይህ ሁኔታ በዚሁ ከቀጠለ 
በዚህ ጊዜ ንጉሰ ነገስቱ ከክቡር ዘበኛ ወታደሮቻቸው 
እና ሹማምንቶቻቸው ጋር ጦርነቱን ለመቀጠል ምክር 
ተመከረ:: 

በዚህም የጣልያን ጦር ያለው አቅም በዚሁ ከቀጠለ 
የሚኖረውን ውድቀት በማስላት እና እንሸነፋለን ብለው 

በማሰብ ከከመሩ በኋላ ኢትዮጵያ የሊግ ኦፍኔሽን አባል 
በመሆኗ ንጉሰ ነገስቱ ያለውን ችግር ለዓለም መንግስታት 
እንዲያሳውቁ በምክክሩ በመወሰኑ ንጉሰነገስቱ ወደ አዲስ 
አበባ መጥተው ሚያዝያ 27 ቀን 1928 ዓ.ም ወደ እንግሊዝ 
ሀገር አቀኑ:: ይህ ቀን የንጉሰ ነገስቱ አገዛዝ ከተቀየረ በኋላ 
በመጣው አገዛዝ የሚከበርበት ቀን የተቀየረ ቢሆንም፤ 
አጼ ኃይለስላሴ ወደ እንግሊዝ የሄዱበት እና ከአምስት 
ዓመት ቆይታ በኋላ ወደ ሀገራቸው የተመለሱት በዚሁ 
በሚያዝያ 27 ቀን በመሆኑ  የሚከበረው የአርበኞች 
የድል  ክብረበዓል  ትክክለኛው ቀን ይህ ሆኖ ጸድቋል:: 

ይህም በአርበኞች ዘንድ የሚታወቀው ይህ ቀን 
ሲሆን፤ ተከብሮ የሚለውም የድል በዓል በመባል እንጂ 
የነጻነት በዓል አይደለም:: ምንም እንኳን  ጣልያን  ለ40 
ዓመታት በእቅድ ይዛ ለበቀል ያላትን ኃይል አደራጅታ 
የሰለጠነ ጦር ይዞ ብትመጣም በኢትዮጵያ በኩልም 
ይህ ነው የማይባል ሕዝብ በጦርነቱ ተሳትፏል:: ትልልቅ 
አርበኞችም በጀግንነት በመዋጋት በአምስት ዓመት 
ውስጥም የጠላት ጦርን መውጪ መግቢያ በማሳጣት 
እንዲወጣ አድርገውታል::

አዲስ ዘመን፡- የአርበኞች ቀን በአደባባይ  
ሲከበር ከዚህ ቀደም የነበረው ሒደት ምን 
ይመስል ነበር?  የተከበረበት አጋጣሚስ እንዴት 
ነበር? 

ልጅ ዳንኤል፡- ጣልያን ኢትዮጵያ ውስጥ ለአምስት 
ዓመት በቆየችበት ጊዜ ጀግኖች አርበኞች አምስቱን ዓመት 
እየተዋጉና እና እየተከላከሉ ቆይተው፤ ከአምስት ዓመት 
በኋላ ንጉሰ ነገስቱ ወደ ኢትዮጵያ በመግባታቸው፤ ይህ 
ቀን መከበር ጀምሯል::  ከዚያ በፊት ግን ንጉሰ ነገስቱ 
በምርኮ ተይዘው የነበሩትን ጣልያናውያንም ሆነ ባንዳ 
የነበሩትን ከዚህ በላይ አትቅጧቸው አቅርቧቸው 
አብረናቸው እንሰራለን በማለት ምህረት እና ይቅርታ 
እንዲወርድ አድርገዋል:: ሌላኛው ያደረጉት በጦርነቱ 
ጊዜ በየቦታው የተሰው እና ስርዓተ ቀብራቸው በአግባቡ 
ያልተፈጸመላቸው ጀግኖች አርበኞችን ከያሉበት 
አስነስተው  አጽማቸው በክብር እንዲያርፍ አድርገዋል:: 
በሶስተኛ ያደረጉት የአርበኞች  ማህበር ከዚህ ቀደም 
የነበረ እና በአርበኞች የተቋቋመ ቢሆንም፤ ህጋዊ እውቅና 
አልነበረውም:: የአርበኞች ማህበር እውቅና እንዲኖረው 
እና የአርበኞች የድል በዓልም በየዓመቱ ሚያዝያ 27  ቀን  
እንዲከበር አደረጉ::

በንጉሱ ጊዜ  የአርበኞች ቀን ሲከበር ጀግኖች 
አርበኞች  እና ሹማምንቱ በተገኙበት በቤተመንግስቱ 
ግብዣ ተደርጎላቸው ጠጅ እና ጥሬ ስጋ ይቀርብላቸዋል:: 

ያለፈውን ጊዜ በማሰብም ይፎከራል ይሸለላል:: ከዚያ 
በኋላ በነበረው ስርዓት ደግሞ የጦር ሰራዊቱ ወጥቶ፣ 
ተማሪዎች  ህዝቡ  በአደባባይ በተሰበሰቡበት ይከበራል:: 
አሁን ላይ ደግሞ የጥንታዊ ጀግኖች አርበኞች ማህበር 
ከዚህ ቀደም ቀዝቅዞ የነበረውን የበዓሉን አከባበር  
በበለጠ እንዲከበር እየሰራ ይገኛል:: 

አዲስ ዘመን ፡- አሁን ያለው ወጣት በዓሉን 
እና ታሪኩን ከማወቅ አንፃር ምን ማድረግ አለበት 
ይላሉ?

ልጅ ዳንኤል፡- አሁን ላይ ያለው ወጣት 
እንደቀደሙት አባቶች  ጋሻና ጦር ይዞ  ወደ ጦር ሜዳ 
በመግባት ሳይሆን ዘመኑ የሚጠይቀውን እውቀት 
በመያዝ ባላቸው እውቀትና ችሎታ  የሀገራቸውን  ሰላም 
የሚያስጠብቁ፣ የነበረውን አብሮነት የሚያስከብሩ እና 
የሚያከብሩ  ታሪክን እና ባህልን ጠብቀው የሚያቆዩ 
መሆን አለባቸው::  በአሁን ጊዜ በሀገራችን ከ80 በመቶ 
በላይ የሚሆነው ህዝብ ወጣት ነው:: በመሆኑም እነዚህ 
ወጣቶች ራሳቸውን ከማይወክሉ እና ከማይገልጹ 
ቦታዎች በመጠበቅ ቁምነገር የሚሰሩ መሆን አለባቸው:: 

አዲስ ዘመን፡- ማህበሩ ይህንን የአርበኞች 
የድል በዓል ከዓመት ዓመት ተጠብቆ እንዲቆይ 
እና ታሪኩ ከትውልድ ትውልድ እንዲተላለፍ  ምን 
ስራዎችን እየሰራ ነው?

ልጅ ዳንኤል ፡- የጥንታዊ ጀግኖች አርበኞች 
ማህበር ለተወሰኑ ዓመታት ተቀዛቅዞ የነበረውን 
የአርበኞች የድል በዓል የሚከበርበትን መንገድ  በከፍተኛ 
ደረጃ ትኩረት ተሰጥቶት እንዲከበር፣ የኢትዮጵያ የቆየ 
ታሪክ እንዳይጠፋ፣ ጀግኖች አርበኞች እንዳይረሱ፣ 
በተለያዩ የጦር ግንባሮች  የተፈጸሙ የጦርነት ጀብዶች 
ተመዝግበው እንዲቆዩ እየሠራ ነው:: 

የተለያዩ መጽሄቶች ላይ ብቻ ሳይሆን ሌሎች 
የመገናኛ ብዙሃኖችን በመጠቀም እና ከሚዲያው 
ጋር ግንኙነት በመፍጠር ስለአርበኞች ብዙዎች ጋር 
እንዲደርስ እያደረግን ነው:: ከዚህ ቀደም ይነገሩ የነበሩ 
የተዛቡ ታሪኮችን  በማረም  ትክክለኛውን ታሪክ 
በማንጸባረቅ፣ በተለያዩ ትምህርት ቤቶች እየሄድን 
ተማሪዎች እንዲያውቁት የማድረግ ሥራም በመሠራት 
ላይ ይገኛል::

የኢትዮጵያ ታሪክ ላይ በአጠቃላይ ግንዛቤ  

- ልጅ ዳንኤል ጆቴ መስፍን 

 የጥንታዊት ጀግኖች አርበኞች ማህበር ፕሬዚዳንት

‹‹ኢትዮጵያ በብዙ መስዋዕትነት የተገኘች 
ሀገር በመሆኗ ልንጠብቃት ይገባል››

ሰሚራ በርሀ 

የአርበኞች ድል ሚያዝያ 27 ቀን ለ83ተኛ ጊዜ ጀግኖች አርበኞች የፖሊስ 

ኦርኬስትራ ማርሽ ባንድ የመከላከያ ሰራዊት የተለያዩ የስራ ኃላፊዎች እና የበዓሉ 

ተሳታፊዎች በተገኙበት ‹‹ በሀገር ፍቅር የተገኘ የአርበኝነት ድል ›› በሚል መሪ ቃል 

ተከብሮ ውሏል። ስለበአሉና  የበአሉ    ታሪክ  ጠብቆ ለቀጣዩ ትውልድ ለማስተላለፍ 

ምን መሰራት አለበት?  የሚሉና ሌሎች ተያያዥ ጉዳዮች አንስተን   የጥንታዊት 

ጀግኖች አርበኞች ማህበር ፕሬዚዳንት ልጅ ዳንኤል ጆቴ መስፍን ጋር  ቆይታ አድርገን  

እንደሚከተለው አሰናድተነዋል፡፡  

አሁን ጊዜ በሀገራችን ከ80 
በመቶ በላይ የሚሆነው 

ህዝብ ወጣት ነው:: 
በመሆኑም እነዚህ ወጣቶች 

ራሳቸውን ከማይወክሉ 
እና ከማይገልጹ ቦታዎች 

በመጠበቅ ቁምነገር የሚሰሩ 
መሆን አለባቸው



ፖለቲካና ወቅታዊ

ወቅታዊ 

‹‹ኢትዮጵያ በብዙ መስዋዕትነት የተገኘች...
ከገጽ 9  የዞረ

የሚፈጥሩ የጥያቄና መልስ ውድድሮችን  እናዘጋጃለን:: 
በተጨማሪም ተማሪዎች ጣልያን ኢትዮጵያን ለምን 
መውረር እንደፈለገች፣ የዓለም መንግስታት አፍሪካን 
ለመቀራመት የፈለጉበትን ምክንያት፣ የፓን አፍሪካኒዝም 
ንቅናቄ አጀማመሩ ምን ይመስል እንደነበር እና ወደፊት 
በሀገራችን ሰላም ፈጥረን ራሳችንን እንዴት ማሳደግ እና 
በኢኮኖሚ ጠንካራ ማድረግ እንደሚገባን ከተማሪዎች 
ጋር ውይይት እናደርጋለን:: 

አዲስ ዘመን፡- የቀድሞ ጀግኖች ቤተሰቦችን 
ከማስታወስ እና ከማገዝ አንፃር ማህበሩ ምን 
ስራዎችን ይሰራል? 

ልጅ ዳንኤል፡- ማህበሩ በየጊዜው በሚያወጣቸው 
ታሪክን የሚያሳዩ መጽሄቶች ላይ እነዚህ አርበኞችን 
በማካተት ታሪካቸው እንዲታወቅ እና እንዲታወስ 
ያደርጋል:: በቀድሞው የአጼ ኃይለስላሴ ዘመን 
ከተመለከትን ጋሻ መሬት ይሰጣቸው ነበር:: ከዚያ 
በኋላ በነበረው ስርዓት ንብረታቸው ተወርሶ ችግር 
ላይ ወድቀው እነዚያ አባቶችም በየመስጊዱ እና 
በየቤተክርስቲያኑ ኒሻናቸውን አውጥተው መለመናቸው 
የቅርብ ጊዜ ታሪካችን ነው:: አሁን ላይ ማህበሩ 
ከመንግስት ጋር በመነጋገር  ይሰጣቸው የነበረው ድጎማ 
እንዲያድግ እያደረግን ነው:: 

ጣልያን በኢትዮጵያ በቆየችበት ጊዜ  የጣልያንን ጦር 
ለመመከት የወጣው ሰራዊት  ከአንድ መቶ ሺህ በላይ 
ሰው እንደተዋጋ ይነገራል:: እነዚህ አርበኞች በእድሜቸው 
መግፋት አንዳንዶቹም በህመም ምክንያት የአልጋ ቁራኛ 
ሆነው ይገኛሉ:: በህይወት የሌሉም ይኖራሉ:: ነገር ግን 
ማህበሩ የአርበኞች ልጆችን በመቀበል የማህበሩ አባል 
እንዲሆኑ በማህበሩ ውስጥም እስከ ፕሬዚዳንት ድረስ 
የመመረጥ እድልን ሰጥቷቸዋል:: በእድሜ ባለጸጋ 
ሆነው የሚረዳቸው የሌለ ህክምና የሚስፈልጋቸውንም 
ድጋፍ እንዲደረግላቸው እናደርጋለን:: የአዲስ አበባ 
ከተማ አስተዳደር ከንቲባ አዳነች አበቤም የነጻ ህክምና 
እንዲያገኙ  አድርገዋል:: 

ወደ ፊት ካቀድናቸው ሥራዎች መካከል በአዲስ 
አበባ ዩኒቨርሲቲ ተሰንዶ የሚገኘውን የአርበኞችን ታሪክ 
የሚገልጸውን ሰነድ መረጃ ዲጂታላይዝ  የማድረግ 
ስራ አንደኛው ነው:: ይህንን ለማድረግ ከአንዳንድ 
ኤምባሲዎች  ዩኒቨርሲቲዎች ጋር ለመስራት አቅደናል:: 
ከዚህም ውጪ ለአርበኞች መሰብሰቢያ መጦርያ 
የሚሆን ማዕከል የመገንባት እቅድም ይዘናል:: 

አዲስ ዘመን፡- በእርሶ እይታ ሀገራችን 
ባለውለታዎቿን የምታከብርበትን መንገድ እንዴት 
ይገልፁታል?

ልጅ ዳንኤል፡- እውነቱን ለመናገር እኛ ሀገር ጀግና 
እና አርበኛ እንደተዋረደ ነው:: በንጉሰ ነገስቱ ጊዜ እንደ 
አውሮፓውያን ሀገራት ባይሆንም የተለያዩ ሹመቶች 
እየተሰጣቸው በአስተዳደር ስራዎች ላይ እንዲሰሩ 
ይመደባሉ::  ሀገሪቱ በጊዜው  አቅምም ስላልነበራት 
ሁሉንም ማዳረስ አይቻልም:: ሆኖም ግን በዚያን ወቅት 
የበዓል ወቅት ሲሆን፣   በቤተመንግስት ሰንጋ ይታረዳል፣ 
ጠጅ ይጣላል፣ ይፎከራል፣ ይሸለላል:: እነዚህን በማድረግ 
ያለፈ ጊዜያቸውን አስታውሰው፤ በደስታ ወደቤታቸው 
ይሄዱ ነበር:: 

በሌላ በኩል  በተለያዩ ጊዜያት አርበኞችን ለማክበር 
ፍላጎቱ ቢኖርም፤ በሀገሪቱ ስርዓቶች በተለዋወጡ ቁጥር 
እነዚህ አርበኞች እንደ ጥፋተኛ እየተቆጠሩ ለፖለቲካ 
ፍጆታ ሲውሉ ለእንግልት፣ ለእስር ከዚያም በላይ 
ለሞት ተዳርገዋል::  በመንግስቱ ነዋይ ጊዜ እነ ራስ አበበ 
አረጋይ፣ እነ ደጃዝማች ለጥ ይበሉ፣ ራስ መስፍን ስለሺ፣ 
በሌላውም ጊዜ ብዙ ለሀገር ውለታ የዋሉ አርበኞች 
ተገድለዋል:: በእኔ አመለካከት ጥንታዊ የኢትዮጵያ 
አርበኞች የሚገባቸውን አላገኙም:: 

አዲስ ዘመን፡- የጥንታዊት ጀግኖች አርበኞች  
ማህበር የአርበኞችን ዋጋ ከማሰብ እና ታሪክን 
ከማስተላለፍ አንጻር ኃላፊነቱን እየተወጣ ነው 
ብለው ያስባሉ ?

ልጅ ዳንኤል፡- ከሞላ ጎደል አዎ!  ፍጹም የሆነ 
ምንም ነገር የለም:: በተቻለን መጠን የገባንበትን መሃላና 
ኃላፊነት እየተወጣን ነው:: ነገር ግን እንቅፋቶች የሉም 
ማለት አይደለም፤ ብዙ ችግሮች ይኖራሉ:: አንዳንዴ 

ዘግየት ልንል እንችላለን፤ ነገር ግን እንደገና ወደ ቦታችን 
እንመለሳለን:: አሁን ካለንበት የበለጠ መስራት እንችላለን:: 
ነገር ግን ይህን ሁሉ ለማድረግ በሀገር ሰላም እንዲኖር 
ያስፈልጋል:: በውስጣችንም ሰላም ይገባል::  በመሆኑም 
ማህበሩ እነዚህን በማመዛዘን እየሰራ ይገኛል:: 

አዲስ ዘመን ፡- በሀገራችን በአሁን ሰዓት 
በተለያዩ ቦታዎች ላይ ግጭቶች ይከሰታሉ:: እነዚህ 
ግጭቶች መንስኤያቸው ምንድነው ብለው ያምናሉ 
መፍትሄውስ?

ልጅ ዳንኤል፡- ግጭት የሌለበት ሀገር 
የለም:: በኢትዮጵያም የመጀመርያውም አይደለም 
የመጨረሻውም ላይሆን ይችላል:: በአሁን ሰዓት እንኳን 
በራሺያ እና በዩክሬን፣ በእስራኤል እና በፍልስጤም 
መሀል ጦርነት አለ:: ወደ ሀገራችን ስንመለስ የግጭቶቹ 
መንስኤ ማጥናትና ማወቅ ያስፈልጋል:: በራሳችን ዜጎች 
በውስጣችን የተፈጠረ ከሆነ በፖለቲካ ልዩነት ምክንያት 
ስልጣን ለመያዝ ከመፈለግ፤ ሌላኛው ከውስጥም ሆነ 
ከውጭ በህዝብ መካከል መቃረን እንዲፈጠር ህዝብ 
እርስ በራሱ እንዲጋጭ ያልተፈጠሩ ነገሮች እንደተፈጠሩ 
አድርጎ ማሰራጨት፣ ሀይማኖትን መሰረት አድርጎ 
ሌላ አቅጣጫ እንዲይዙ በማድረግ ህዝብ ስለ ጉዳዩ 
መረጃ ሳይኖረው ወደ ጸብ እንዲገባ ማድረግ ህዝብ የኔ 
በሚላቸው በሚያምንባቸው እሴት፣ ባህልና  እምነት  ላይ 
ያሉ ጥቂት ልዩነቶች ላይ መሰረት እያደረጉ ግጭቶችን 
ለመፍጠር የሚፈልጉ አሉ:: 

እንደ ድሮ አባቶቻችን ቢሆን በአንድ አካባቢ 
ግጭት ሲከሰት ገና ከጅምሩ በሽማግሌዎች በታሪክ 
አዋቂዎች ዘንድ ውይይት ተደርጎ ችግሩ እንዲፈታ 
ያደርጉታል:: የተፈጠረውን እሳት ከመነሻው ያጠፉታል 
እንጂ አያዳፍኑትም:: በመሆኑም አሁን ላይ ያሉትን 
ችግሮች በአንድ ህዝብ ስሜት በሆደ ሰፊነት ነገሩን ከስሩ 
መርምሮ መነጋገር እና ችግሩን መፍታት ያስፈልጋል:: 
ጦርነት ሴቶችን፣ ህጻናትን፣ አረጋውያንን ይጎዳል የሀገር 
ኢኮኖሚን ያዳክማል፤ ይህ ደግሞ በምዕራባውያን 
ስር ሆነን በሌላ መልኩ ተገዢዎች እንሆናለን:: ይህ 
እንዳይሆን ደግሞ  ሰላም የሰፈነባት ሀገር እንድትኖረን 
ሁሉም የራሱን ኃላፊነት መወጣት አለበት:: 

አዲስ ዘመን፡- በሀገራችን የሚገኙ የተለያየ 
ሀሳብ ያላቸው የፖለቲካ ፓርቲዎች ለሀገር ሰላም 
እና መረጋጋት ምን አስተዋጽኦ ማድረግ ይችላሉ?

ልጅ ዳንኤል፡- በሀገራችን በአብዛኛው የስልጣን 
ሽግግር የተደረገው  ምናልባትም ሁሉም በአፈሙዝ 
ነው ማለት ይቻላል:: አሁን ላይ የተደረገው ለውጥም 
ምንም ረብሻ ሳይኖር የመንግስት ሽግግር ተደርጓል::  
በዓለም ላይ ብዙ አይነት የፖለቲካ ሀሳብና ርዕዮተ ዓለም 
ሊኖር ይችላል:: ለሌላው ሀገር የሠራ የፖለቲካ ሀሳብ እና 
አካሄድ ለእኛ ሊሠራ ይችላል ማለት አይደለም:: የሌላው 
አገር ተሞክሮ ሊሠራም ላይሠራም ይችላል:: በመሆኑም 
እነዚህን የፖለቲካ ሀሳቦችን ይዘን በብዙ መልኩ  ፋይዳ 
የሌለው ክርክር ውስጥ ከመዋኘት ይልቅ ሁሉም የፖለቲካ 
ፓርቲዎች የሚሰሩት ለሀገራቸው ለአንድ ኢትዮጵያ 
እስከሆነ ድረስ ከሌሎች ጋር ቁጭ ብሎ  በመነጋገር 
የትኛው ሀሳብ እና አካሄድ ለእኛ ሀገር ይሆናል የሚለውን 
መነጋገር ይገባል:: ምንም አይነት የፖለቲካ አቋም 
ያላቸው ፓርቲዎች እርስ በእርስ በመነጋጋር ሀሳባቸውን 
አቋማቸውን መግለጽ ይችላሉ:: 

 አዲስ ዘመን፡- አሁን ላይ ተቋቁሞ በሥራ ላይ 
የሚገኘው የሀገራዊ ምክክር ኮሚሽን ውጤታማ 
እንዲሆን በምን መልኩ መካሄድ አለበት:: 
ከኮሚሽኑ ምን ይጠበቃል ?

ልጅ ዳንኤል፡- ሀገራዊ ምክክር ኮሚሽኑ ለኢትዮጵያ 
ትልቅ እድል ነው ብዬ አምናለሁ:: በሀገራችን ጥያቄ 
የሚነሳባቸውን የሀይማኖት፣ የብሄር ልዩነት፣ የሰንደቅ 
ዓላማ እና ሌሎች የሀሳብ ልዩነቶች  አሉ::  ሁሉም 
የራሳቸውን ሀሳብ ሊያንጸባርቁ ይችላል:: ለሁሉም ችግር 
መፍትሄው ግን ልብን ከፍቶ ሌላ የተደበቀ  አጀንዳን ሳይዙ 
ቀና በሆነ ስሜት በእርጋታ እና ተጨባጭ መረጃዎች ላይ 
በመመርኮዝ መወያየት ነው:: 

ኮሚሽኑ ሁሉንም የህብረተሰብ ክፍል በእኩል 
በማስተናገድ ከጀርባው ምንም ነገር ሳይኖር ማስተናገድ 
ይገባዋል:: ተቆጥቶ የመጣውንም ቢሆን መጀመርያ 
በማረጋጋት ሰከን እንዲል በማድረግ ሀሳብን መጋራት 
ያስፈልጋል::  ከሁሉም በላይ በውይይታቸው ላይ 
የሚነጋጋሩባቸው ታሪኮች ጥራዝ ነጠቅ እንዳይሆኑ ታሪክን 
ጠንቅቀው ማወቅ አለባቸው:: ስኬታማ መሆን እንዲቻል 
በውይይቱ ላይ የሚኖሩ ተሳታፊዎችም ሀሳባቸውን 
ለማስረዳት በሚሞክሩበት ጊዜ ከንግግራቸው ጀምረው 
ሌሎችን የሚያስከፋ እንዳይሆን መጠንቀቅ ይኖርባቸዋል::  

አሁን ላይ በብዙ የመገናኛ ብዙሃኖች 
በሚያቀርቧቸው፣ በሚያስተላልፏቸው፣ በሚያ 
ዘጋጇቸው የውይይት መድረኮች ላይ ሰፊ ሀሳብን የያዙ 
ምሁራንን ተመልክቻለሁ::  በመሆኑም ታሪክ አዋቂዎችን  
በዚህ ውይይት ላይ ማካተት ያስፈልጋል:: በሁሉም 
አካላት ዘንድ መቻቻል፣ መግባባት፣ ሀሳቦችን ሚዛናዊ 
በሆነ መልኩ መመልከት ያስፈልጋል::  ለውይይት እድል 
የሚሰጣቸው ምሁራንም ሆኑ ባለሙያዎች  የሚያነሱት 
ሀሳብ ለይስሙላ ሳይሆን ከልባቸው እና እንደ ሀገር እንደ 
ህዝብ ላሉብን ችግሮች እውነተኛ መፍትሄ ሊሆኑ የሚችሉ 
ሀሳቦችን ማንሳት እና አንዱ የሌላኛውን መልዕክትም ሆነ 
ሀሳብ ከንቀት በጸዳ መልኩ መደማመጥ ሊኖር ይገባል:: 
ይህ የሀገር ጉዳይ  የ120 ሚሊዮን ህዝብ ሰላም ጉዳይ 
በመሆኑ፤ የሚደረገው ውይይት ንጹህ እና ሌላ ዓላማ 
የሌለው መሆን አለበት:: 

አዲስ ዘመን፡- ከበዓሉ ጋር ተያይዞ 
የሚያስተላልፉት መልዕክት ካለ ቢገልፁልን?

ልጅ ዳንኤል፡- የዘንድሮው የአርበኞች የድል በዓል 
መሪ ቃል ‹‹ በሀገር ፍቅር አርበኝነት የተገኘ ድል ›› የሚል 
ነው::  ሀገራችን በከፍተኛ የሀገር ፍቅር በብዙ መስዋዕትነት 
የተገኘች ሀገር እንደመሆኗ በየትኛው ቦታ ላይ ያለ 
ማንኛውም  ኢትዮጵያዊ  እንደ ቀደመው ጊዜ እንደ 
አያቶቹ በአጼ ቴዎድሮስ፣ በአጼ ዮሀንስ ጊዜም ሆነ በአጼ 
ምኒሊክ ጊዜ በሌሎቹም ነገስታት ጊዜ የነበራቸውን የሀገር 
ፍቅር እጥፍ ድርብ አድርጎ ሀገሩን መጠበቅ ይገባዋል:: 
የተቸገሩትን በመርዳት እድሜያቸው የገፋ አረጋውያንን 
በማገዝ እና እርስ በእርስ በመደጋገፍ ሀገራቸውን 
ኢትዮጵያን ዘብ ሆነው እንዲጠብቁ እላለሁ :: 

አዲስ ዘመን፡- ስለነበረን ቆይታ በዝግጅት ክፍሉ 
ስም አመሰግናለሁ:: 

ልጅ ዳንኤል ፡- እኔም አመሰግናለሁ::  

በመሆኑም እነዚህን 
የፖለቲካ ሀሳቦችን ይዘን 

በብዙ መልኩ  ፋይዳ የሌለው 
ክርክር ውስጥ ከመዋኘት 
ይልቅ ሁሉም የፖለቲካ 
ፓርቲዎች የሚሰሩት 

ለሀገራቸው ለአንድ ኢትዮጵያ 
እስከሆነ ድረስ ከሌሎች 

ጋር ቁጭ ብሎ  በመነጋገር 
የትኛው ሀሳብ እና አካሄድ 

ለእኛ ሀገር ይሆናል የሚለውን 
መነጋገር ይገባል

ትዝብት/ ማረፊያ 

ፋሽን     
ስፖርት እና መዝናኛ

ወደ ፊት ካላሰብን ጉልበታችንን ሮቦት ይተካዋል!

ቬሎን በሀገርኛ

ዋለልኝ አየለ

ትናንት የአርበኞች ቀን ነበር:: ትናንት የትንሳኤ 
በዓል ስለነበር የዘንድሮው የአርበኞች ቀን የተለመደውን 
የሚዲያዎች ሽፋን አላገኘም:: በሌላ በኩል አራት ኪሎ 
ያለው የድል ሀውልት በኮሪደር ልማት ምክንያት ለዚህ 
ዓመት ምቹ አልነበረም:: የአርበኞች ቀን ታሪካዊ ሁነቶችን 
ሳምንቱን በታሪክ ዓምዳችን ላይ በዝርዝር አይተናል:: 
ለታሪክ ባለን አረዳድ ላይ ግን ትዝብቱን ላካፍል:: 

በተለያየ መገናኛ ብዙኃን ላይ የሚቀርቡ ብዙ ምሁራን 
እና ፖለቲከኞችን እንከታተላለን:: የሚቀርቡት በአገሪቱ 
ወቅታዊ ጉዳይ ላይ፣ ወይም በአገሪቱ ቀጣይ የዕድገትና 
ብልጽግና ጉዞዎች ላይ ሀሳባቸውን እንዲሰጡ ነው:: ልብ 
ብላችሁ ከሆነ ግን ብዙ ምሁራን እና ፖለቲከኞች ከወቅታዊ 
እና ከወደፊት ጉዳይ ይልቅ መቶ እና ሺህ ዓመታት ወደኋላ 
ተመልሰው ‹‹በዚህ ጊዜ እገሌ እንዲህ አድርጎ ነበር!›› 
ይላሉ:: አብዛኞቹ 19ኛው መቶ ክፍለ ዘመን ላይ የተቸነከሩ 
ናቸው::  አስቂኝ በሆነ ሁኔታ ከመቶ እና ከሺህ ዘመናት 
በፊት የነበሩ መሪዎችንና ሥርዓቶችን እየጠቀሱ ‹‹ጨቋኝ 
ነበሩ›› ይላሉ:: እነዚህ ሰዎች ከመቶ እና ከሺህ ዘመናት 
በፊት ከነበረ ትውልድ ጋር እየተወዳደሩ ነው:: ዛሬ ላይ 
‹‹አለ! የለም!›› እያከራከረ ያለውን ዴሞክራሲ ከ100 እና 
ከ200 ዓመት በፊት በነበረ ሥርዓት ‹‹ዴሞክራሲያዊ 
አልነበሩም!›› እያሉ ይወቅሳሉ:: እሺ አልነበሩም! ስለዚህ 
ምን ይሁን? ይከሰሱ? ማዘዣ ይውጣባቸው? ከሥልጣን 
እናውርዳቸው? እነዚያ ሰዎች እኮ እንኳን ሕይወታቸው 
አጥንታቸው ራሱ በአካል አይገኝም! በአጭሩ የሉም! 

ታሪክ በታሪክነቱ ይጠቀሳል:: ከነበረው ስህተት 
እንማራለን፣ ከነበረው ጥንካሬም እንማራለን:: ስህተታቸው 
እንዳይደገም፣ ጥንካሬያቸው እንዲቀጥል ይሰራበታል:: 
እንዴት በ21ኛው ክፍለ ዘመን በ19ኛው ክፍለ ዘመን የነበረ 

ነገር ላይ ሙጭጭ ይባላል? ያ ትውልድ እና ይሄኛው 
ትውልድ ማለት እኮ ሌላ ዝርያ እና ሌላ ዝርያ እንደማለት 
ነው:: አንድ የስብሃት ገብረእግዚአብሔር አገላለጽ ትዝ 
አለኝ::

ስብሃት በወጣትነቱ ዘመን ወጣትነትን ሲገልጽ 
ስለአዛውንቶች ቀጥቃጣነትና ነዝናዛነት የተናገረው ነገር 
ነበረው:: እሱ አዛውንት ከሆነ በኋላ ደግሞ ስለአዛውንትነት 

ውበትና ፀጋ ተናገረ:: አንድ ጋዜጠኛ፤ ያኔ አዛውንቶችን 
እንዲህ ብለህ ነበር፤ አሁን ደግሞ አዛውንትነትን እንዲህ 
እያሞጋገስክ ነው አለው:: የስብሃት መልስ አፍ የሚያስይዝ 
ነበር:: ‹‹እየውልህ! ይሄን ጥያቄ መጠየቅ ያለብህ ያኛውን 
ስብሃት ነበር!›› አለው:: የስብሃት ሀሳብ፤ ያኔ በወጣትነቱ 
የአዛውንትነትን ቦታ ስለማያውቀው ያለበትን እያጣጣመና 
እየወደደ ነበር:: እሱ አዛውንት ከሆነ በኋላ ደግሞ 
የአዛውንትነት ውበት ታየው:: ስለዚህ ስብሃት በ30ዎቹ 
ዕድሜው ውስጥ እና በ60ዎቹ ዕድሜው ውስጥ ሌላ ሰው 
እና ሌላ ሰው ማለት ነው! ይህ የሰው ልጅ ተፈጥሮ ነው:: 

ይህ እንግዲህ 100 ዓመት እንኳን በማይሞላ የአንድ 
ሰው ዕድሜ ውስጥ ብቻ ያለ ለውጥ ነው:: ከመቶ እና ከሺህ 
ዘመናት በፊት ያለውን ትውልድ ከዚህኛው ትውልድ ጋር 
እያነፃፀሩ ማየት ኋላቀርነት ነው:: ለዚያውም ከእነርሱ 
ያልተሻለ ሁኔታ ላይ ሆነን ማለት ነው:: 21ኛው ክፍለ ዘመን 
የሚመጥነውን ይቅርና እነርሱ የሰሩትን እንኳን ሳንሰራ 
ማለት ነው:: 

ይህ ያለፉ ነገሮች ላይ ብቻ መቸንከር ምን ችግር 
አመጣ? ከተባለ ከዓለም ጋር እንዳንራመድ ያደርገናል፤ 
አድርጎናል:: የሰለጠኑ አገራት እጅግ ዘግናኝ የሆኑ የእርስ 
በእርስና ከሌላ አገራት ጋር ጦርነት አድርገዋል:: ዛሬ ላይ 
ግን ያ ጉዳያቸው አይደለም:: ያ ያለፈ ታሪክ ለእነርሱ 
ታሪክ ብቻ ነው:: ‹‹ያኔ ለካ የሰው ልጅ እንዲህ ነበር!›› 
እያሉ የሚዝናኑበትና የሚገረሙበት እንጂ ዛሬ ላይ 
የሚገዳደሉበት አይደለም:: ይህን አልፈው ሄደዋል:: 
ትንታኔዎቻቸው ሁሉ ስለአሁናዊና ወደፊታዊ ሁኔታዎች 
እንጂ 100 ዓመት ወደኋላ እየተመለሱ አይደለም:: ዕለቱን 
በታሪክ የሚያስተውሱትም የዚያ ዘመን ክስተት ለዚህኛው 
ትውልዳቸው ስለሚያስገርም ወይም ስለሚያዝናና 
እንጂ ‹‹ተነስ!›› ለሚል ቅስቀሳ አይደለም:: ቢቀሰቅሱም 
የሚነሳላቸው የለም:: 

በዚህ ሁኔታ ከቀጠልን የሚኖረን የሰውነት ዋጋ 
ይወርዳል:: አዕምሯዊ ሥልጣኔ ከሌለን፣ ማሰብና ማሰላሰል 
ካልቻልን፣ አገልግሎታችን አካላዊ ብቻ ይሆናል ማለት 
ነው:: አካላዊ አገልግሎት ደግሞ በዚህ ዘመን በቴክኖሎጂ 
እየተተካ ነው:: በጉልበት ሥራ እንኳን ማገልገል አንችልም:: 
የጉልበትን ሥራ ማሽን እየተካው ነው:: እንኳን የጉልበትን 
ሥራ የአዕምሮ ሥራ የሚጠይቁ ሥራዎች ራሱ በሮቦት 
እየተተኩ ነው:: የሰው ልጅ ከሮቦት የተሻለ አስተሳሰብ 
ኖሮት የሚያገለግለው ነገር ከሌለው ከሰው ሰራሽ ማሽን 
በታች ሆነ ማለት ነው:: ይህ ሊቆጨን ይገባል:: 

ትልልቅ ፈጠራና ግኝት ይቅር! ቢያንስ ግን 
ስለአሁናዊና የወደፊት ጉዳዮች እንኳን ማውራት 
ይቸግረን? በሙያ ዘርፉ የሚመለከታቸው አካላት 
አሁናዊና ወደፊታዊ መላ ሲናገሩ አይሰማም:: ሐኪሙም፣ 
መሃንዲሱም፣ ጠበቃውም፣ የሃይማኖት አባቱም… ታዋቂ 
እና ተፅዕኖ ፈጣሪ ሆነው መገናኛ ብዙኃን ላይ ሲቀርቡ፤ 
ሮጠው ወደኋላ ነው:: ዓለም የደረሰበትን ተሞክሮ 
አምጥተው ከመናገር ይልቅ የጨቋኝና ተጨቋኝ ታሪክ 
ያመጣሉ:: የእኔ ሰባት ዘር ጨቆነም ተጨቆነም ለእኔም 
ሆነ ለልጆቼ ምንም ነው! ያ የእነርሱ ዘመን ባህሪ ነው፤ 
እኔ መኖር የምፈልገው ያለሁበት ዘመን እየኖረ ያለውን 
ሕይወት ነው:: ለልጆቼም ማውራት የምፈልገው ቀጣዩ 
ትውልድ ሊኖርበት የሚችለውን የዓለም ፍጥነት ነው:: 
አሁን ላይ የሚቀርቡ ትንታኔዎችና ክርክሮች ሁሉ ከዛሬ 
100 ዓመት በፊት በነበሩ ነገሮች ላይ ከሆነ ግን ለቀጣዩ 
ትውልድ ሰነድ ሆኖ የሚቀመጠው ንትርክ ይሆናል ማለት 
ነው:: የዚህኛውን ዘመን ክስተቶች በበቂ ሆኔታ አያገኝም 
ማለት ነው:: ይህ ደግሞ የትውልድ ክፍተት ይፈጥራል:: 

ስለዚህ ዓለም ወደፊት ብቻ እያሰበ፣ እኛ ወደኋላ ብቻ 
እያሰብን የሰለጠነው ዓለም ከሚሰራው ሰው ሰራሽ ማሽን 
በታች እንዳንሆን ወደፊት እናስብ! 

ሰሚራ በርሀ 

የሠርግ ጉዳይ ሲታሰብ ሙሽሪትን በእጅጉ 
ከሚያስጨንቋት መካከል በእለቱ የምትለብሰው ቬሎ ጉዳይ 
አንዱ ነው::  በየሙሽራ አልባሳት ገበያው የምትመለከታቸው 
ቬሎዎች የዓይን አዋጅ ይሆኑባታል::  የሠርግ ልብሶቹ 
ደግሞ በሀገር ውስጥ የሚሰሩ ባለመሆናቸው ለገዥ ዋጋቸው 
የማይሞከር የሚሆንበት ጊዜ ብዙ ነው፤ ሌላው አማራጭ 
መከራየት ነው:: ኪራዩም የወዛ የማይሆንበት ሁኔታ ብዙ 
ነው:: 

በዛሬው የፋሽን ዓምዳችን ይዘን የቀረብነው መረጃ ግን 
ይህን ሁኔታ ለመቀየር የሚደረጉ ሙከራዎች እየተደረጉ 
መሆናቸውን ያመለክታል::  ደንበኞቿ የወደዱትን የሙሽራ 
ልብስ ወይንም ቬሎ በሀገር ውስጥ የምትሰራዋ ወጣት 
ፍሬወይኒ ብርሃኔ  ተሞክሮም ይህንኑ ይጠቁማል:: 

ወጣት ፍሬወይኒ ዲዛይነር ናት:: ወጣቷ በሠርግ ወቅት 
ለሙሽሪት እና ለሙሽራው እንዲሁም ለሚዜዎች የሚሆኑ 
ልብሶችን ትሰራለች:: በተለያዩ ዲዛይኖች እና አማራጮች 
የደንበኞቿን ፍላጎት በመረዳት እና የራሷን ፈጠራ በማከል 
የሙሽራ ልብሶችን የምትሰራው ፍሬወይኒ፣  ለሥራዎቿም 
‹‹ ፍሬ ሜድ ›› ወይንም ‹‹ በፍሬ የተሰራ ›› የሚል ስያሜ 
ሰጥታለች:: 

ዲዛይነር ፍሬወይኒ የሕፃናት ልብሶችን ጨምሮ ለተለያዩ 
በዓላትና ፕሮግራሞች የሚሆኑ  ልብሶችንም ትሰራለች:: 
ታዋቂ ሰዎችም የሽልማት ፕሮግራም ሲኖርባቸው እና  
ለሙዚቃ ክሊፖቻቸው ለየት ያለ ልብስ ሲፈልጉ ምርጫቸው 
እንደሚያደርጓትም ታነሳለች:: 

ይበልጥ የምታዘነብለው ግን ለሙሽሪት እና ለሙሽራው 
እንዲሁም ለሚዜዎች የሚሆኑ ልብሶችን መሥራት ላይ 
ነው:: ይህም ከሌሎች ለየት እንደሚያደርጋት ጠቅሳ፣  ብዙ 
ተጋቢዎችም በሠርጋቸው ቀን ለመልበስ የሚመርጡትን 
ዲዛይን ይዘው ወደ እርሷ መሥሪያ ቦታ ጎራ እንደሚሉ 
አስታውቃለች:: 

ከልጅነቷ ጀምሮ የነበራት የሥዕል ፍላጎት፣ ችሎታ 

እንዲሁም በወረቀት ላይ የተለያዩ ልብሶች ዲዛይኖችን ትሰራ 
የነበረበት ሁኔታ ወደ ዲዛይነርነት ሙያ እንድታዘነብል 
አድርጓታል:: የዩኒቨርሲቲ ትምህርቷን በማኔጅመንት 
ብታጠናቅቅም፣ እሷ ግን  ዲዛይነር የመሆን ፍላጎቷን እውን 
ለማድረግ ልብስ ዲዛይን ትምህርት ቤት ገብታ ተምራለች:: 
ማኔጅመንት መማሯ አሁን ለምትሰራው  የግል ሥራዋ ግን 
በእጅጉ እንደጠቀማት ትናገራለች:: 

ትምህርቷን ከጨረሰች ከአንድ ዓመት በኋላ ትዳር 
እንደመሰረተች ያስታወሰችው ፍሬወይኒ፣  የሙሽራ ልብሷን 
የሰራችው ራሷ መሆኗን ገልጻልናለች::  ዋናውን ሥራዋን 
የጀመረችው ግን ልብስ እንድትሰራላት ካዘዘቻት ደንበኛዋ 
በተቀበለችው ቀብድ እና ባላት አንድ የስፌት ማሽን እንደነበር 
ታስታውሳለች:: 

ይህን ልብስ ሌሎች ሰዎች ይመለከቱታል፤ ያደንቁታልም፤ 
በርካቶችም ሥራዎቿን ፈልገው ወደ እርሷ መምጣት 
ይጀምራሉ:: ይህን ሥራ የሙሉ ጊዜ ሥራዋ አድርጋ መሥራት 
ከጀመረች ሁለት ዓመት ያህል ጊዜ ሆኗታል:: ፍሬወይኒ 
ኢንስታግራም፣ ቲክቶክና ሌሎች ማህበራዊ ገጾችን ተጠቅማ 
ሥራዎቿን ተጠቅማ ማስተዋወቋ ሥራዋን ለማስፋፋት 
በእጅጉ ጠቅሟታል:: 

‹‹ አንድ ደንበኛ ወደ እኔ ሲመጣ በቅድሚያ 
የሚፈልገውን የልብስ ዓይነት እና ምቾት የሚሰጠውን ዲዛይን 
እጠይቀዋለሁ›› የምትለው ፍሬወይኒ፣ በሌሎች ማህበራዊ 
ገጾች ላይ በተመለከተው ልብስ ዓይነት እንዲሰራለት 
የሚጠይቅም ካለ በቅድሚያ የአንገቱን ቅርጽ፣ የቅርጹን 
አወራረድ፣ የቀለም ምርጫውን ለማወቅ ጥረት ታደርጋለች:: 
ይህንንም መሰረት አድርጋ ልብሱን ትሰራለች::

 ‹‹ደንበኞቼ ይዘው የመጡትን ዲዛይን ከፈለጉም 
እሰራላቸዋለሁ፤ ብዙ ጊዜ ግን ደንበኞቼን  የተለየና ያልተለመደ 
ልብስ እንዲለብሱ እጫናቸዋለሁ፤ ዲዛይኔን በወረቀት ላይ 
ስዬ አሳያቸዋለሁ እንጂ ያመጡትን ቀጥታ ተቀብዬ አልሰራም፤ 
በዚህ መልኩ ሰርቼ ሳሳያቸው ይቀበሉኛል::›› ትላለች:: 

ፍሬወይኒ አዲስ ዲዛይን እንደመፍጠር የሚያስደስታት 
የለም:: በብዙዎች ዘንድ የተለመደ የልብስ ዲዛይንና ዓይነቱን 

ደግማ መሥራት አትፈልግም፤ ይህ ብቻ አይደለም፤ የእሷ 
የፈጠራ ውጤት የሆነውን የልብስ ዲዛይንንም ደግማ  
መሥራት አትወድም:: 

በቤታቸው ሆነው እንዲሁም የራሳቸው መገኛ ኖሯቸው 
በማህበራዊ ገጽ ሥራቸውን እያስተዋወቁ  የሚሰሩ ሰዎች 
በርክተዋል:: ይህ ሁኔታ አገልግሎቱን በሚፈልጉ ሰዎች ዘንድ 
አመኔታን ማግኘት አይከብድም ወይ ስንል ጥያቄ ያነሳንላት 
ፍሬወይኒ፣ ‹‹የምሰራው ከቤቴ ስለሆነ ደንበኞቼን እንደ 
ደንበኛ ሳይሆን እንደቤተሰብ ነው የማቀርባቸው፤ እነሱም 
ይረዱኛል፤  አሁን ግን የራሴን  ቢሮ  ለመክፈት በዝግጅት ላይ 
ነኝ ›› ስትል ትገልጻለች::

 ፍሬወይኒ በአንድ የመገናኛ ብዙሃን ላይ ይተላለፍ በነበረ 
የዲዛይነሮች ውድድር መሳተፏን ታስታውሳለች:: ውድድሩ 
‹‹የጥቁር ፈርጥ›› ይሰኛል:: ለሶስት ተከታታይ ዓመታት 
ተካሂዷል::  ውድድሩንም በሁለተኛነት ማጠናቀቋን ጠቅሳ፣ 
ይህ መድረክ እሷን በሚገባ እንዳስተዋወቃትና በሰራዎቿም 
እምነት እንዲጣልባት ማድረጉን ትናገራለች:: 

ፍሬወይኒ ለሀገር ውስጥ የሙሽራ ልብስ ትኩረት 
እንዲሰጥ ትፈልጋለች:: ‹‹ለሠርግ ቀን የፈረንጅ ልብስ 
መልበስ እንዲቀር ፍላጎቴ ነው:: ይህን ሃሳብ ለማሸነፍ 
ሰዎች የሚፈልጉትን ዲዛይን  ከእኔ ዲዛይን ጋር በማጣመር 
እሰራለሁ:: ሥራውን ብዙ ሰዎች በወረቀት ላይ ሲያዩት 
ይጠራጠራሉ፤ መጨረሻ ላይ አልቆ ሲያዩት ይወዱታል::›› 
ትላለች:: 

ቬሎ አሁንም ድረስ በሰዎች ልብ ውስጥ አለ የምትለው 
ፍሬወይኒ፣  በሠርግ ቀን የተለመደው ቬሎ ቢሆንም፣ እሷ 
ግን የሀገር ባህል ልብስ መሥሪያ ጨርቆችን ተጠቅማ ዘመናዊ 
በሆነ መልክ የሙሽራ ቀሚሶች መሥራት ምርጫዋ እንደሆነ 
ትናገራለች:: 

የተለያዩ የቬሎ ዓይነቶች እንድትሰራ ጥያቄ ሲቀርብላትም 
ትሰራለች:: አልባሳቱ እንዲሰሩላቸው የሚፈልጉ ሰዎች 
የሚያሳዩዋትን ዲዛይኖች በሀገር ውስጥ ተመሳሳይ ግብዓቶች 
በመጠቀም የምትሰራ ከመሆኗ በተጨማሪ ግብዓቶቹም 
ከውጭ ሀገሮችም አስመጥታ ትሰራለች:: ሌላ ቦታ በሚፈልጉት 

ዲዛይን ሳይሰራላቸው የቀሩ ሰዎች ወደ እርሷ የሚመጡበት 
ሁኔታ እንዳለም ጠቅሳ፣ እነዚህን ሥራዎች የሰራችባቸው 
አጋጣሚዎች እንዳሉም ትናገራለች:: 

 የራሳቸውን የሠርግ ልብስ ለማሰራት የሚፈልጉ ሰዎች 
ከሠርጋቸው ቀን እጅግ ቀድመው ቢያስቡበት መልካም 
መሆኑን ዲዛይነር ፍሬህይወት ትመክራለች:: ሠርግ ብዙ 
ወጪ እንዳለው ጠቅሳ፣   የዋጋ ጥናት አድርገው ወደ ልብስ 
ማሰራቱ ቢገቡ መልካም መሆኑን ገልጻ፣ ይህ ሲሆን ሠርጉን  
በሚፈልጉት  ልብስ አምረው እንዲያሳልፉ ያስችላቸዋል ነው 
የምትለው::  

ቬሎ በባህሪው ለሠርግ ቀን ብቻ የሚለበስ ነው:: ርግጥ 
ነው በፎቶ ፕሮግራም ላይም ይለበሳል፤ ይህን ማድረግ 
የማትመኝ ሙሽሪት የለችም:: ሙሽሮች ለአንድ ቀን ብለው 
ለምን ልብስ  ያሰራሉ የሚል ጥያቄ ያቀርብንላት ፍሬወይኒ፣ 
አንዳንዶች ቬሎውን ለማስታወሻነት ወይም ለቅርስነት 
እንደሚያስቀምጡት ገልጻለች:: 

 ከቬሎ ውጭ ብዙ ዓይነት የሠርግ ቀን ልብሶች እንዳሉም 
ፍሬወይኒ ጠቁማ፣ የሙሽራ ልብሶቹ ከቬሎ ወጣ ያሉ እና 
ተደጋግመው መለበስ የማይችሉ ዲዛይኖች ከሆኑ ለደንበኞቼ 
ሌሎች አማራጮችን አቀርብላቸዋለሁ ትላለች:: የሠርጋቸው 
ቀን ካለፈ በኋላ የሙሸራ ልብሱን መልሰው ለእሷ እንዲሰጧት 
በማድረግ ሁል ቀን መለበስ እንዲችሉ አድርጋ የምትሰራበት 
ሁኔታ እንዳለ ጠቁማለች:: 

የእኔ ሰባት ዘር ጨቆነም 
ተጨቆነም ለእኔም ሆነ 
ለልጆቼ ምንም ነው! ያ 

የእነርሱ ዘመን ባህሪ ነው፤ እኔ 
መኖር የምፈልገው ያለሁበት 

ዘመን እየኖረ ያለውን 
ሕይወት ነው

ፍሬወይኒ ብርሃኔ



ገጽ 12 አዲስ ዘመን   ሰኞ ሚያዝያ 28 ቀን 2016 ዓ.ም

ዓለም አቀፍ

በጋዜጣው ሪፖርተር

   የፈረንሳይ ፕሬዝዳንትና የብሪታኒያ የውጭ 
ጉዳይ ሚኒስትር ስለ ዩክሬን ጦርነት አስተያየት 
ሰጥተዋል። የፈረንሳይ ፕሬዝዳንት እና የብሪታኒያ 
የውጭ ጉዳይ ሚኒስትር በዩክሬን ጦርነት ዙሪያ 
የሰጡትን አስተያየት ሩሲያ “አደገኛ ነው” በማለት 
ፈርጃለች።  

   ፕሬዝዳንት ኢማኑኤል ማክሮን እና የብሪታኒያ 
የውጭ ጉዳይ ሚኒስትር ዴቪድ ካሜሩን በዩክሬን 
ጦርነት ላይ የሰጡት አስተያየት በግጭቱ ዙሪያ 
ያለውን ዓለም አቀፍ ውጥረት የሚያባብስ መሆኑን 
ክሬምሊን አስታውቋል። 

  የፈረንሳይ ፕሬዝዳንት ኢማኑኤል ማክሮን 
ባሳለፍነው ሃሙስ በሰጡት አስተያየት ላይ 
ወታደሮችን ወደ ዩክሬን የመላኩን ጉዳይ አሁንም 
በድጋሚ ማንሳታቸው ተነግሯል። 

   የብሪታኒያ የውጭ ጉዳይ ሚኒስትር ዴቪድ 
ካሜሩን በተመሳሳይ ቀን ኪቭን በጎበኙበት ወቅት፤ 
ዩክሬን ሩሲያን ለማጥቃት የብሪታኒያ የረጅም 
ርቀት መሳሪያዎችን መጠቀም ትችላለች ማለታቸው 
ተሰምቷል። 

   የሩሲያ ቤተ መንግሥት ክሬምሊን ቃል 
አቀባይ ዲሜትሪ ፔስኮቭ በዚህ ላይ በሰጡት 
አስተያየት፤ የፕሬዝዳንት ኢማኑል ማክሮንን ንግግር 
“በጣም ወሳኝ እና በጣም አደገኛ መግለጫ” በማለት 
ገልጸውታል። 

   በጦርነቱ ውስጥ የፈረንሳይ ቀጥተኛ ተሳትፎን 
በተመለከተ የማክሮን አስተያየት “በጣም አደገኛ 
አዝማሚያ” ነው ሲሉም ቃል ዘቀባዩ ገልጸዋል። 

ሩሲያ ፈረንሳይና ብሪታኒያ በዩክሬን ጦርነት ጉዳይ የሰጡትን 
አስተያየት “አደገኛ” አለች

የብሪታኒያ የውጭ ጉዳይ ሚኒስትር ዴቪድ 
ካሜሩን ዩክሬን በሩሲያ ውስጥ የሚገኙ መሰረተ 
ልማቶችን ለማጥቃት የብሪታኒያ የውጭ ጉዳይ 
ሚኒስትር  የረጅም ርቀት መሳሪያዎችን መጠቀም 
እንደምትችል መግለጻቸውም “ሌላኛው አደገኛ 
መግለጫ ነው” ሲሉ ተናግረዋል። 

  አስተያየቶቹ በዩክሬን ግጭት ዙሪያ ቀጥተኛ 
ውጥረቶችን የሚያባብስ ነው ያሉት ቃል አቀባዩ፤ 
ይህም የአውሮፓን ደህንነት አደጋ ላይ ሊጥል 
የሚችልና መላውን የአውሮፓ የደህንነት መዋቅር 
የሚያናጋ ነው ብለዋል። 

   ከዚህ ቀደም የፈረንሳይ የዜና ወኪል ኤኤፍፒ 
እንደዘገበው የሀገሪቱ ብሄራዊ የስለላ ተቋም ስለ 
ሩሲያ እና ዩክሬን ጦርነት የተሳሳተ ትንታኔ ሰርቶ 

ፕሬዝዳንት ማክሮን በተሳሳተ መንገድ እንዲጓዙ 
ማድረጉን ገልጿል።  

   ይሄንን ተከትሎም የሀገሪቱ የወታደራዊ 
ስለላ ተቋም ኃላፊ ኤሪክ ቪዳውድ ስልጣናቸውን 
በራሳቸው ፈቃድ መልቀቃቸው የሚታወስ ነው። 

   ፈረንሳይ መከላከያ የሩሲያ እና ዩክሬን ጦርነትን 
የተረዳበት እና ምላሽ እየሰጠ ያለበት አካሄድ ትልቅ 
ስህተት ያለበት የሚል የትንታኔ ሪፖርት አውጥቷል። 

   ፕሬዝዳንት ኢማኑኤል ማክሮን ጦርነቱን 
ተከትሎ ጉዳዩን በዲፕሎማሲ ለመፍታት ከሩሲያ 
አቻቸው ጋር ወደ ሞስኮ የተጓዙት በዚህ የተሳሳተ 
ትንታኔ መሰረት እንደሆነም በወቅቱ ተገልጿል። 

  የፈረንሳይ ወታደራዊ የስለላ ተቋም ሩሲያ 
በኔቶ ላይ ያሳየችው ስጋት ምክንያታዊ መሆኑን እና 

ዩክሬንን ሙሉ ለሙሉ ላታጠቃ ትችላለች የሚል 
አቋም መያዙ ተገልጿል። 

   ይሁንና የአሜሪካ እና ብሪታኒያ የስለላ ተቋማት 
ሩሲያ በዩክሬን ላይ ሙሉ ጥቃት እንደምትሰነዝር 
ከጦርነቱ በፊት አስጠንቅቀው ነበር። 

   በተያያዘ ዜና ሩሲያ በጦር ግንባር ድልን 
እየቀዳጀች መሆኑን እና በርካታ ስፍራዎችን ከዩክሬን 
በማስለቀቅ እየተቆጣጠረች መሆኑን የሀገሪቱ 
መከላከያ ሚኒስቴር አስታውቋል።

   የሩሲያ መከላከያ ሚኒስትር ስርጌ ሼይጉ 
በሰጡት መግለጫ፤ የፈረንጆቹ 2024 ከተጀመረ 
ወዲህ ባሉ የመጀመሪያ ወራት የሩሲያ ጦር 
500 ስኩዌር ኪሎ ሜትር ስፍራን ከዩክሬን ጦር 
በማስለቀቅ መቆጣጠሩን ተናግረዋል። 

   የዩክሬን ጦር ዋና አዛዥ ጄነራል ኦሌክሳንደር 
ሰርሰይኪ በቅርቡ በሰጡት አስተያየት፤ የዩክሬን ጦር 
ከምስራቃዊ ዶኔስክ አካባቢ ለቀው በመውጣት ላይ 
እንደሚገኝ መግለጻቸው ይታወሳል። 

   ጄነራል ኦሌክሳንደር ሰርሰይኪ አክለውም 
ዩክሬን ጦር የሚያስፈለገውን የጦር መሳሪያ ድጋፍ 
ከአሜሪካ ከማግኘቱ በፊት ሩሲያ ያላትን የወታደርና 
የጦር መሳሪያ ቁጥር ብላጫ በመጠቀም ቦታዎችን 
እየተቆጣጠረች መሆኑን አስታውቀዋል። 

  አሜሪካ ባሳለፍነው ሳምንት ለዩክሬን የ61 
ቢሊዮን ዶላር ዋጋ ያለው ወታደራዊ ድጋፍ 
ለማቅረብ መወሰኗ ይታወቃል። 

   ሆኖም ግን የአሜሪካ ወታደራዊ ድጋፎች 
የዩክሬን ወታደሮች በጦር መሳሪያ እጥረት 
እየተቸገሩ ያሉበት የጦር ግንባሮች ለመድረስ ገና ጊዜ 
ይወስድባቸዋል ነው የተባለው። 

ቭላድሚር ፑቲንና ኢማኑኤል ማክሮን  

ስፖርት
 የትግራይን  ክልል አትሌቲክስ ለመደገፍ ጥረት እየተደረገ ነው

የትግራይ ክልል በተለያዩ አገር አቀፍ አትሌቲክስ ውድድሮች እየተሳተፈ ይገኛል፣

ዓለማሁ ግዛው    

የትግራይ ክልል በአትሌቲክስ ስፖርት ሀገርን በዓለም 
አቀፍ ደረጃ በመወከል ውጤታማ የሆኑና ሰንደቅ ዓላማዋን 
ማውለብለብ የቻሉ አትሌቶችን ከሚያፈሩ ክልሎች አንዱ 
ነው:: ይሁን እንጂ ባለፉት ዓመታት በኮቪድ 19 ቫይረስ እና 
በሰሜኑ የሀገራችን ክፍል ተከስቶ በነበረው ጦርነት ምክንያት 
ከእንቅስቃሴ ርቆ ቆይቷል:: የክልሉን የስፖርት እንቅስቃሴ 
ወደ ቀድሞ ውጤታማነቱ ለመመለስ ጥረቶች ቢኖሩም 
አስከፊው ጦርነት ባስከተለው የሰብዓዊና ቁሳዊ ውድመት 
ሁኔታውን አስቸጋሪ ሊያደርገው ችሏል:: 

ለአራት ዓመታት በነበረው አለመረጋጋት ከውድድር ርቆ 
የቆየው ክልል ከፕሪቶሪያው ስምምነት ወዲህ ወደ ስፖርታዊ 
እንቅስቃሴና ውድድር ለመመለስ ጥረት በማድረግ ላይ 
ይገኛል:: አትሌቲክስም ልክ እንደሌሎች ስፖርቶች ሁሉ 
በጦርነቱ ብዙ ችግሮች የገጠሙት ቢሆንም ይህንኑ ተቋቁሞ 
ወደ እንቅስቃሴ ለመግባት የተለያዩ የመፍትሄ አማራጮችን 
ለመጠቀም ጥረት እያደረገ  ነው::  የውስጥ ውድድሮችን 
በማድረግ እንዲሁም ብሄራዊ ፌዴሬሽኑ በሚያዘጋጀው 
ውድድሮች እየተሳተፈ ወደ እንቅስቃሴ ተመልሷል:: ካለፈው 
ዓመት በኢትዮጵያ ቻምፒዮና እና በቅርቡ በተካሄደው 
የኢትዮጵያ ፕሮጀክቶች አትሌቲክስ ቻምፒዮና ላይም 
ተሳታፊ ነበር:: 

በሀዋሳ በተካሄደው የፕሮጀክቶች ውድድር  ታዳጊ 
አትሌቶችን ለመምረጥ በጥር ወር በአዲግራት ከተማ 
በተደረገው ማጣሪያ አትሌቶችን በመለየት ተስፋ ሰጪ 
ተሳትፎ ማድረግ ችሏል:: 15 ሴት እና 12 ወንድ በድምሩ 
27 አትሌቶችን በማካፈልም የተሻለ እንቅስቃሴን በማድረግ  
ተጠናቋል:: በክልሉ የሚገኙ ስድስት ክለቦችም ተደራጅተው 
ወደ ነበራቸው ቁመና ለመመለስ ከፕሮጀክቶች አትሌቶችን 
በመመልመል ወደ እንቅስቃሴ ለመግባት እየሰሩ ነው:: 

በርካታ የንብረት ውድመት የደረሰባቸው ክለቦቹ በጥናት 
ለይተው በመቐለ ከተማ በተካሄደው የፌዴሬሽኑ ጠቅላላ 
ጉባኤ ሪፖርት ያቀረቡ ሲሆን፤ ባላቸው ቁሳቁስም እንቅስቃሴ 
ጀምረዋል::

የኢትዮጵያ አትሌቲክስ ፌዴሬሽን የሚያውቃቸውና 
ድጋፍ የሚያደርግላቸው ስምንት ፕሮጀክቶች በክልሉ ሲገኙ 
በየዓመቱ የሚደረገውን የአቅም መፈተሻ ውድድር በማድረግ  
የትጥቅ ድጋፍ ተደርጎላቸው  በተሻለ እንቅስቃሴ ውስጥ 
ይገኛሉ:: በክልሉ ስፖርት ቢሮ ለሁሉም ስፖርቶች የተመደበ 
በጀት ባለመኖሩ አትሌቲክስም የችግሩ ገፈት ቀማሽ ከሆኑት 
ስፖርቶች ተርታ ይሰለፋል:: በቁስና በሰው ሕይወት መጥፋት 
ከፍተኛ ጉዳትን በማስተናገዱ የሁሉም አካላትን ርብርብ 
የሚፈልግ በመሆኑ ድጋፉ ተጠናክሮ መቀጠል ይኖርበታል:: 

ለዚህም የተለያዩ የገቢ ማሰባሰቢያ መንገዶችን በመጠቀም 
ስፖርቱን ወደ ቀድሞ ቁመናው ለመመለስ በእቅድ እየተሰራ 
ይገኛል::

የበጀት እጥረቱን ለመፍታት የሚያስችለውን እቅድ 
ለማስፈጸም ከብሄራዊ ፌዴሬሽን ጋር በትብብር ለመስራትና 
የሩጫ ውድድርን በክልሉ በማካሄድ የገቢ ማሰባሰቢያ 
ለማድረግ ታስቧል:: በተጨማሪም ከክልሉ የወጡና 
ውጤታማ  አትሌቶች ስፖርቱን የሚደግፉበትን ሁኔታ 
በመፍጠር  አስፈላጊውን ገቢ ለመሰብሰብና ክልሉ በሀገር 
አቀፍ ውድድሮች ለመሳተፍ ታቅዷል::  የገቢ ማሰባሰቢያ 
መንገዶቹ ስኬታማ እንዲሆኑም ቅድመ ዝግጅት በመደረግ 
ላይ ነው::

የክልሉ አትሌቲክስ ፌዴሬሽን የቴክኒክ ክፍል ኃላፊ 

የሆኑት ኢንስትራክተር ቢንያም ሕይወት፣ በተገኘው ሰላም 
ምክንያት ስፖርተኞችን በማሰባሰብ ወደ እንቅስቃሴና 
ውድድር እንዲመጡ እየተደረገ እንደሚገኝ ገልጸዋል:: ስፖርት 
ሊቆም ስለማይገባና ከክልሉ የወጡ አትሌቶች የሚያደርጉትን 
ውጤታማነት ለማስቀጠል ስፖርቱን በሚደግፉ አካላት 
ባለው አቅም እየተሰራ ይገኛል:: በክለቦች የነበሩት አትሌቶች 
በአብዛኛው አዲስ አበባ ወደሚገኙ ክለቦች በመፍለሳቸው 
በክልሉ የሚገኙ ክለቦች ከፕሮጀክቶችና ከተለያዩ ቦታዎች 
አትሌቶችን እያሰባሰቡ በመሆናቸው ውጤታማ ለመሆን 
ከሁለት እስከ ሶስት ዓመት መስራት ይጠበቅባቸዋል:: 

የኢትዮጵያ አትሌቲክስ ፌዴሬሽን ለፕሮጀክቶቹ የትጥቅ 
ድጋፍን ያደረገ ቢሆንም ለስምንት ፕሮጀክቶች ሲሰጥ 
የነበረው የትጥቅ ድጋፍ አሁን ወደ ስድስት ፕሮጀክቶች 
ቀንሷል:: በዚህም መሰረት የተሰጠውን ትጥቅ ለስምንት 
ፕሮጀክቶች ለማከፋፈል መገደዳቸውን የቴክኒክ ኃላፊው 
ተናግረዋል:: ካለፈው ዓመት አጋማሽ አንስቶም አትሌቶቹ 
በስልጠና ላይ ይገኛሉ:: ከጉዳቱ ስፋት አንጻር የተደረገው 
ድጋፍ አናሳ በመሆኑም ተጠናክሮ መቀጠል ይኖርበታል:: 
የኢትዮጵያ አትሌቲክስ ፌዴሬሽን ከትጥቅ በተጨማሪ የ2 
ሚሊየን ብር ድጋፍን ቢያደርግም በቂ ባለመሆኑና ክልሉም 
የገንዘብ ችግር ስላለበት ቀጣይነት ያለው ድጋፍ ሊደረግ 
እንደሚገባም ጠቁመዋል::

በአሁኑ ወቅት በየክልሉ ከስፖርት እንቅስቃሴ 
ጋር በተገናኘ ችግሮች በመኖራቸው የኢትዮጵያ 
አትሌቲክስ ፌዴሬሽን ወርዶ በቅርበት በመስራት ስፖርቱ 
በውጤታማነቱ እንዲቀጥል ማድረግ እንደሚኖርበትም  
ኃላፊው ያስገነዝባሉ:: ክልሉ በገንዘብና በቁሳቁስ ከፍተኛ 
ችግርን እየተጋፈጠ በመሆኑ በምን መልኩ ይፈታ በሚለው 
ላይም አትሌቲክስ ፌዴሬሽኑ እገዛውን ቢያደርግ ስፖርቱን 
ወደ ቀደመ ቁመናው መመለስ እንደሚቻልም እምነታቸው 
ነው:: 

